
ከበካይ ጋዝ ... ወደ ገጽ 4 ዞሯል

«አትሌቶቻችን በሐምሌ   ... ወደ ገጽ 4 ዞሯል

የአዲስ አበባ ከተማ   ... ወደ ገጽ 4 ዞሯል

«አትሌቶቻችን በሐምሌ ክረምት በአገራችን ላይ ደማቅ 
ፀሀይ እንዲያበራ አድርገውልናል»

- አምባሳደር ሣህለወርቅ ዘውዴ
የኢፌዴሪ ፕሬዚዳንት

ጌትነት ምህረቴ

አዲስ አበባ፡- አትሌቶቻችን ባስመዘገቡት ትልቅ ድል 
በሐምሌ ክረምት በአገራችን ላይ ደማቅ ፀሀይ እንዲያበራ 
አድርገውልናል ሲሉ የኢፌዴሪ ፕሬዚዳንት ሣለወርቅ ዘውዴ 
ተናገሩ።

ፕሬዚዳንት ሣለወርቅ ዘውዴ 18ኛው የዓለም አትሌቲክስ 
ሻምፒዮና ኢትዮጵያን ወክሎ የተሳተፈው ቡድን ትናንት 
በታላቁ ቤተ መንግሥት ደማቅ አቀባበል ሲደረግለትና 
ሽልማት የመስጠት ሥነ ሥርዓት ሲካሄድ እንደገለጹት፤ 
አትሌቶቻችን የአገራችንን ስም በበጎ አስነስተዋል፤ 
ኢትዮጵያውያን በያለንበት አንገታችንን ቀና እንድናደርግ 
አድርገዋል። በዚህም  በሐምሌ ክረምት በአገራችን ላይ ደማቅ 
ፀሀይ እንዲያበራ አድርገውልናል።

ፕሬዚዳንት ሣህለወርቅ እንደተናገሩት፤ ድሉ ሜዳሊያ 
ከማግኘት፤ የኢትዮጵያን ሰንደቅ ዓላማ ከሌሎች ሰንደቅ 
ዓላማዎች በላይ ከፍ ከማድረግ፤ የአገራችንና የሕዝባችን 
መዝሙር በውጭ አገር እንዲዘመር ከማድረግም ሆነ ክብረ 
ወሰን ከመስበር ያለፈ ነው ያሉት ፕሬዚዳንት ሣህለወርቅ፣ 
ላዘነው፣ ለተከዘው፣ ኑሮ ለከበደውና እንደ አገር የት ነን 
ለሚለው ሁሉ ፈገግታን ያስገኘ ነው ብለዋል።

አትሌቶቻችን ስለ አገራችን የፈለገው ቢባል፤ ለመከፋፈል 
ቢሞከር፣ በሕዝብ ደረጃ  ችግር እንደሌለ አሳይተዋል ያሉት 
ፕሬዚዳንቷ፤ በድቅድቅ ጨለማ ብርሃን እንዳለ የእናንተ ድል 

ፋታነሽ ክንዴ

አዲስ አበባ:- የአዲስ አበባ ከተማ አስተዳደር በ18ኛው 
የዓለም አትሌቲክስ ሻምፒዮና ከአፍሪካ አንደኛ፣ ከዓለም 
ሁለተኛ በመሆን ከፍተኛ ገድል ለፈጸመው የኢትዮጵያ 
የአትሌቲክስ የልዑካን ቡድን እና ሜዳሊያ ላስመዘገቡ 
የቡድኑ አባላት ልዩ ልዩ ሽልማቶችን አበረከተ። 

አስተዳደሩ ትናንት ምሽት ባዘጋጀው የአቀባበል 
ሥነሥርዓት ላይ እንዳስታወቀው በሻምፒዮናው ላይ 
በመሳተፍ ከፍተኛ ድል ላስመዘገበው የአትሌቲክስ ቡድን 
አስር ሚሊዮን ብር ሽልማት ያበረከተ ሲሆን ወርቅ፣ ብርና 
ነሃስ ላመጡ አትሌቶችም የቤት መስሪያ ቦታ አበርክቷል።

በዚህም መሰረት ወርቅ ላስመዘገቡ አትሌቶች 500 
ካሬ ሜትር፤ ብር ላስመዘገቡ አትሌቶች 350 ካሬ ሜትር 
እንዲሁም ነሐስ ላስመዘገቡት ደግሞ 250 ካሬ ሜትር 
ቦታ በስጦታ ተበርክቷል።

ከዚህም በተጨማሪ ለኢትዮጵያ አትሌቲክስ 
ፌዴሬሽን ፕሬዚዳቷ ኮማንደር አትሌት ደራርቱ ቱሉ 
የወርቅ ቅብ ሰሃን ሽልማት ያበረከተ ሲሆን በውድድሩ 
ላይ ወርቅና ብር ላስዘገበችው አትሌት ጉዳፍ ፀጋዬ 
ከመሬቱ ሽልማት በተጨማሪ የአስተዳደሩንና የከተማ 
አስተዳደሩ አርማ ያረፈበት ከወርቅ ቅብ የተሰራ ልዩ 
ስጦታ ተበርክቶላታል።

ከሽማልቱ በኋላ ንግግር ያደረጉት የአዲስ አበባ 

የአዲስ አበባ ከተማ አስተዳደር አኩሪ ድል ላስመዘገበው የአትሌቲክስ  
የልዑካን ቡድን ሽልማት አበረከተ

ከተማ ከንቲባ አዳነች አቤቤ በ18ኛው የዓለም አትሌቲክስ 
ሻምፒዮና የኢትዮጵያን ክብር ከፍ ላደረጉት የአትሌቲክስ 
የልዑካን ቡድን አባላት እንኳን ደስ አላችሁ ብለዋል።

ኢትዮጵያ የልጆቿ ገጽ ናት ያሉት ከንቲባ አዳነች፤ 
እናንተም ልጆቿን አንድ ልታደርጉ፣ ክብሯን ልትገልጡ 

ኢትዮጵያን አስቀድማችሁ በ18ኛው የዓለም አትሌቲክስ 
ሻምፒዮና ከፊት ቀድማችሁ እኛንም ከፊት ስላቆማችሁን 
ክብር ይገባችኋል ብለዋል።

ማሸነፍ የኢትዮጵያ ልክ ነው ያሉት ከንቲባ አዳነች፤ 
ድል ማድረግ የቀደመ አባቶቻችን ገድል ነው፤ አባቶቻችን 

ትናንትም መሸነፍን አላወረሱንም፣ እናንተ ልጆቻችንም 
አላሳፈራችሁንም ብለዋል።

የእኛ የኢትዮጵያውያን የሥነልቦና ስሪታችን 
ማሸነፍ ነው ያሉት ከንቲባ አዳነች፤ በዚህ ውስጥም 

«ድሉ የተከዘውን 
ሥነልቦናችንን 

በሚጠግን መልኩ 
የተፈጸመ ገድል ነው»

- አቶ መላኩ አለበል
የኢንዱስትሪ ሚኒስትር

ለንብረት

ህጋዊ 
ግዴታዎ

ለህይወት
ሕብረት ኢንሹራንስ አማ
THE UNITED INSURANCE COMPANY SC
Tomorrows Company Today‘ ለሁሉም የመድን 

ፍላጎትዎ

+251 111 26 34 34
united.insurance@unic-ethiopia.com

ዜና

ወጣቶች የአሕጉራቱን ማሕበራዊና ኢኮኖሚያዊ ችግሮች 
የመቀልበስ ኃላፊነት እንዳለባቸው ተጠቆመ

ፍቃዱ ዴሬሳ

አዲስ አበባ፡- የአፍሪካና ኤሽያ አሕጉራት ወጣቶች 
የአሕጉራቱን ማህበራዊና ኢኮኖሚያዊ ችግሮች 
የመቀልበስ ኃላፊነት እንዳለባቸው የሴቶችና ማሕበራዊ 
ጉዳይ ሚኒስቴር ሚኒስትር ዶክተር ኤርጎጌ ተስፋዬ 
ተናገሩ።

በአዲስ አበባ እየተካሄደ ባለው  የመጀመሪያው 
የአፍሪካ-ኤሽያ ወጣቶች ፎረም ላይ ዶክተር ኤርጎጌ 
ተገኝተው ባስተላለፉት መልዕክት ወጣቶች  ዋነኛ ጠላት 
የሆነውን ድህነትና ኋላ ቀርነት ላይ በመዝመት  አሕጉራቱ 
ከድሕነት የማላቀቅ ከፍተኛ አቅም አላቸው።

በፎረሙ ከተለያዩ የአፍሪካና ኤሽያ አሕጉራት 
የተውጣጡ ወጣቶች እንዲሁም የየሀገራቱ አምባሳደሮች 
ተገኝተዋል። 

በፎረሙ ላይ የተገኙት የሴቶችና ማሕበራዊ ጉዳይ 
ሚኒስቴር ሚኒስትር ዶክተር ኤርጎጌ ተስፋዬ ወጣቶች የነገ 
ሀገር ተረካቢ ዜጎች እንደመሆናቸው መጠን በአሕጉሪቱ 
የሚስተዋሉ ኢኮኖሚያዊ፣ ባህላዊና ማሕበራዊ ችግሮች 
የመቅረፍ ሚናቸውን በተገቢው ሊወጡ ይገባል ብለዋል። 

ወጣቶች ለሀገራቱ መፃኢ እድል በጎ ሚና እንዳላቸው 
በመገንዘብ ኢትዮጵያ የወጣቶች የስራ ፈጠራን 
የሚያበረታታ ፖሊሲ በመቅረጽ እንዲሁም ለዚህ 
የሚውሉ ምቹ ሁኔታዎችን በመንደፍ ለዘርፉ ትኩረት 
ተሰጥቶት እየተሰራ ባለው ስራና በታየው የአመለካከት 
ለውጥ በርካታ መሻሻሎች የመጡ መሆኑን ተናግረዋል።

መንግሥት በዚህ ረገድ በተለያዩ ዘርፎች ላይ ወጣቶች 
ለሀገራቸው የራሳቸውን አስተዋጽኦ እንዲያበረክቱ ምቹ 
ሁኔታዎችን በመፍጠር ላይ ይገኛል ያሉት ሚኒስትሯ፣ 
በተለይም ለዚህ የሚረዱ የተለያዩ የመሰረተ ልማት 
ፕሮግራሞችን ማሟላትና ማስፋፋት፣ የስራ ፈጠራ 
ክህሎት ሥልጠና በመስጠት እንዲሁም በፋይናንስ ረገድ 
በተቻለ አቅም ወጣቶች ለችግር እንዳይጋለጡ እየተሰራ 
መሆኑነም አመልክተዋል።

በአፍሪካና ኤሽያ አህጉራት ያሉ ወጣቶች የጋራ በሆኑ 
ጉዳዮቻቸው ላይ እንዲሁም የጋራ እድገቶቻቸው ላይ 
ጠንክረው ሊሰሩ ይገባል ያሉ ሲሆን፤ ይህ የወጣቶች 
ፎረምም የወጣቶችን መሪነት የሚያጎለብት፣ ዘላቂ ሰላምን 
ሊመጣ የሚችል፣ በልማት፣ በቢዝነስ ኢንተርፕራይዞች 
እንዲሁም ሌሎች ዓለም አቀፋዊ ተግባራት የሚቃኙበት 

በመሆኑ የተለየ ጠቀሜታ አለው ብለዋል።
 የኦ-የስ ግሎባል ፋውንዴሽን መስራችና ዋና 

ዳይሬክተር አቶ ከማል አብደላ በበኩላቸው በሁለቱ 
አሕጉራት መካከል ያለውን የማሕበራዊና ኢኮኖሚያዊ 
ግንኙነት እንዲሁም ሌሎች ተዛማጅነት ያላቸው ጉዳዮችን 
በማጠናከር ረገድ የወጣቶች ሚና የጎላ ነው ብለዋል።

ከዓለማችን 60 በመቶ የሚደርሱት የአፍሪካና ኤሺያ 
ሀገራት ወጣቶች በመሆናቸው የጋራ በሆኑ ጉዳዮቻቸው 
ላይ በተለይም በዓለም አቀፉ የአየር ንብረት ለውጥ፣ 
ሽብርተኝነት፣ ድርቅና ረሃብ እንዲሁም ግጭቶች ላይ 
በጋራ በመቆም የጋራ ሰላምና እድገት የሚያስመዘግቡበት 
እድል ሰፊ መሆኑን ጠቁመዋል።

አሁን ሀገራት በሉላዊነት ወይም ‘ግሎባላይዜሽን’ 
ተፅዕኖ ስር በመሆናቸው ምክንያት በዚህ ረገድ 
የሚደርሰውን ተጽዕኖ ለመቋቋም በጋራ ሊሰሩ 
እንደሚገባ፣ ገልጸው፣ በቀጣይ ወራት የወጣቶችን አቅም 
በመገንባት በሀገራቱ የሚስተዋሉ የመልካም አስተዳደር፣ 
ትምህርት፣ እኩልነት እንዲሁም የሙያ እድገት ችግሮች 
ላይ ኦ-የስ ግሎባል ፋውንዴሽን የሚሰራ መሆኑን አቶ 
ከማል አብራርተዋል።

ዋቅሹም ፍቃዱ

አዲስ አበባ፡- የኢትዮጵያ ንግድ ባንክ በዘንድሮው 
የበጀት ዓመት 27 ነጥብ 5 ቢሊዮን ብር ማትረፉንና 
ጠቅላላ ሀብቱም 1 ነጥብ 2 ትሪሊዮን ብር መድረሱን 
አስታወቀ።

የባንኩ ፕሬዚዳንት አቶ አቤ ሳኖ በሰጡት ጋዜጣዊ 
መግለጫ፣ ባንኩ በተጠናቀቀው የበጀት ዓመት ትርፍና 
ጠቅላላ ሀብቱን ከማሳደግ ባሻገር ካፒታሉን 59 ነጥብ 11 
ቢሊዮን ብር ሲያደርስ ተደራሽነቱን በማስፋት በበጀት 
ዓመቱ 124 አዳዲስ ቅርንጫፎችን በመክፈት ጠቅላላ 
የቅርንጫፎቹን ብዛት ወደ 1824 ማሳደግ ችሏል።

ባንኩ አጠቃላይ የገንዘብ ክምችቱን 890 ቢሊዮን 
ብር በላይ ያደረሰ ሲሆን ከዚህም የግል ክምችት 655 
ቢሊዮን ብር በላይ ወይም 74 በመቶ ድርሻ እንደሚይዝ 
የገለጹት ፕሬዚዳንቱ፣ የውጭ ምንዛሪ ግኝት ለማሳደግ 
ወደ ውጭ ከተላኩት ሸቀጦች፣ ከውጭ ምንዛሪ ግዥና 
ከውጭ የሐዋላ አገልግሎት 2 ነጥብ 2 ቢሊዮን የአሜሪካን 
ዶላር መገኘቱን ጠቁመዋል። 

የአገሪቱን የኢኮኖሚ ዘርፎች ለማሳደግ ከቀረቡት 197 
ነጥብ 2 የብድር አቅርቦት ውስጥ 34 ቢሊዮን ብር ለግሉ 
ሴክተር መሰጠቱን የተናገሩት ፕሬዚዳንቱ፣ የቀረበው 
የብድር መጠን ከአምናው ተመሳሳይ ወቅት ጋር ሲነጻጸር የ 
67 ነጥብ 6 በመቶ እድገት ማሳየቱንና ከተሰጡት ብድሮች 
120 ነጥብ 6 ቢሊዮን ብር መሰብሰቡን አመልክተዋል።

ከደንበኞች ቁጥር አንጻርም በበጀት ዓመቱ ባንኩ 
2 ነጥብ 9 ሚሊዮን አዳዲስ አስቀማጭ ደንበኞችን 
በማፍራት የገንዘብ አስቀማጭ ደንበኞቹን ብዛት ወደ 35 
ነጥብ 9 ሚሊዮን ማድረሱን ያነሱት አቶ አቤ፣ የባንኩን 
አገልግሎት ለሁሉም ተደራሽ ከማድረግ አኳያ ከጠቅላላው 
የገንዘብ አስቀማጭ ደንበኞች ቁጥር 5 ሚሊዮን የሚሆኑት 
የወለድ አልባ  አገልግሎት ተጠቃሚዎች መሆናቸውን 
ተናግረዋል።

እንደ አቶ አቤ ማብራሪያ፣ ባንኩ በተጠናቀቀው 
የበጀት ዓመት የኤቲ.ኤም ካርድ ተጠቃሚዎች ቁጥር 7 
ነጥብ 73 ሚሊዮን፣ የሞባይል ባንኪንግ ተጠቃሚዎች 
ቁጥር 5 ነጥብ 94 ሚሊዮን፣ የኢንተርኔት ባንኪንግ 
ተጠቃሚዎች ቁጥር 39 ሺህ እንዲሁም የሲቢኢ 
ብር ተጠቃሚዎች ቁጥር 5 ነጥብ 38 መድረሳቸውን 
ተናግረዋል።

የተደረገው የገንዘብ እንቅስቃሴ 35 በመቶው 
በዲጅታል አማካይነት ሲሆን ከፋይናንስ አንጻር 
በዲጅታል አማራጭ የተዘዋወረ ገንዘብ 1 ነጥብ 2 
ትሪሊዮን ብር ነው። 

ባንኩ ማሕበራዊና አገራዊ ሃላፊነቱን ለመወጣት 
በበጀት ዓመቱ 600 ሺህ ችግኞችን መትከሉንና ለጀግናው 
የመከላከያ ሠራዊት አንድ ቢሊዮን ብር ድጋፍ ማድረጉን 
የጠቀሱት ፕሬዚዳንቱ፣ ለላሊበላና ሌሎች ሀገራዊ ቅርሶች 
ጥገናና እንደ መቄዶኒያ ላሉ ግብረ ሰናይ ድርጅቶች ድጋፍ 
ማድረጉንም ጠቁመዋል።

በነበረው የጸጥታ ችግር ምክንያት በተለያዩ 
አካባቢዎች ጉዳት የደረሰባቸውን ከ100 በላይ የባንኩ 
ቅርጫፎች  በየጊዜው ሕንጻን ለማደስና ቁሳዊና ሰብዓዊ 
ግብዓቶችን ለማሟላት ከፍተኛ ሀብት መፍሰሱን 
የጠቀሱት አቶ አቤ፣ በተመሳሳይ መልኩ የተጎዱ ጤና 
ተቋማትና ትምህርት ቤቶች መልሶ ለመገንባት በተደረገው 
እንቅስቃሴ የበኩሉን ድጋፍ ማድረጉንም ገልጸዋል።

ባንኩ 27 ነጥብ 5 
ቢሊዮን ብር ትርፍ 

ማግኘቱን አስታወቀ

በመንገድ ደሕንነት ላይ የታየውን ለውጥ ለማጠናከር ቅንጅታዊ አሠራር 
እንደሚያስፈልግ ተገለጸ

ውብሸት ሰንደቁ

አዲስ አበባ፡- ተስፋ ሰጪ ውጤት የታየበትን 
የመንገድ ደሕንነት ሥራ ለማጠናከር ቅንጅታዊ አሠራር 
እንደሚያስፈልግ የመንገድ ደሕንነት እና መድህን ፈንድ 
አገልግሎት ጽሕፈት ቤት ገለጸ። 

ብሉምበርግ ኢንሸቲቭ ፎር ሮድ ሴፍቲ፣ ቫይታል 
ስትራቴጂስ እና መንገድ ደሕንነት እና መድህን ፈንድ 
አገልግሎት በመተባበር በመንገድ ደሕንነት ሥራ ላይ 
የኮሚኒኬሽንና የመንገድ ደሕንነት ባለሙያዎች ሚና 
የግንዛቤ ማስጨበጫ መድረክ በትናንትናው ዕለት 
ተካሂዷል። 

በጉዳዩ ላይ ማብራሪያ የሰጡት የመንገድ ደሕንነት 
እና መድህን ፈንድ አገልግሎት የጽህፈት ቤት ኃላፊ አቶ 
አዲል አብዱላሂ፤ የመንገድ ደሕንነት ላይ የተሠሩ ሥራዎች 
ውጤታማ እየሆኑ መጥተዋል። ለመንገድ ደሕንነት የበለጠ 
ውጤታማነት የተለያዩ ባለድርሻ አካላት ቅንጅታዊ አሠራር 
ያስፈልጋል ብለዋል። 

እንደ አቶ አዲል ገለፃ፤ የመንገድ ደሕንነት በአንድ 
ተቋም ብቻ ተሠርቶ ውጤታማ ሊሆን የማይችል 
የቅንጅት ሥራ ነው። በመሆኑም ከጤናና ከፖሊስ 
ተቋማት እንዲሁም ከሌሎች ከሚመለከታቸው አካላት 
ጋር በቅንጅት መሥራት አስፈላጊ ነው።

የመንገድ ደሕንነት ሊመጣ የሚችለው በተቀናጀ 
አሠራር በመሆኑ ከመጀመሪያ እስከመጨረሻ ባሉት 
የመንገድ ደሕንነት መጠበቂያ አሠራሮች ተካተው መሠራት 
ይገባቸዋል ያሉት አቶ አዲል፤ ለአብነት ያህል አብዛኛው 
በተሽከርካሪ አደጋ የሚሞተው ሰው በኢመርጀንሲ ውስጥ 
እያለ ነው። ይህ አስቸኳይ እርዳታ ባለማግኘታቸው ጭምር 
ሕይወታቸው የሚያልፈውን የሞት አደጋ ለማስቀረት 
የጤና ሚኒስቴርን ጨምሮ ከበርካታ አካላት ጋር በቅንጅት 
መሥራትን የሚጠይቅ ነው ሲሉ አብራርተዋል።

ፖሊስ ኮሚሽን፣ የጤና ተቋማት፣ ኢንሹራንስ 
ኩባንያዎች እና ሌሎችም የሚመለከታቸው አካላት 
በመንገድ ደሕንነት የሚከሰትን አደጋ እና የሕይወት 
መጥፋትን ለመቀነስ በቅንጅት የሚሠሩበትን ሁኔታ 

እየፈጠርን እንገኛለንም ብለዋል።
በተሠሩ ቅንጅታዊ ሥራዎችም ለውጥ እየተመዘገበ 

መሆኑን የተናገሩት አቶ አዲል፤ ከዚህ በፊት በ10 ሺህ መኪና 
ከ50 በላይ ሰዎች ይሞቱ እንደነበረ አንስተው በአሁኑ ጊዜ 
ወደ 34 ዝቅ ማድረግ መቻሉንና ይህንን ቁጥርም ወደ 30 
ለማድረስ እየሠራ እንደሚገኝ አብራርተዋል። 

የመንገድ ደሕንነት ከቅንጅታዊ አሠራር በተጨማሪ 
የግንዛቤ ማስጨበጫ ሥራዎችን ውጤታማና 
ሳይንሳዊ በሆነ መንገድ መሥራት እንደሚያስፈልግ 
ኃላፊው አብራርተዋል። በዕለቱ የተሰጠው ሥልጠና 
የኮሙኒኬሽን እና የመንገድ ደሕንነት ባለሙያዎች የተሻለ 
ግንዛቤ በመፍጠር በአጭር ጊዜ ውስጥ በመንገድ ላይ 
የሚደርሰውን አደጋ ሙሉ ለሙሉ ማስቀረት ባይቻል 
እንኳን ለመቀነስ እንደሚረዳ ተስፋ መጣሉን አቶ አዲል 
ተናግረዋል። 

ሥልጠናውን በትብብር ያዘጋጀው ብሉምበርግ 
ኢንሸቲቭ ፎር ሮድ ሴፍቲ የኮሙዩኒኬሽን ኦፊሰር የሆኑት 
አቶ እያየህ ደርጀው  በበኩላቸው ብሉምበርግ ኢንሸቲቭ 
ፎር ሮድ ሴፍቲ ያዘጋጀው ሥልጠና ዋና ዓላማ በመንገድ 
ደሕንነት ዙሪያ የሚሠሩ ተቋማት በአንድ ላይ ተቀናጅተው 

እንዲሠሩ በማድረግ በመንገድ ላይ አደጋዎች የሚደርሱ 
የሕይወት መጥፋቶችን መቀነስ ነው ብለዋል።

በመንገድ ደሕንነት ሥራ ላይ የኮሚኒኬሽንና የመንገድ 
ደሕንነት ባለሙያዎች ሚና የማይናቅ ነው ያሉት አቶ 
እያየህ፤ መድረኩ የመማሪያም የልምድ ልውውጥም 
በመሆኑ በመንገድ ደሕንነት ላይ የራሱ አወንታዊ 
አስተዋፅኦ እንደሚያመጣ ተስፋ የተጣለበት ነው ሲሉም 
አክለዋል።

የትኛውም የትራፊክ አደጋ ለየትኛውም አካል የሚሰጥ 
አይደለም የሚሉት ኦፊሰሩ፤  ችግሩ አንዱ ካንዱ ጋር 
የተሳሰረ ነው፤ በመሆኑም በመንገድ ደሕንነት ባለሙያዎች 
ላይ እና በኮሙዩኒኬሽን ባለሙያዎች ላይ የሚሠራ 
የግንዛቤ ማስጨበጫ ሥራ አስፈላጊ ነው ብለዋል። 
የመንገድ ደሕንነት የሚሻሻለው እና በአደጋ የሚሞቱ 
ሰዎችን መቀነስ የሚቻለው በተቀናጀ መልኩ ሲሠራ ነው 
ሲሉም ገልጸዋል።

ሥልጠናውን በመካፈል ላይ የነበሩት የአዲስ አበባ 
ትራፊክ ማኔጅመንት ኤጀንሲ የመንገድ ትምህርት 
ባለሙያ አቶ ሙሴ ተመስገን በበኩላቸው፤ በመንገድ 
ደሕንነት ላይ ዓለም አቀፋዊ ተሞክሮዎች ምን ይመስላሉ 
የሚለውን ያስቃኘ እና ይህን በኢትዮጵያ በምን ዓይነት 
ሁኔታ መተግበር ይቻላል የሚለውን የሚዳስስ ሥልጠና 
መሆኑን ተናግረዋል።

እንደ ትራፊክ ማኔጅመነት የመንገድ ትምህርት 
ባለሙያ የግንዛቤ ማስጨበጫ ሥራዎች በምን ዓይነት 
ሁኔታ ቢዘጋጁ ውጤታማ ይሆናሉ የሚለውንም 
አሳይቶናል ያሉት አቶ ሙሴ፤ በሀገራችንና በአፍሪካ  ብሎም 
በኢትዮጵያ ያለውን የችግሩን አሳሳቢነት ቁልጭ ባለ መረጃ 
አሳይቶናል። በሥልጠናው በትራፊክ አደጋ ምክንያት 
የሚጠፋውን የሰው ሕይወት እንደ ሀገር የተያዘውን 
ግብ ለማሳካት ምን ምን ላይ ትኩረት አድርገን መሥራት 
እንዳለብን ግንዛቤ ያስጨበጠ ነው ሲሉ ገልጸዋል። 

በተመደቡበት የሙያ ዘርፍ ለሕብረተሰቡ ግንዛቤ 
በመፍጠርና በማስተማር በአዲስ አበባ እየደረሰ ያለውን 
የትራፊክ አደጋ ለመቀነስ የበኩላቸውን አስተዋፅኦ 
ለማበርከት መዘጋጀታቸውንም አክለው ተናግረዋል። 

አቶ አዲል አብዱላሂ

ዜና

ኢትዮቴሌኮም በበጀት አመቱ፡- 

ሞገስ ተስፋ 

አዲስ አበባ፡- ኢትዮቴሌኮም በ2014 በጀት ዓመት 
የደንበኞቹ ቁጥር  66 ነጥብ  59 ሚሊዮን ማድረሱንና   
61 ነጥብ 3 ቢሊዮን ገቢ ማግኘቱን ገለጸ። የውጭ 
ምንዛሬ ከሚያስገኙ አገልግሎቶች 146 ነጥብ 6 ሚሊዮን 
የአሜሪካን ዶላር ገቢ ማግኘቱንም  አስታውቋል።

የኢትዮቴሌኮም ዋና ስራ አስፈጻሚ ፍሬህይወት 
ታምሩ የተቋሙን የ2014 በጀት ዓመት ስራ አፈጻጸም 
አስመልክቶ ለጋዜጠኞች በሰጡት መግለጫ 
እንዳስታወቁት፤  ተቋሙ በነደፈው የሦስት ዓመት  
የዕድገት ስትራቴጂ  እቅድ መሰረት የትኩረት አቅጣጫና 
የስትራቴጂ መስኮችን ተግባራዊ ለማድረግ ዝርዝር 
ስትራቴጂያዊ ግቦችን በመቅረጽና  ግቦችን ሊያሳኩ 
የሚችሉ ስትራቴጂያዊ እርምጃዎችንና ተግባራትን አቅዶ  
ወደ ስራ ገብቷል።

ግቦችን ለማሳካት የደንበኞችን ሁለንተናዊ 
ተሞክሮ ማሻሻልና እርካታን ታሳቢ ያደረገ የኦፕሬሽን 
ልህቀት ማምጣት፤ የአገልግሎት ተደራሽነትና ጥራትን 
ማሳደግ፣ እያደገ የመጣውን የቴሌኮም አገልግሎት 
ፍላጎት ማስተናገድ የሚያስችል የኔትወርክ አቅም 
ማሳደግ፤ የቢዝነስና ቴክኖሎጂ  መናበብ በመፍጠር 
አዳዲስ አገልግሎቶችን ማምጣት፤ የሀብት አጠቃቀምን 

66 61 ነጥብ 3 ቢሊዮን ብር ገቢ ማግኘቱን አስታወቀ፤

66 የደንበኞቹን ቁጥር 66 ነጥብ 59 ሚሊዮን ማድረሱንም ገልጿል፤

ዳግማዊት ግርማ

በተከበበ ከተማ ምህረት የሆነለት ሕዝብ በድቅድቅ 
ጨለማ ብርሃን  የወጣላቸው ዜጎች ሆነናል።  በተደራረበ 
መከራ ለከረመች እናት ሳቅ ጠፍቷት ለቆየች ሀገር ብዙ 
ሆነላት። አብሮ መሳቅ ናፍቆ ደስታውን ማጋራት ለሚሻ 
ሕዝብ ከወደ አሜሪካ  ሲሰማ የከረመው ድል ብዙ ማለት 
የሚያስችል  የእልፍ ትርጉም ባለቤት ነው።

ኢትዮጵያውያን አትሌቶች ደምቀው በታዩበት 
በ18ኛው የዓለም አትሌቲክስ ሻምፒዮና ኢትዮጵያ 
በተቀዳጀችው ድል ምክንያት የዓለም አደባባዮች 
የኢትዮጵያን ሰንደቅ ከማውለብለብ ውጪ ምርጫ 
አጥተው ከርመዋል። 

በሰሞኑ ክስተት ኢትዮጵያውያን አብረው የሳቁ 
ጥርሶች፣ ስለ አንድ ጉዳይ የዘመሩ ከናፍሮች፣ ስለ ሀገር 
ፍቅር ሲሉ ያነቡ አይኖች፣ በማድነቅ ድጋፍ የተጨበጨቡ 
እጆች፣ በመደመም ደስታ የተሳከሩ ልቦች ያሏቸው 
ሆነዋል። በአትሌቶቻችን ጥንካሬ ጠንክረን ታይተናል፣ 
በላብ ባገኙት ድል ባለ ድል ሆነናል፤ እነሱ በሆኑት እኛ 
ኮርተናል።	

በእስካሁኑ ልምዳችን የአትሌቲክስ ሜዳዎች የመሮጫ 
ስፍራ ብቻ አለመሆናቸውን ለመታዘብ የሚያስችል በቂ 
እውቀት አዳብረናል፤ ይልቁንም የተጫዋቾች ፖለቲካዊ 
አመለካከት፣ የሀገራት ባህል ማስተዋወቅያ መድረክ፣ 
የአንድነት ማሳያ፣ የሀገርን ሰንደቅ በክብር መስቀያ 

ስፍራም ጭምር እንጂ።
ለኢትዮጵያም የአትሌቶቹ ድል በብዙ ሚሊዮን 

ዶላሮች ማስተዋወቅ የማትችለውን እልፍ ጉዳይ 
ለዓለምአቀፉ ማህበረሰብ ማሳያ እድል ፈጥሮላታል። 
ሀገሪቷ ለእርሷ ሲሉ ብዙ የሚከፍሉ ልጆች ባለቤት፣ 
የአብሮነት ጥግ፣ ለሀገር የሚከፈል ዋጋ ከሁሉም በላይ 
ሀገርንና ክብሯን የሚያስቀድሙ ዜጎች ያሉባት መሆኗን 
ያለ ማንም መስካሪ አሳይታለች።

በዓለም አትሌቲክስ ሻምፒዮናው ከፍተኛ ድል 
ላስመዘገቡት የኢትዮጵያ አትሌቲክስ ቡድን አባላት 
ብዙዎች በተለያየ መንገድ ደስታቸውን ገልጸውለታል። 
የኢፌዴሪ ፕሬዚዳንት ወይዘሮ ሳህለወርቅ ዘውዴ፣ 
ጠቅላይ ሚኒስትር ዶክተር ዐቢይ አሕመድ፣ የአዲስ አበባ 
ከተማ ከንቲባ ወይዘሮ አዳነች አቤቤ፣ የክልል ርዕሳነ 
መስተዳድሮች  በሰጡት መግለጫዎች የእንኳን ደስ 
አላችሁ መልእክታቸውን ካስተላለፉት መሀል ናቸው።

ታዋቂ ሰዎችና መላው የሀገሪቷ  ሕዝቦችም 
በማሕበራዊ ትስስር ገፃቸውና በተለያዩ መንገዶች 
በአትሌቶቹ ድል የተሰማቸውን ደስታ ቃል በማጣት 
በሳግ ተሞልተው ሲገልጹ ተስተውለዋል። የኢትዮጰያ 
ሕዝብም የአትሌቶቻችንን ዋጋ ክብርና ሞገስ አልረሳም። 
በትናንትናው እለት በታየው የአቀባበል መርሀ ግብር ላይ 
ብዙ የደስታ ስሜቶች፣ እንባ ያጋቱ አይኖች ታይተዋል።

የኢትዮጵያ ፕሬስ ድርጅትም በትናንትናው 
ዕለት በነበረው የአትሌቶች አቀባበል ላይ በመታደም 

የአትሌቶቻችንን ወርቃማ ድል እንዴት አገኛችሁት ሲል 
የአዲስ አበባ ከተማ ነዋሪዎችን ምላሽ ጠይቋል። በዚሁ 
ምክንያትም ድርጅታችን የሀገር ፍቅር ቃል ያሳጣቸው 
ደስታ ያሰከራቸውን ሰዎች ተመልክቷል። 

ለደስታቸው መግለጫ የጠፋቸው ወይዘሮ አስካለ 
ታዬ የተባሉ አዛውንት  በሰጡን አስተያየት  አትሌቶቻችን 
የሀገርና ሕዝብ ኩራት ሆነውናል። አትሌቶቹ  የሀገሪቷን 
ዳር እስከ ዳር  ማስደሰት የቻሉ፤ የሕዝቡ ሞገስ ናቸው 
ሲሉ በማሞካሸት ኢትዮጵያን በዓለም መድረክ  አንድ 
እርምጃ ማራመድ ያስቻሉ መሆናቸውን ገልጸዋል። 
እርሳቸውም በአቀባበል ሥርዓቱ ላይ ከደስታቸው ብዛት 
እየዘመሩና እየፎከሩ መምጣታቸውን ነግረውናል።

ወይዘሮ አስካለ በሌሎች ውድድሮችም ላይ ድሉ 
ሊደገም የሚገባው መሆኑን የመከሩ ሲሆን ከአትሌቲክሱ 
ውጪ ባሉት መስኮችም ላይ ማሸነፍ እንደሚገባ ነው 
የተናገሩት። የኢትዮጵያ ሕዝብም ከአትሌቶቹ  የመተጋገዝ 
ስራ ትምህርት በመውሰድ  የመገፋፋት ሳይሆን የመደጋገፍ 
ስራ መስራት ይገባዋል ሲሉ መክረዋል።

የኢትዮጵያ ህዝብ ፍቅርን አንድነትን ሰላምን 
ለማስፈን መገዳደል ሳይሆን በአንድነት መንፈስ 
መንቀሳቀስ ይገባዋልም ነው ያሉት።

ሌላው አስተያየት ሰጪያችን ደግሞ ገረመው 
አዝመራው ይባላል። ለገረመው  ድሉ አትሌቶቹን  የሀገር 
ኩራት እንደሆኑ እንዲሁም በአብሮነት መስራታቸው 
ኢትዮጵያ ሁሌም አሸናፊ መሆኗን ያስመሰከሩበት ድል 

መሆን ችሏል።
እናት አባቶቻቸው  ልጆቻቸውን ለኢትዮጵያ አምነው 

እንደሰጡ ሁሉ የእምነታቸውን ፍሬ ማግኘት መቻላቸውን 
የገለጸው ገረመው፤ በተለያዩ አካባቢዎች የሚታየውን 
ግጭት በማስቀረት ለጠላት ቦታ ባለመስጠትና በአንድነት 
በማሸነፍ ተንኳሾች ኢትዮጵያ በሌሎችም ዘርፎች መቼም 
የማትሸረሸርና ወደ ኋላ የማትቀር ሀገር መሆኗን እንደ 
አትሌቶቹ ሁሉ ማስመስከር እንደሚገባም ተናግሯል።

ሌላኛው አስተያየት ሰጪ አማኑኤል አዳሙም  
የአትሌቶቹን ድል መግለጽ እስከሚከብደው ድረስ 
መደሰቱን ነግሮናል። “ሀገርን አስቀድመው ባለድል 
ከሆኑት አትሌቶቻችን ብዙ መማር ያለብን ነገሮች አሉ። 
በአትሌቶቹ የተገኘው ድል የሀገሯን ነባራዊ ሁኔታን ድል 
ማድረግ ላይ ማዋል ይገባል” ሲልም ነው የገለጸው።

ለኢትዮጵያ ፕሬስ አስተያየቷን የሰጠችው ወጣት 
እየሩሳሌም አሸብርም ልክ እንደ ሌሎቹ አስተያየት 
ሰጪዎች ሁሉ በአትሌቶቹ ድል ደስ የሚል ስሜት 
እንደተሰማትና ይሄ የአንድነትና የመረዳዳት ስሜት 
በሌሎችም መስኮች ቢደገምና ተባብረን መስራት ብንችል 
ወደ ሰላም ተመልሰን ብንመጣ ደስ ይለኛል ስትል ምኞቷን 
ገልፃለች።

ልክ እንደ ወጣት እየሩሳሌም ሁሉ አቶ አለማየሁ 
ተገኝም የአትሌቶቹን ድል  አንድነትን የሚያጠነክር ድል 
ነው፤ በሌሎች ጉዳዮቻችን ላይ የሚታዩትን ክፍተቶች 
በማሟላት ድሉን ሁሉን አቀፋዊ ማድረግ ይገባል ብለዋል።

ላስከበሩን ጀግኖች የተሰጠ ክብር

በማሻሸል በመስራቱ በርካታ ለውጦችን አምጥቷል።
ኢትዮቴሌኮም በበጀት ዓመቱ 61 ነጥብ 3 ቢሊዮን 

ብር ገቢ መሰብሰብ ችሏል ያሉት ዋና ስራ አስፈጻሚዋ፤   

ይህም የእቅዱን 87 ነጥብ 6 በመቶ እንደሆነና ይህ 
ካለፈው በጀት ዓመት ጋር ሲነጻጸር  የ 8 ነጥብ 5 በመቶ 
ዕድገት እንዳለው ጠቁመዋል። ሆኖም እቅዱ ሙሉ 
በሙሉ ያልተሳካው  በተለያዩ የአገሪቱ ክፍሎች በተለይ 
በሰሜኑ የአገሪቱ  ክፍል ባጋጠሙ የጸጥታ ችግሮች 
ምክንያት  ሶስት ሺ 473 የሞባይል ጣቢያዎች አገልግሎት 
መስጠት ባለመቻላቸው እንደሆነ አንስተዋል።  ስለዚህ 
ካጋጠሙ ችግሮች  አንጻር የተመዘገበው የገቢ አፈጻጸም  
ከፍተኛ መሆኑን ዋና ስራ አስፈጻሚዋ ተናግረዋል። 

    ውጤቱ ሊመዘገብ የቻለው የደንበኞች የቴሌኮም 
አጠቃቀምን ለማሳደግና ተሞክሯቸውን ለማሻሻል 
የሚያስችሉ የኔትወርክ ማስፋፊያ፤ የአገልግሎት ጥራት 
ማሻሻል፣ የደንበኞችን ተጠቃሚነት የሚያሳድጉ  
ወቅታዊነት የተላበሱ 67 አዳዲስና 77 ነባር የአገር 
ውስጥና የዓለም አቀፍ ምርትና አገልግሎትን  በማሻሻል 
ለደንበኞች ለማቅረብ በመሰራቱ መሆኑንም  ገልጸዋል።  

በበጀት ዓመቱ አምስት ነጥብ 4 ቢሊዮን ብር 
መቆጠብ መቻሉን የገለጹት ስራ አስፈጻሚዋ፤ በ2014 
በጀት ዓመት ደንበኞቹን 64 ሚሊዮን ለማድረስ አቅዶ 
66 ነጥብ 59  ሚሊዮን አድርሷል ብለዋል።   ይህም 
ከባለፈው ዓመት ጋር ሲነጻጸር የ18 ነጥብ 4 በመቶ 
ዕድገት  እንዳለው ጠቁመዋል። ከእቅድ አንጻርም   104  
በመቶ ማከናወን መቻሉን ገልጸዋል።

በአገልግሎት አይነትም  የሞባይል ድምጽ ደንበኞች 
64 ነጥብ 5 ሚሊዮን፤ የመደበኛ ብሮድባንድ 506   
ነጥብ 8  ሺ፤ የመደበኛ ስልክ ደንበኞች 885 ነጥብ 3 
ሺ እና የዳታና ኢንተርኔት ተጠቃሚዎች 26 ነጥብ 1 
ሚሊዮን መድረሱን ዋና ስራ አስፈጻሚዋ ተናግረዋል። 

እንደ ዋና ስራ አስፈጻሚዋ ገለጻ፤ የውጭ 
ምንዛሬ ከሚያስገኙ አገልግሎቶች 146 ነጥብ 6 

ሚሊዮን የአሜሪካን ዶላር ገቢ ተገኝቷል። ይህም 
የእቅዱን 82 ነጥብ 3 ነው። ኢትዮ ቴሌኮም ዲጂታል 
ትራንስፎርሜሽንን እውን ለማድረግ የቴሌኮም 
አገልግሎትን  የማዘመንና የማሻሻል አካል የሆነው የ5 ጂ 
የሞባይል ቴክኖሎጂ  በአዲስ አበባ በአምስት ጣቢያዎች  
መጀመሩን ተናግረዋል።

የአገሪቱን የዲጂታል ፋይናንስ አገልግሎት ፍላጎት 
ለማርካትና የፋይናንስ አካታችነትን ለማረጋገጥ 
የሚያስችለውን የቴሌ ብር አገልግሎት  በአጭር ጊዜ 
ውስጥ  21 ነጥብ 8 ሚሊዮን  በላይ ደንበኞች በማፍራት 
30 ነጥብ 3 ቢሊዮን ብር መንቀሳቀሱን ዋና ስራ 
አስፈጻሚዋ ተናግረዋል። 

የቴሌብር ሀዋላ አገልግሎት በማስጀመርና ከዓለም 
አቀፍ ገንዘብ አስተላላፊ  ተቋማት ጋር በማገናኘት  በ37 
አገራት  የሚገኙ ዜጎች  በቀላሉ ወደ አገር ቤት ገንዘብ 
ማስተላለፍ  የሚችሉበት አማራጭ የተፈጠረላቸው  
ሲሆን ባለፉት ስድስት ወራት  ውስጥ 974 ነጥብ 3 ሺ 
የአሜሪካን ዶላር መቀበል መቻሉን ገልጸዋል። 

ኩባንያው ለሁለንተናዊ አገራዊ እድገት ካለው 
አስተዋጽኦ በተጨማሪ  በተለያየ መልክ ለመንግሥት  
በበጀት አመቱ  በወር 18 ነጥብ 8 ቢሊዮን ብር ታክስና 
500 ሚሊዮን  ብር  ‹‹ዲቪደንድ››   ገቢ አደርጓል።  
ለ360 ሺ  በላይ ዜጎች የገቢና የስራ ዕድል ፈጥሯል።  

የዓለም አቀፍ ቢዝነስን ማጠናከርና ገበያው 
በሚጠይቀው  መሰረት አዳዲስ አሰራሮችን በመከተል፤ 
የቴሌኮም ማጭበርበርን በተለያዩ ስልቶች መከላከል 
እንዲሁም የተቋም ደሕንነትን ማረጋገጥ ዋና  ትኩረት 
በማድረግ የተጋረጡ ዘርፈ ብዙ ተግዳሮቶችን በመቋቋም 
በርካታ ስራዎችን ማከናወኑን ዋና ስራ አስፈጻሚዋ 
ገልጸዋል።

ዜና

«ድሉ የተከዘውን ሥነልቦናችንን በሚጠግን መልኩ 
የተፈጸመ ገድል ነው»

አዲሱ ገረመው

አዲስ አበባ፡-  በጀግኖች አትሌቶቻችን የተገኘው 
ድል አስር ሜዳሊያ ማምጣት ብቻ ሳይሆን የተሰበረውን 
ልባችንን የተከዘውን ሥነልቦናችንን በሚጠግን መልክ 
የተፈጸመ ገድልና ውጤት ነው ሲሉ የኢንዱስትሪ 
ሚኒስትር አቶ መላኩ አለበል ገለጹ። 

ኢንዱስትሪ ሚኒስቴር ከተጠሪ ተቋማት ጋር በአሜሪካ 
ኦሪገን በተካሄደው 18ኛው የዓለም አትሌትክስ ሻምፒዮና 
አኩሪ ድል ላስመዘገበው የኢትዮጵያ አትሌቲክስ ቡድን 
ምስጋና አቅርቧል። 

የኢንዱስትሪ ሚኒስትር አቶ መላኩ አለበል በምስጋና 
መርሀ ግብሩ ላይ ባስተላለፉት መልእክት፤ ከድሎች 
ሁሉ የላቀ ድል በመሆኑ ኢትዮጵያ ታመሰግናቸዋለች 
ብለዋል። በጀግኖች አትሌቶቻችን የተገኘው ድል አስር 
ሜዳሊያ ማምጣት ብቻ ሳይሆን የተሰበረውን ልባችንን 
የተከዘውን ሥነልቦናችንን በሚጠግን መልክ የተፈጸመ 
ገድልና ውጤት ነው  በማለት፤ በዓለም አደባባይ ታላቋን 
ኢትዮጵያ ዛሬም ታላቅነቷን በማስመስከራቸው ክብርና 
ምስጋና ይገባቸዋል ሲሉ ተናግረዋል። 

እንደ ሚኒስትሩ ገለጻ፤ ጀግኖች አትሌቶች ድሉን 
ባመጡበት ጊዜ የሥነ ልቦና ጫናዎችን ተቋቁመው  
እንደ አገር ያለፍንበትን ውስብስብ ችግሮች አልፈውና 
ተጋፍጠው በርካታ ተጋድሎዎችን  ፈጽመዋል። በዓለም 
አደባባይ በጽናትና ኢትዮጵያዊ አንድነትን በሚያንጸባርቅ 
መልኩ ድልን ተጎናጽፈዋል።

ለአትሌቶቹ ምስጋና ማቅረብ ብቻ ሳይሆን ከድሉ 
ትምህርት መውሰድ እንደሚገባ የገለጹት ሚኒስትሩ፤ ከድሉ 
በስተጀርባ ያሉትን ሁነቶች በውል መረዳት እንደሚገባ 
አመላክተዋል። ከውድድሩ በፊት አትሌቶቻችን በጽናት 
ራሳቸውን ለአሸናፊነት ማዘጋጀታቸውን፤ በውድድር ጊዜ 
ምንም አይነት ልዩነት ሳይበግራቸው ኢትዮጵያን ከፊት 

- አቶ መላኩ አለበል
የኢንዱስትሪ ሚኒስትር

አስቀድመው ሰንደቅ ዓላማዋን ከፍ ለማድረግ የሚያስችል 
የቡድን ሥራ መሥራታቸውን፤  አስተባባሪዎቻቸውና 
መሪዎቻቸው የሰጧቸውን ተልዕኮ በተገቢው መንገድ 
መቀበላቸውን፤ አስተባባሪዎቹም የመሪነት ሚናቸውን 
መወጣታቸውን አንስተዋል። ይህ ሁሉ በሌላው መስክ 
ለተሰማራው ዜጋ ትምህርት እንደሆነም አመላክተዋል። 

ሚኒስትሩ እንዳሉት አስተባባሪዎቹ ሚናቸውን 
በአግባቡ ባይወጡና ከእያንዳንዱ አትሌት ጋር አብረው 
ባይሮጡና አሸናፊነትን ባያላብሱ ኖሮ  ድሉ አይገኝም 
ነበር። ከዚህ አኳያ ጀግኖቹ አትሌቶች ከውድድሩ በፊት 
ላከናወኗቸው ሥራዎችና በውድድሩ ጊዜ ላሳይዋቸው 
ብርታትና አይበገሬነት እንዲሁም ስለ ሰላም  ስላስተላለፉት 
መልዕክት  ምስጋና ይገባቸዋል። 

ሚኒስትሩ፤ ኢትዮጵያ ትናንትናም አሸናፊ ነበረች፤ 
ዛሬም እያሸነፈች ነው፤ ነገም እያሸነፈች ትቀጥላለች 
ብለዋል። የአሸናፊነቷ ሚስጢሮች በርካታ እንደሆኑም 
ገልጸዋል።  “እንደ አገር በብዙ የተፈተንበት ወቅት ቢኖር 
አሁን ነው። የአሸናፊ አትሌቶቻችን ውጤት ግን በችግር 
ውስጥም ሆነን ነገ ሌላ አዲስ ድልና ውጤት ማስመዘግብ 

እንደምንችል የሚያሳይ ትምህርት ነው” ሲሉ ተናግረዋል። 
የአትሌቶቹ መሪዎች ከድል ማግስት ያስተላለፏቸው 

መልዕክቶችም መሪነት ሲባል ሁለንተናዊ መሆኑን 
እንደማሳያ  በመጥቀስ፤ ይህም በአሁኑ ወቅት አገርን 
በተለያየ ደረጃ እየመሩ ላሉ መሪዎች አብሮነትን፣ 
አንድነትን፣ ጽናትን ያስተምራል ነው ያሉት ሚኒስትሩ። 
የዛሬው ድል ዛሬ ብቻ የተገኘ ሳይሆን ከትናንት እየተገነባ 
የመጣ በመሆኑ ስናመሰግን ለዛሬዎቹ አትሌቶች መሠረት 
የጣሉትን ጀግኖች አትሌቶችን ጭምር ነው ብለዋል። 
ሌሎችም ለትውልድ የሚተላለፍ ሥራ መሥራት 
እንዳለባቸው አስገንዝበዋል። 

ጀግኖቹ በዓለም መድረክ ያሳዩትን ሠላም እንደ 
ትምህርት በመውሰድ የተጀመሩትን የሰላም ውይይቶች 
ወደ ውጤት የማምጣት የጋራ ኃላፊነት እንደሆነም 
ተናግረዋል። 

በሁሉም ሴክተር ምርት እና ምርታማነትን በማሳደግ 
በኢኮኖሚ ራሷን የቻለች ሀገርን በመፍጠር ልክ እንደ 
አትሌቶቻችን ሁሉ የሀገርን ከፍታ ለማስቀጠል መስራት 
ይገባል ሲሉም መክረዋል። 

አመላካች ነው ብለዋል።
እኔ ላሸንፍ ብቻ ሳትሉ በመተባበርና በቡድን 

በመስራት ውጤት አምጣታችኋል ያሉት ፕሬዚዳንት 
ሣህለወርቅ፤ ይህም ለአገራችንም ትልቅ ትምህርት መሆኑን 
ተናግረዋል።

ኢትዮጵያውያን በሙሉ ከምስራቅ እስከ ምዕራብ፣ 
ከሰሜን እስከ ደቡብ ሌት ተቀን የምትለፉ የአገራችን 
አርሶ አደሮች፣ የመንግሥት ሰራተኞች ዳር ድንበራችንን 
የምጠብቁ በዱር በገደሉ ያላችሁ የአገራችን ሠራዊት 
አባላት፣ ሥርዓት የምታስጠብቁልን የፖሊስ ሠራዊት 
አባላት፣ የግል ሰራተኞችና ሌሎቻችሁም ኢትዮጵያውያን 
በያላችሁበት ጀግኖች ልጆቻችን በኦሪገኑ የዓለም 
አትሌቲክስ ሻምፒዮና ደማቅ ድል ስላስመዘገቡ እንኳን 
ደስ አለን ብለዋል።

ዛሬ ኢትዮጵያ በአጥፊው፣ በጨካኙ፣ በሚበድለው፣ 
በሚያጭበረብረውና በሚቦረቡራት የተነሳ ዜጎች 
ተገድለዋል፣ ከቀያቸው ተፈናቅለዋል፤ አሁንም በመጠለያና 
ከቤተሰብ ጋር መገናኘት ያልቻሉ ዜጎች አሉ፤ አትሌቶቻችን 
ጥረው ግረው ድል እንዳስመዘገቡት ሁሉ እኛም ይህን 
ችግር ዝም ሳንል በመታገል ልንሻገረው ይገባል ሲሉም  
አስገንዝበዋል

አገር መውደድ፣ መስራትና ስትጎዳ ማዘን ለተወሰኑ 
ሰዎች የተከለለ የሚመስለን አለን ያሉት ፕሬዚዳንት 
ሣህለወርቅ፤ ይህ ቀን ድል የምናከብርበት ብቻ ሳይሆን 
በአንድነትና በትብብር የማንፈታው ችግር እንደሌለ ትልቅ 
ትምህርት የምንወስድበት ነው ብለዋል።

አትሌቶቻችን ያስገኙት ድል የአሸናፊዋ ኢትዮጵያ 
ገጽታ መሆኑን አመልክተው፤ ከፍ ያለና ዝቅ ያለ 
ኢትዮጵያዊነት እንደሌለ ተገንዝበን ኢትዮጵያዊነትን 
አሸናፊ ማድረግ እንደሚገባም ተናግረዋል።

“ስንደማመጥ፣ ለሁሉም የሚገባውን ቦታ ስንሰጥ፣ 
ከሌላውም ጥሩ ነገር ይገኛል ብለን ስናምን ሙሰኝነትን 
ስንዋጋ፣ ሁሉንም እኩል ያለ አድልዎ ስናስተዳድር፣ 

«አትሌቶቻችን በሐምሌ...

ትክክለኛ ፍትህ ስንሰጥና ሰው ሰው ስንሸት ኢትዮጵያን 
ሁሌም አሸናፊ እንድትሆን እናደርጋታለን ብለዋል።

አገራችን አስቸጋሪ ሁኔታ እያሳለፈች ያለች ብትሆንም 
ለአትሌቶቻችን አቅሟ በፈቀደው መጠን ሽልማት 
ሰጥታለች ያሉት ፕሬዚዳንቷ፤ ሽልማቱ ለቀጣዩ ማበረታቻ 
እንደሚሆን ገልጸዋል።

በሌሎች የስፖርት ዘርፎችም ጠንካራና ውጤታማ 
ስራ በመስራት ኢትዮጵያን በዓለም መድረክ ከፍ ማድረግ 
እንደሚገባ መልዕክታቸውን አስተላልፈዋል።

ኢትዮጵያ በኦሪገኑ የዓለም አትሌቲክስ ሻምፒዮና 4 
የወርቅ 4 የብር እና 2 የነሀስ በድምሩ 10 ሜዳሊያዎችን 

በማግኘት ከዓለም 2ኛ ደረጃ ከአፍሪካ 1ኛ ይዛ አጠናቃለች።
ይህንን ውጤት ላመጣው ልዑክ የኢፌዴሪ ባህልና 

ስፖርት ሚኒስቴር ከኢትዮጵያ አትሌቲክስ ፌደሬሽን እና 
ከጠቅላይ ሚኒስትር እንዲሁም ከፕሬዚዳንት ጽሕፈት 
ቤት ጋር በመተባበርም በቤተ መንግሥት በተዘጋጀ   መርሃ 
ግብርም የወርቅ ሜዳሊያ ላስገኙት አንድ ነጥብ አምስት 
ሚሊዮን ብር፤ የብር ሜዳሊያ ላመጡት አንድ ሚሊዮን፣ 
እንዲሁም  የነሀስ ሜዳሊያ ላስመዘገቡት ሰባት  መቶ 
ሺህ ብር ሽልማት ተበርክቶላቸዋል። ለልዑካን ቡድኑ 
ተሳታፊዎችም እንደ አስተዋጽኦቸው ከ50 ሺህ እስከ 300 
ሺህ ብር ሽልማት የተበረከተላቸው ሲሆን ለኢትዮጵያ 

አትሌትክስ ፌዴሬሽን ፕሬዚዳንት ኮሎኔል አትሌት 
ደራርቱ ቱሉ 40 ግራም ወርቅ ሽልማት ተበርክቶላታል።

በዚህ መሰረት አትሌት ለተሰንበት ግደይ ሁለት 
ሚሊዮን ብር፣ አትሌት ጉዳፍ ፀጋይ 2 ነጥብ 5 ሚሊዮን 
ብር፣ አትሌት ታምራት ቶላ 1 ነጥብ 5 ሚሊዮን ብር 
እና በተጨማሪ ሪከርድ በመስበሩ 250 ሺህ ብር ፤ 
አትሌት ጎተይቶም ገብረስላሴ 1 ነጥብ 5 ሚሊዮን ብርና 
ሪከርድ በመስበሯ ተጨማሪ 250 ሺህ ብር ሽልማት 
ተበርክቶላቸዋል። ለሌሎች አትሌቶችም እንደተሳትፏቸው 
መጠንና እንዳስመዘገቡት ስኬት ተጨማሪ ሽልማት 
ተበርክቶላቸዋል።

ኢትዮጵያን ከፍ ማድረግ መሆኑን ተናግረዋል። በዚህም 
አንጸባራቂ ድል ያስመዘገቡ አትሌቶችን ማመስገን 
ኢትዮጵያን ማመስገን እንደሆነ ጠቁመዋል።

   ከንቲባ አዳነች እንደገለጹት አሸናፊነት ከአሸናፊ 
ማሕበረሰብ ይቀዳል። የዚህ ታሪክ ባለቤቶችም የዚህ 
የአሸናፊነት ተምሳሌት በመሆናችሁ ልትመሰገኑ ይገባል።

ኢትዮጵያ የባለብዙ ፀጋ ተምሳሌት መሆኗን የተናገሩት 
ከንቲባዋ፤ ከነዚህም ውስጥ አንዱ የመቻል ተምሳሌት 
መሆኗ እንደሆነ ጠቁመዋል። 

   ሀገራችን በየጊዜው ከሚደገስላት የብተና ድግስ 
እየተሻገረች ዛሬ ላይ መድረሷን አስታውሰው፤ ወደፊት 
በድል መጓዟን እንደምትቀጥልም አረጋግጠዋል።

   ፈተና የማይረታን፣ መሰናክል የማያቆመን፣ 
ወራሪዎችም የማይበትኑን ሕዝቦች ነን ያሉት ከንቲባ 
አዳነች፤ እንፈተን ይሆናል እንጂ አንወድቅም ሲሉም 
የኢትዮጵያን የፅናት ልክ ገልጸዋል።

   ከንቲባ አዳነች እንደገለጹት፤ ታሪክ በአንድ ጀምበር 
አይሰራም፣ ሁልጊዜም ጥረት ማድረግን ይጠይቃል፤ 
ዋጋ መክፈልን ይጠይቃል፤ አትሌቶቻችንም ይህንን ድል 
ሲያስመዘግቡ በብዙ ጥረት ውስጥ ነው። በመሆኑም 
ፈተናን ለመጋፈጥ መትጋት ይገባል ሲሉም መልዕክት 
አስተላልፈዋል።

   ኢትዮጵያ በሁሉም አቅጣጫ እያበራች ትሄዳለች 
ያሉት ከንቲባ አዳነች፤ ወደማይቀረው ብልጽግናም 
መገስገስዋን ትቀጥላለች ብለዋል።

የአዲስ አበባ ከተማ...
ከ1ኛው ገፅ የዞረ

ከ1ኛው ገፅ የዞረ

የዝግጅት ክፍል ፋክስ - 251-011-1-56-98-62

አዲስ ዘመን   ዓርብ  ሐምሌ 22 ቀን 2014 ዓ.ም ገጽ 5

ርዕሰ አንቀፅ

ግንቦት 30 ቀን 1933 ዓ.ም ተቋቋመ
አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 

	 • ወርቁ ማሩ

	 • ኃይሉ ሣህለድንግል

	 • አልማዝ አያሌው

	 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ኢትዮጵያ  በ18ኛው  የኦሪገን  የዓለም  ሻምፒዮን  በአትሌትክስ  ብሄራዊ ቡድኗ  አማካኝነት  አራት 
የወርቅ ፣ አራት  የብርና  ሁለት  የነሐስ  በአጠቃላይ   10 ሜዳሊያዎችን  በማግኘት   177 ሀገራትን  አስከትላ   
ከዓለም 2ኛ  ከአፍሪካ ደግሞ 1ኛ ደረጃን በመያዝ  ውድድሩን  አጠናቃለች። በዚህም ሰንደቅ ዓላማችን እና  
ብሄራዊ መዝሙራችን  በዓለም አቀፍ መድረክ  ደምቆ እንዲታይና እንዲሰማ ሆኗል።

ይህ በጀግኖች አትሌቶቻችን የተገኘ አንጸባሪቂ ድል፤  በብዙዎች ዘንድ መገረምና መደነቅን የፈጠረ 
፤በርግጥም  እነዚህ ሕዝቦች /ኢትዮጵያውያን /  በአስቸጋሪ  ሁኔታዎች ውስጥ  አልፈው  ያሰቡትንና  
ያለሙትን ማከናወን የሚያስችለው  ጽናትና ቁርጠኝነታቸው   ዛሬም ህያው ነው እንዲሉ  አስገድዷል። 

የዚህኑ  ያህል  ኢትዮጵያና ኢትዮጵያውያን አበቃላቸው  እያሉ በየአደባባይ ሲያሟርቱ የነበሩ  ታሪካዊ 
ጠላቶቻችንም ሆኑ የጀመርነው ራስን የመሆን የብልጽግና ጉዞ ያስደነገጣቸው  ኃይሎች   አንገታቸውን 
እንዲደፉና ኢትዮጵያውያን በአስቸጋሪ ወቅቶች  የቱንም ያህል  ከፈተናዎች በላይ  መሆን የሚያስችል  የስነ 
ልቦና  ከፍታ  ባለቤት  እንደሆኑ   በተጨባጭ  መረዳት  የቻሉበትን ሁኔታ ፈጥሯል።

ከዚህም ባለፈ  ጠላቶቻችን  ባለፉት አራት ዓመታት ከቀደመው  ጊዜና ዘመን  በከፋ መልኩ  በሀገራችን 
ላይ ተቀናጅተውና ተናበው ባካሄዷቸው የጥፋት ዘመቻዎች  ልቡ የተሰበረውን  ፤ መንፈሱ   የቆሰለውን  
የሕዝባችንን  ልብ እና መንፈሱን በማደስ  ፤ በጥቃቶቹ የተፈጠረውን ጽልመት  በመግፈፍ  ሕዝባችን  አዲስ   
የአሸናፊነት መንፈስ እንዲላበስ   አቅም ሆኗል።

ጠላቶቻችን  ኢትዮጵያውያንን  በዘርና በሃይማኖት  በመከፋፈል  አቅማቸውን ለማዳከምና ለማንበርከክ 
በብዙ መልኩ ያደረጓቸው ጥረቶች  የተጠበቀውን  ፍሬ ማፍራት አቅቶት  መና እየቀሩ  ባለበት ወቅት  

የተገኘው  ይህ የአትሌቶቻችን አንጸባራቂ ድል  ፤ የጠላቶቻችንን  እኩይ ዓላማ  የበለጠ መና እንዲቀር 
የሚያስችለንን የተሻለ አጋጣሚ መፍጠር ያስቻለም  ነው።

በአትሌቶቻችን  የተገኘው  አንጸባራቂ  ድል ከስፖርቱ ድል በላይ መላው ሕዝባችን  ከብዙ የፈተና 
ጉዞና መንገራገጭ በኋላ ፤ ፈገግ እንዲል እንዲስቅና የድል ዜማዎቹን  በአደባባይ እንዲያዜምም  አስችሏል፤  
የሃገራችንንና የሕዝባችንን  የአሸናፊነት  መንፈስ በማደስም  ለአዲስ የድል ታሪክ ራሱን እንዲያዘጋጅ አቅም 
ፈጥሯል። 

ሀገርን እና ሕዝብን በዓለምአቀፍ መድረክ ከፍ አድርጎ  ማስተዋወቅ  ድንገት የሚከሰትና በአጋጣሚ  
የሚሳካ   ነገር አይደለም። ብዙ መልፋት ፤ብዙ  መድከም ፤ጠንካራ የሀገር ፍቅር ስሜት፤ ከፍያለ የአሸናፊነት  
ስነልቦናና፤ ተናቦ ለአንድ ታላቅ ዓላማ መዘጋጀትንና ለዚህም  ራስን አሳልፎ መስጠት የሚጠይቅም ነው።

ይህ በአትሌቶቻችን በዓለም አቀፍ አደባባይ ከብዙ ድካም ልፋትና  ቁርጠኝነት እንዲሁም የአሸናፊነት 
መንፈስ የተገኘው ድል የጀመርነውን  ራስን የመሆን የብልጽግና መንገድ በስኬት ለመወጣት ከፍ ያለ 
ትምህርት ፤ ለመንገዳችንም ስንቅ፤ ለአሸናፊነታችን  ተስፋና ጠንካራ  የስነ ልቦና ምንጭ ሊሆን የሚችል 
ነው። 

ትናንት አደባባይ  ወጥተን ለአትሌቶቻችን ያለንን ክብር ስንገልጽም ፤ከሜዳሊያዎቹ በስተጀርባ ያለውን  
ይህንን ሁሉ  እውነታ ታሳቢ በማድረግ ነው። ከዚህ አንጻር   አቀባበላችን የቱን ያህል ደማቅ ቢሆን፤ ልፋት 
ድካማቸውን  ይመጥናል ብለን የምናበረክትላቸው ሽልማቶች  የቱንም ያህል   ቢገዝፉ  ቢያንስባቸው እንጂ 
የሚበዛባቸው አይሆንም።

አትሌቶቻችን ሀገራችን በተለያዩ ሴራዎችና ጫናዎች እየተፈተነች ባለበት ወቅት ሀገርን ከፍ ያደረጉ 
ብሄራዊ ጀግኖቻችንና አምባሳደሮቻችን ናቸው፤ዓለም ፊቱን ባዞረብንና  ጆሮውን ከኛ ባራቀበት  ወቅት  
ያለእኛ  ማየትና መስማት እንዳይችል ያስገደዱ   ፈርጦቻችን ናቸው፤ ስለእነርሱ አደባባይ መውጣት  
ከባለውለታነታቸው ፣ ከጀግንነት  የአደባባይ  ተጋድሏቸው  አንጻር  ልናደርግ  የምንችለው ትንሹ ነገር  
ነው።

ገና በብዙ ልናመሰግናቸው፤ በብዙ ልናወድሳቸው ፤ በብዙ ልንሸልማቸው ፤በብዙ  እውቅና  
ልንሰጣቸው ፤ ብዙ ዜማ ልንፈጥርላቸው ፤ብዙ ልንገጥምላቸው ፤ጉሮ ወሸባዬ ልንልላቸው ይገባል።ይህ 
ለብሄራዊ ጀግኖቻችን  የሚገባ  አብሮን የዘለቀና በቀጣይም  አብሮን የሚጓዝ ብሄራዊ ጀግኖች  ማፍሪያ 
አቅማችን ነው። የጀግኖች አባቶቻችን ልጆች ነንና፤ ጀግናን እንዴት መቀበል  እንዳለብንም ጠንቅቀን  
እናውቃለን! 

(አቤል ገ/ኪዳን)

የጀግኖቻችን ድል 
ከሜዳሊያ በላይ ነው!

“ደራርቱ ሀገር መሆኗን አሁን ያወቀ ሰው ዘግይቷል። 
ለዚያውም ድንቅ ሀገር ናት። ዝናዋ ሰማይ ነክቶ፣ስሟ 
ዓለምን በናኘ ጊዜ እንኳ ደራርቱ በትህትና መሬት የነካ 
ልብ ያላት አትሌት ነበረች።...ሀገር ማለት ሰፊ ልብ ያላት 
ዓመለ ሸጋውን ብቻ ሳይሆን፣ዓመለ ቢሱንም አቅፋና 
ደግፋ የምትይዝ ማለት ነው።

ደራርቱ፣ብሔርና ሃይማኖት ለይታ አትወድም፣ሰው 
መሆንህን አይታ እንጂ !..ታዲያስ ደራርቱን የምታህል 
መልካም ሀገር የተሸክመችው ኢትዮጵያስ እድለኛ 
አይደለች?...እሾሆችን የምትታገስ አበባ ስላለቻት?...ለካ 
“ደራርቱ”ማለት አበባ ነው?..”

ይህ ንግግር የተገኘው ከዝነኛዋ ተዋናይ አርቲስት 
ሀረገወይን አሰፋ የፌስቡክ ግድግዳ ነው፡፡ሀረገወይን ራስዋ 
ደግሞ የዚህ ንግግር ባለቤት ሌላኛው አንጋፋ አርቲስት 
ደረጄ በላይነህ እንደሆነ ገልጻለች፡፡ የሆነ ሆኖ ሁለቱ 
አርቲስቶች ለደራርቱ ባላቸው እይታ ተስማምተዋልና 
ያሉትን ብለዋል፡፡

ይህ ሀሳብ ግን የሁለቱ ከያኒያን ብቻ አይደለም 
፤ የብዙ ኢትዮጵያውያንም እንጂ፡፡ደራርቱ ግለሰብ 
ሆና ሀገር የሆነች ሴት መሆኗን ፤ ዝናዋ ትህትናዋን 
እንዳላሳጣት ፤ ስልጣንም ሰብአዊነቷን እንዳልሰወረባት 
በተደጋጋሚ ታይቷል፤ ዘንድሮ ደግሞ ሊከለል በማይችል 
ሁኔታ ፍንትው ብሎ ተገልጿል፡፡

የዘንድሮው ውድድር ኢትዮጵያ በአለም 
የአትሌቲክስ ሻምፒዮናው ከፍተኛ የሚባለውን ውጤት 
ያስመዘገበችበት ውድድር ነበር፡፡ ለዚህ ስኬትም ብዙ 
ተጠቃሾች አሉ፡፡ ከነዚህ መሀከል ግን ዋነኛዋ ደራርቱ 
ናት፡፡ ምክንያቱም የደራርቱ እናታዊ አመራር በአሸናፊዎቹ 
ላይ የነበረው ተጽእኖ በግልጽ የሚታይ ስለነበር ነው፡፡

ሁሉም ድል ያስመዘገቡ አትሌቶች ከፈጣሪያቸው ፤ 
ከቤተሰቦቻቸው ፤ ከማኔጀሮቻቸው እና ከአሰልጣኞቻቸው 
በመቀጠል ዋና ምስጋና የሚያቀርቡት ለደራርቱ ነው፡፡
ምስጋናው የተለመደ አይደል ወይ ምን ያስደንቃል የሚል 
ሰው ሊኖር ይችላል፡፡ነገር ግን አትሌቶቹ ያመሰገኑበት 
ምክንያትን ካየን የምስጋናውን ልዩነት እንረዳለን፡፡

ምስጋናው ደራርቱን እንደ ፌደሬሽን ፕሬዚዳንት 
ወይም እንደ ባለስልጣን ከማየት የመጣ ሳይሆን ደራርቱን 
እንደ እናት ፤ እንደ እህት ፤ እንደ ቅርብ ጓደኛ ፤ እንደ 

አማካሪ ከማየት የሚመነጭ ነው፡፡እንደዚህ ሲሆን ደግሞ 
ይለያል፡፡

እኛ ሀገር ሰዎች ስልጣን ሲይዙ ሰውነታቸውን 
ይረሱታል፡፡አለቅነታቸው ይጫናቸዋል፡፡የተቀመጡበትን 
ወንበር ለመሙላት የሚያደርጉት ጥረት አምባገነን 
ያደርጋቸዋል፡፡ማንም የማይቀርባቸው አስፈሪ ፍጥረታት 
ይሆናሉ፡፡በዚህም የተነሳ የእነሱን ስኬት ከሚፈልገው 
ሰው ይልቅ ውድቀታቸውን የሚመኘው ይበልጣል፡፡
እንኳን እንደ ወዳጅ እንደ ሰው እንኳን የሚያያቸው እንኳ 
ይጠፋል፡፡

በዚህም የተነሳ የእነሱ ስብእና ውድቀት ለተቋማዊ 
ውድቀት መንስኤ ይሆናል፡፡ ደራርቱአዊነት የሚያስ 
ፈልገው እዚህ ጋር ነው፡፡ሰውነትን ቅድሚያ መስጠት ፤ 
እናታዊነት፤ እህታዊነት ፤ ጓደኛዊነትን ቅድሚያ መስጠት፡
፡እናታዊ አቀራረብ የትኛውንም ሳይንሳዊ ስሌት ይረታል፡
፡በሳይንሱ መሰረት ሊሸነፉ የሚችሉ አትሌቶች በደራርቱ 
እናታዊ አቀራረብ ግን ወደ አሸናፊነት መጥተዋል፡፡እንደ 
ኢትዮጵያ ላለች በብዙ ነገሮች ላይ የአቅም እጥረት ላለባት 
ሀገር ያለው አማራጭ የደራርቱ አካሄድ ነው፡፡

እኛ ለአትሌቶቻችን በጣም የተራቀቀ ሳይንሳዊ 
ስልጠና ፤ ሳይንሳዊ ትንተና ፤ ሳይንሳዊ አመጋገብ እና 
መሰል ነገሮች መስጠት አንችልም፡፡ ሳይንስን የሚልቅ 
እናታዊ እና አባታዊ ፍቅርን በመስጠት ግን የሰዎችን 
አቅም መገንባት እንችላለን፡፡ደራርቱ ያደረገችውም ይሄን 
ነው፡፡

በሌላ መልኩ ደራርቱ አጀንዳ ሳታደበላልቅ 
የምታስኬድበት መንገድም አስገራሚ ነው፡፡ይህ ውድድር 
የተካሄደው ሀገራችን ብዙ ችግር ውስጥ ገብታ እየዳከረች 
ባለችበት ጊዜ ነው፡፡ ሁሉም ሰው የያዘው የሆነ አይነት 
የሀዘን ጓዝ አለ፡፡ አትሌቶችም የህዝቡ አካል ናቸውና 
ተመሳሳይ ስሜት እንደሚኖራቸው ግልጽ ነው፡፡በተለይም 
ቤተሰቦቻቸው ትግራይ ውስጥ የሚገኙ አትሌቶችን በምን 
አይነት ስነ ልቡናዊ ተግዳሮት እና ፖለቲካዊ ጫና ውስጥ 
ሆነው እንደሚወዳደሩ ግልጽ ነው፡፡

የማንን ባንዲራ መያዝ እንዳለባቸው እና ካሸነፉ ምን 
ማለት እንዳለባቸው በተለያየ መልኩ ከተለያዩ ቡድኖች 
እንደሚነገራቸው ግልጽ ነው፡፡ታዲያ ደራርቱ እንዲህ 
አይነቱን የአጀንዳ መደበላለቅ ሳታስተናግድ እና ልጆቹንም 
አላስፈላጊ ጫና ውስጥ ሳትከት ወቅታዊ ስሜታቸው 

እንዳለ ሆኖ አጀንዳ ሳይደበላለቅ የጋራ በሆነው አጀንዳ 
ላይ እንዲበረቱ ማድረግ ችላለች፡፡

ይህ ትልቅ ትምህርት ነው፡፡በዛሬው ጊዜ አንድ ሰው 
ግለሰባዊ መከፋት ቢኖርበት ያንን መከፋት ጭራሽ አባብሶ 
ያን ሰው ጽንፈኛ የሚያደርግ እንጂ አባብሎ እና አሳምኖ 
ወደ የጋራ ጥቅማችን የሚያመጣ አመራር ማግኘት ከባድ 
እየሆነ ነው፡፡ደራርቱ ግን በእናታዊ ባህሪዋ ሁሉን እንደ 
አመሉ ይዛ ፤ አንዳንዴ እያለቀሰች ፤ አንዳንዴ እየሳቀች ፤ 
አንዳንዴ እያቀፈች ፤ ሌላ ጊዜ ጫማ እየፈታች ለውጤት 
አብቅታለች፡፡

እንዲያውም አትሌቶቹን አባብሎ እና አስታምሞ 
እንዲከርሙ ከማድረግ ባለፈ ይህ ድል ለኢትዮጵያ 
ህዝብ እንደሚያስፈልገው በማሳመን ሁሉም የአቅሙን 
የመጨረሻ መጠን እንዲጠቀም ማድረግ ችላለች፡፡ይህ 
ደራርቱአዊ ውጤታማ መንገድ ነውና እንደ መልካም 
ተሞክሮ ሊቀመር እና ሊስፋፋ ይገባል፡፡

ሌላኛው አስገራሚ ነገር ደራርቱ ለስኬት 
የምታደርገው ያልተቆጠበ ጥረት እና ደስታዋን እንደ 
ማንኛውም ኢትዮጵያዊ የምትደስበት ሁኔታ አስገራሚ 
ነው፡፡በዚህ ውድድር ላይ እንዳየነው ደራርቱ ልጆቿን 
ለማበረታታት መሪ ሊያደርገው ከሚገባው በላይ 
አድርጋለች፡፡ የቆጠበችው ነገር የለም፡፡ያደረገችውን 
ያረገችው አደረገች ለመባል እና ከተጠያቂነት ለመዳን 
ሳይሆን ውጤቱ አስፈላጊ ነው ብላ ስላመነች ነው፡፡

ይሄ አንድ ትልቅ ነገር ነው፡፡በሌላ መልኩ ድሉ ሲገኝ 
የምትደሰትበት መንገድ እንደ መሪ ወይም እንደ አንድ 
አንጋፋ አትሌት ሳይሆን እንደ ማንኛውም ኢትዮጵያዊ 
ነበር፡፡ይህም ትልቅ ትምህርት ነው፡፡የህዝብን ስሜት 
ማወቅ እና መጋራት ሲቻል ነው ለህዝብ መድከም 
የሚቻለው፡፡መሪ ከህዝብ ለየት እና ከፍ ብሎ መታየት 
ያለበት በስትራቴጂያዊ አስተሳሰቡ እና በትህትናው እንጂ 
ከሰው ጋር ሆኖ ባለመደሰት አይደለም፡፡

ደራርቱ ግን በቴሌቪዥን ስናያት ከኛ መሀከል አንዷ 
ትመስል ስለነበር ደስታዋን ስንጋራ ፤ ደስታችንን ስትጋራ 
አብረን ከርመናል፡፡ አሁንም ቢሆን በደራርቱ ማንነት፣ 
የአትሌቲክስ ህይወት ፣ የአስተዳደር መንገድ እና መሰል 
ነገሮች ላይ መጽሀፍ ሊጻፍ ፣ ጥናት ሊጠና ፣ ተሞክሮ 
ሊቀመር እና ሊስፋፋ ይገባል፡፡እንደሚጠቅመን ምንም 
ጥርጥር የለውም፡፡ 

ደራርቱአዊነት ይስፋፋ!!!

ነፃ ሃሳብ
ፖለቲካ እና ልዩ ልዩ

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ 
ባለሙያነት ያገለገሉ ሲሆን፤ የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።   በፌዴራል ውሃ ስራዎች ኮንስትራክሽን 
ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል።  ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ 
ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል።  ጥልቅ 
ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ። 

የተወደዳችሁ የ"አዲስ ዘመን"ቤተሰቦችና አንባ ቢዎች ፤ 
በቅድሚያ አትሌቶቻችን በ18ኛው የኦሪገን የአለም ሻምፒዮን 
ባስመዘገቡት አንጸባራቂ ድል እንኳን ደስ አላችሁ ! እንኳን 
ደስ አለን ! ማለት እፈልጋለሁ ። የምንጊዜም ጀግናችን፣ 
ብሔራዊ ምልክታችንና ኩራታችን አትሌት ሻለቃ ኃይሌ 
ገብረስላሴ አትሌቶቻችን በአሜሪካ ኦሪገን ዩጅን በ18ኛው 
የአለም ሻምፒዮን የተቀዳጁትን አንጸባራቂ ድል፤"ከሜዳሊያ 
በላይ ነው ።"ሲል ገልጾታል። እውነት ነው ከሜዳሊያ በላይ 
ነው። ለ30 አመታት መዋቅራዊና ተቋማዊ ሆኖ የተዘራውን 
ልዩነት፣ ጥላቻና መጠራጠር ለብቻው ሙሉ በሙሉ 
ባያረክሰውም በጅምር ላለው ጥረት ተደማሪ አቅም ይሆናል። 

በሀሰተኛ ትርክት ልፋፌ ነቢብ በወገኖቻችን ላይ 
በተደጋጋሚ የተፈጸመው ጭፍጨፋ ከፈጠረብን ሀዘን ሙሉ 
በሙሉ ባያወጣንም በመጠኑም ቢሆን መጽናኛ ስለሚሆነን 
ከሜዳሊያ በላይ ነው። እንዲሁም በዚህ ቅስም ሰባሪ፣ 
ክፉና ፈታኝ ሰዓት የተገኘ ታላቅና አንጸባራቂ ድል መሆኑ 
ከቀደሙትም ከሚከተሉትም ልዩ ያደርገዋል ብዬ አምናለሁ። 
ከመቼውም ጊዜ በላይ ያለንበት ሁኔታ እንዲህ ያሉ 
መጽናኛዎችን እና የጠለሸውን ገጽታችንን መልሶ መገንቢያ 
ወረቶችን አብዝቶ በብርቱ ይሻልና። ከዚህ አንጸባራቂ ድል 
ጀርባ ያሉ አሰልጣኞች፣ የህክምና ባለሙያዎችና ቤተሰቦች 
የማይተካ ሚና እንዳለ ሆኖ የአትሌት ኮማንደር  ደራርቱ 
ፍጹም ኢትዮጵያዊ በሆነው አመራሯ በአትሌቶች መካከል 
የፈጠረችው አንድነትና እንደ ቡድን በመስራት አገርን 
እንዲያስቀድሙ ለተጫወተችው የማይተካ ሚና በልኩ 
እውቅና ሊቸራት ይገባል።

ከ1970ዎቹ  እስከ 80ዎቹ መጀመሪያ እነ ሻምበል ምሩፅ 
ይፍጠር ብርሃኑ ግርማ፣ ከበደ ባልቻና መሐመድ ከድር 
በአለም የአትሌቲክስ መንደር ማንንም ጣልጋ ሳያስገቡ ከአንድ 
እስከ ሶስት በመግባት ያሸንፉ ስለነበር " አረንጓዴው ጎርፍ " 
የሚለውን ቅጽል ሊቀዳጁ ችለዋል፡፡ ያው እንደሚታወቀው 
የአትሌቶቻችን ማልያ አረንጓዴ ስለሆነ ነው ተከታትለው 
ሲያሸንፉ አረንጓዴው ጎርፍ የሚባሉት። ይህ የመጀመሪያው 
አረንጓዴ ጎርፍ ነው። በ2005 ዓ.ም በፊንላንድ ሄልሲንኪ 
በተካሄደው 10ኛው የአለም ሻምፒዮና ኢትዮጵያ ከአሜሪካና 
ከሩሲያ በመቀጠል በ3 ወርቅ፣ በ4 ብርና በ2 ነሐስ ከዓለም 
ሦስተኛ ሆና ከማጠናቀቋ ባሻገር፤ ኢትዮጵያዊያን አትሌቶች 
ከአንድ እስከ ሦስት ተከታትለው በመግባት ሁለተኛውን 
አረንጓዴ ጎርፍ ለአለም አሳይተዋል። በ5000 ሜትር ጥሩነሽ 
ዲባባ የወርቅ፣ መሠረት ደፋር የብር፣ እጅጋየሁ ዲባባ የነሐስ 
ሜዳሊዎችን ሲያጠልቁ መሠለች መልካሙ ደግሞ 4ኛ 
በመውጣት አለምን ለ2ኛ ጊዜ እውነትም አረንጓዴው ጎርፍ 
አስብለውታል።

 አትሌት ጥሩነሽ ዲባባ በ10000 ሜትር እንደገና ወርቅ 
ባጠለቅችበት፤ ቀነኒሳ በቀለና ስለሺ ስህን በ10000 ሜትር 
ወንዶች  ተከታትለው በመግባት የወርቅና የብር ሜዳሊያ 
አጥለቅልቀዋል። እኔ ሳልሳዊ ያልሁት 3ኛው የአረንጓዴ 
ጎርፍ ደግሞ ሰሞኑን በዩናይትድ ስቴትስ ኦሪጎን ለተከታታይ 
10 ቀናት ሲካሄድ ቆይቶ ባለፈው እሁድ ለሰኞ አጥቢያ 
በተጠናቀቀው የአለም አትሌቲክስ ሻምፒዮና ደግሞ ጀግኖች 
አትሌቶቻችን በመሮጫ መምና ዩጅን ጎዳናዎች ላይ እንደገና 
አረንጓዴ የብራ (ዝናብ የሌለበት) ጎርፍ ሆነዋል። ታላላቅ 
የዓለም መገናኛ ብዙኃንም በአረንጓዴው መለያቸው መላውን 
ዓለም ያስደመሙት ኢትዮጵያውያኑ እውነትም አረንጓዴው 
ጎርፍ እንጂ ሌላ ቃልም ሆነ ቅጽል እንደማይገልጻቸው 
ዘግበዋል፡፡ ሆኖም ኢትዮጵያውያን በጉጉት በጥፍራቸው 
ቆመው ሲጠብቁት የነበረው የወንዶች 5000 እና 10000 
ውጤት ለምን እንዳልተሳካ በግልጽ ተነጋግሮ ማስተካከያ 
ማድረግ ያሻል።

  ከአሜሪካ ቀጥሎ በ4 ወርቅ፣ በ4 ብርና በ2 ነሐስ 
በ10 ሜዳሊያ ከአለም 177 አገራትን አስከትላ 2ኛ መሆኗና 
ሰንደቃችን በአለም አደባባይ በተደጋጋሚ ከፍ ብሎ 
መውለብለቡ፤ ባለፉት ሁለትና ሶስት አመታት ግብጽ፣ 
ሕወሓት፣ የምዕራባውያን ሚዲያ፣ የሰብዓዊ መብት ተቆርቋሪ 
ነን ተብዬዎች ተቀናጅተውና ተናበው በከፈቱብን የጸረ 
ኢትዮጵያ የፕሮፓጋንዳ ዘመቻና በአናቱ የእኛ የዲፕሎማሲና 

3ኛው የብራና  አረንጓዴ ጎርፍ  
የሕዝብ ግንኙነት ድክመት ተጨምሮበት ክፉኛ የጠለሸውን 
ገጽታችንን ለማሻሻል ያግዛል። ይሄን ተከትሎ ደግሞ 
ቱሪዝሙን ያነቃቃዋል። ስፖርትን ባጠቃላይ ከአገራችን 
አውድ አውጥተን ብንመለከተውም ተመሳሳይ አዎንታዊ 
ተጽዕኖ ነው ያለው።

 "ስፖርት አለምን የመቀየር ጉልበት አለው። ሕዝብን 
ለአንድነት የማነሳሳት ኃይል አለው። ከሌላ ከምንም ነገር በላይ 
ሕዝብን አንድ የማድረግ ብርቱ ጉልበት አለው። ወጣቱን 
በሚገባው ቋንቋ ያነጋገራል። ስፖርት ተስፋ በተቆረጠበት 
ተስፋን ያለመልማል። ከመንግስት በላይ ዘረኝነት የመታገል 
ኃይል አለው። በማንኛውም አይነት መድልዎና ልዩነት ፊት 
ላይ የመሳለቅ ጉልበት አለው።" የመጀመሪያው የነጻዋ ደቡብ 
አፍሪካ ጥቁር ፕሬዚዳንት ኔልሰን ማንዴላ/ማዲባ/የስፖርትን 
ኃያልነት በዚህ ደረጃ ከስፖርትነት በላይ አግዝፎ የገለጸው 
በስማ በለው አይደለም። በተግባር በህይወቱ ኑሮትና ተገልጦ 
አይቶት እንጂ። 

በወጣትነቱ በአፓርታይዷ ደቡብ አፍሪካ ቦክሰኛ 
እያለ የስፖርትን ኃያልነት ተገንዝቧል ። ፕሬዚዳንት ከሆነ 
በኋላ ደግሞ ደቡብ አፍሪካ በ1995 ዓ.ም አገሩ የምንጊዜም 
ተቀናቃኟን ኒውዚላንድን አሸንፋ የራግቢን የአለም ዋንጫ 
ስታነሳ በደቡብ አፍሪካውያን መካከል የፈጠረውን 
የአንድነትና የመቀራረብ ስሜት በቅርብ ተረድቶታል ። 
በ2010 ዓ.ም ደቡብ አፍሪካ በአፍሪካ ምድር ለመጀመሪያ 
ጊዜ የተዘጋጀውን የአለም የእግር ኳስ ጨዋታን ስታስተናገድ 
ዜጎች ነጭ ጥቁር ሳይሉ እንዴት በአንድነትና በአብሮነት 
ቆመው እንደ ነበር በአይኑ ስላየ ነው ስፖርት ከስፖርትነት 
በላይ መሆኑን በተደጋጋሚ በአደባባይና በሸንጎ ይመሰክር 
የነበረው። ስለሰሞነኛው የአለም የአትሌቲክስ አንጸባራቂ 
ድል ትርጉምና አንድምታ ላይ ይሄን ያህል ካልሁኝ አይቀር 
በቢቢሲ የአማርኛው መስኮት በአለም ሻምፒዮን የአገራችንን 
የኋላ ታሪክ አሻግሬ ላማትር።     

 ኢትዮጵያና ሜዳሊያ የተገናኙት ገና ከጅምሩ ፊንላንድ 
ሄልሲንኪ በተደረገው የመጀመሪያው የአለም ሻምፒዮና 
ውድድር ነበር። በዚህ የመጀመሪያው የዓለም አትሌቲክስ 
ቻምፒዮና ለኢትዮጵያ እንዲሁም ለአፍሪካ የመጀመሪያውን 
ሜዳሊያ ያስገኘው አትሌት ከበደ ባልቻ ነው ። ከበደ በማራቶን 
ውድድር ሁለተኛ ወጥቶ የብር ሜዳሊያ በማጥለቅ ችቦውን 
አቀጣጠለ ። በጣሊያኗ ከተማ ሮም በተካሄደው ሁለተኛው 
ውድድር ግን ኢትዮጵያ አልተሳተፈችም። በየሁለት ዓመቱ 
በሚካሄደው የዓለም አትሌቲክስ ሻምፒዮና በርካታ ሜዳሊያ 
በመሰብሰብ አሜሪካንን የሚስተካከላት የለም።

ሁለተኛ ደረጃ ላይ የምትገኘው ደግሞ ጎረቤት አገር 
ኬንያ ናት። ኢትዮጵያ በዚህ ውድድር እስካሁን ባከማቻቸው 
ሜዳሊያዎች ከዓለም ሰባተኛ ደረጃ ላይ ተቀም ጣለች። 
የ2022 የኦሪገን ሻምፒዮናን ጨምሮ ኢትዮጵያ 95 
ሜዳሊያዎች አሏት። 33 የወርቅ ፣ 34 የብር እንዲሁም የ28 
የነሐስ ሜዳሊያዎችን አሰባስባለች። አትሌት ከበደ ባልቻ 
በማራቶን መድረክ ለመጀመሪያ ጊዜ የብር ሜዳሊያ ያስገኘ 
አፍሪካዊ መሆኑን ቢቢሲ ያወሳል።

በፈር ቀዳጁ የሄልሲንኪ ውድድር ኢትዮጵያ በከበደ 
ባልቻ ነሐስ ሜዳሊያ አሸንፋ ከዓለም 15ኛ ደረጃን ይዛ 
ስታጠናቅቅ ፤ በዚህ ውድድር የሜዳሊያ ሰንጠረዥ ውስጥ 
መግባት የቻለች ብቸኛዋ አፍሪካዊት አገር ናት ። በወቅቱ 
ምሥራቅ ጀመርን 19 ሜዳሊያዎችን በመሰብሰብ 1ኛ ሆና 
ስታጠናቅቅ፣ የውድድሩ ኃያል አገር አሜሪካ ደግሞ 2ኛ ሆና 
ትከተላለች ። በጣልያኗ ሮም በተካሄደው ሁለተኛው የዓለም 
አትሌቲክስ ሻምፒዮና “የአትሌቲክስ ቡድን እየመራ የሚጓዝ 
አሠልጣኝ ባለመገኘቱ ኢትዮጵያ አልተሳተፈችም።”ሲል 
ቢቢሲ ምንጭ ጠቅሶ ያስታውሳል ።

 ኢትዮጵያ በዚህ ታላቅ የአለም አትሌቲክስ ሻምፒዮና 
መድረክ የመጀመሪያውን ወርቅ ያገኘችው በአትሌት ሻለቃ 
ኃይሌ ገብረሥላሴ አማካይነት ነው ። ኃይሌ የጀርመኗ 
ስቱትጋርት ባዘጋጀችው አራተኛው የዓለም አትሌቲክስ 
ቻምፒዮና በ10000 ሜትር ለአገሩ ወርቅ ማምጣት ችሏል ። 
በ5000 ሜትር ተወዳድሮ የነሐስ ሜዳሊያ ለአገሩ በማምጣት 
ባለ ድርብ ድል ሆነ ። አትሌት ፊጣ ባይሳ ደግሞ ሌላ ነሐስ 

አክሎ ኢትዮጵያ በሦስት ሜዳሊያ አሸብርቃ ተመለሰች። 
ኢትዮጵያ በዓለም አትሌቲክስ ሻምፒዮና መድረክ በስዊድኗ 
ጉተምበርግ ከተማ እስከተሰናዳው ውድድር ድረስ ከአፍሪካ 
አንደኛ በመሆን አጠናቃለች። በጉተምበርግ በተካሄደው 
ውድድር ግን አንደኝነቱን ለኬንያ አስረከበች ። 

በዚህ ውድድር ኬንያ ሁለት የወርቅ ሜዳሊያዎችን 
ጨምራ ስድስት ሜዳሊያ  በመሰብሰብ  ስሟን ከፍ 
አደረገች ። በዓለም አትሌቲክስ ሻምፒዮና ኢትዮጵያና ኬንያ 
ከጉተምበርጉ ፍልሚያ በኋላ ፉክክራቸው እየበረታ መጣ። 
በ2003 ዓ.ም በተካሄደው የፓሪሱ ሻምፒዮና ኢትዮጵያ 3 
የወርቅ ፣ 2 የብርና 2 የነሐስ ሜዳሊያ በማምጣት ከዓለም 
አራተኛ ሆና ያጠናቀቀችበት መድረክ አይረሳም ። በፊንላንድ 
ሄልሲንኪ የተካሄደው 10ኛው ሻምፒዮና ግን ለኢትዮጵያ ልዩ 
ነበር ይላል ቢቢሲ። ኢትዮጵያ በዚህ ውድድር ከአሜሪካና 
ከሩሲያ በመቀጠል በ3 ወርቅ ፣ በ4 ብርና በ2 ነሐስ 
ሜዳልያዎች በመንቆጥቆጥ ከዓለም 3ኛ ሆና አጠናቀቀች ። 

ይህ የሄልሲንኪው ውድድር ከፍ ብሎ እንደተጠቀሰው 
ሁለተኛው የ“አረንጓዴው ጎርፍ” ነው። ከሁለት ዓመት 
በኋላ ጃፓን ኦሳካ ባሰናዳችው ውድድር ድል ፊቱን  ወደ  
ኬንያ አዞረ። ኬንያ በዚህ ሻምፒዮና 5 ወርቅን ጨምሮ 15 
ሜዳሊያዎች ጠራረገች። ከዚያ በኋላ በነበሩት የበርሊን ፣ 
ዴጉ ፣ ሞስኮ ፣ ቤይጂንግ ፣ ሎንዶን ፣ ዶሃ ላይ በተካሄዱ 
ውድድሮች ኬንያ በሜዳሊያ ብዛት ኢትዮጵያን እየመራች 
ቆይታለች ።

  አትሌት ኮማንደር  ደራርቱ ቱሉ ለመጀመሪያ ጊዜ በዓለም 
ሻምፒዮና የተሳተፈችው በ1991 ዓ.ም ቶኪዮ በተዘጋጀው 
ውድድር ነው ። ምንም እንኳ ደራርቱ በተሳተፈተችበት 
የ10 ሺህ ሜትር ውድድር ሜዳሊያ ባታመጣም በቀጣዩ 
ዓመት ባርሴሎና በተዘጋጀው ኦሊምፒክ ላይ ወርቅ ማጥለቅ  
ችላለች ። የአገሯን ስም በተለያዩ መድረኮች ያስጠራችው 
ደራርቱ የኢትዮጵያ አትሌቲክስ ፌዴሬሽን ፕሬዚዳንት ሆና 
ከተመረጠች በኋላ ለውጥ ማምጣት ችላለች ። ነገር ግን 
ለደራርቱ ሁኔታዎች ሁሉ   የተመቻቹ ነበሩ  ማለት ከባድ 
ነው ። 

ደራርቱ ፌዴሬሽኑን መምራት ከጀመረች ወዲህ ሁለት 
ጊዜ በዓለም ሻምፒዮና ፤ አንድ ጊዜ በኦሊምፒክ መድረክ፤ 
አንድ ጊዜ ደግሞ በዓለም የቤት ውስጥ ውድድር ተሳትፋለች 
። በኳታር ዋና ከተማ ዶሃ በተሰናደው የ2019 የዓለም 
ሻምፒዮና ኢትዮጵያ ሁለት ወርቅ ፣ አምስት ብርና አንድ 
ነሐስ ይዛ በድል ተመልሳለች ። በዚህ ውድድር የኢትዮጵያ 
አትሌቶች በሚታወቁበት የመካከለኛና ረዥም ርቀት ውድድር 
የተለመደውን ወርቅ ማስመዝገብ ባይችሉም ተስፋ ያላቸው 
አትሌቶች ታይተዋል ።

ኢትዮጵያ በመድረኩ በስምንት ሜዳሊያ አምስተኛ 
ደረጃ ይዛ አጠናቀቀች ። ከዚህ በኋላ በደራርቱ የተመራው 
የኢትዮጵያ አትሌቲክስ ቡድን ታላቅ ወደ ሚባለው 
የኦሊምፒክ መድረክ ነው ያቀናው ። በ2022 ቶኪዮ 
ኦሊምፒክ ኢትዮጵያ ያገኘችው ሜዳሊያ ብዛት አራት ነው። 
ይህ ውጤት ኢትዮጵያ በኦሊምፒክ መድረክ ካመጣቻቸው 
ዝቅተኛ ከተባሉት የሚመደብ ነው ። ቀጥሎ ኢትዮጵያ 
የተሳተፈችበት ዓለም አቀፍ መድረክ ባለፈው መጋቢት 
የተካሄደው የዓለም የቤት ውስጥ አትሌቲክስ ፍልሚያ 
ነው። ይህ መድረክ ኢትዮጵያዊያን አትሌቶች ደምቀው 
የታዩበት ነበር ። ኢትዮጵያ በአራት ወርቅ ፣ በሦስት ብርና 
በሁለት የነሐስ አሜሪካንን   አስከትላ ከዓለም  ቁንጮ ሆና 
አጠናቃለች ።

በአሜሪካ ኦሪገን በተካሄው የዘንድሮው የዓለም 
የአትሌቲክስ ሻምፒዮና ኢትዮጵያ አንጸባራቂ ድል 
ማስመዝገብ ችላለች ። በተለይ የኢትዮጵያ አትሌቶች 
የምንጊዜም ተቀናቃኝ የሆነችው ኬንያ በምትታወቅባቸው 
ርቀቶች ሳይቀር ኢትዮጵያዊያን አትሌቶች ብቅ ብቅ 
ማለታቸው በቀጣይ ከተሰራበት የተሻለ ውጤት ሊመዘገ 
ብበት እንደሚችል አመላክቷል ። 

ኬንያና ኢትዮጵያ ድንበር ብቻ አይደለም የሚጋሩት ። 
ሜዳሊያ የሚታደልበት የአትሌቲክስ መድረክንም ጭምር 
እንጂ ይላል    ቢቢሲ  የሁለቱን  አገራት   ፉክክር   ለማስ 

ታወስ። በተለይ በረዥም ርቀት የሩጫ ውድድር ሁለቱ 
አገራት በየመድረኩ አንገት ለአንገት ሲተናነቁ  ማየት  አዲስ 
አይደለም። ኃይሌና ፖል ቴርጋት በሚሊ ሜትር ተቀዳድመው 
ሲገቡ የነበረውን ትዕይንት ማን ይዘነጋል ። ቀነኒሳና ኪፕቾጌ 
በሁለት ሰከንድ ልዩነት የጨበጡት የማራቶን ክብረ ወሰንም 
እንዲሁም ተመዝገቦ የሚኖር ነው። ኢትዮጵያዊያን አትሌቶች 
በመካከለኛ ርቀት ማለትም በ5000ና በ10000 ሜትር ፤ 
የኬንያ ደግሞ በአጭርና በመካከለኛ የ800 ፣ የ1500 እና 
የ3000 ሜትር ርቀቶች ሲነግሱ ማየት የተለመደ ነው ።

 ከቅርብ ዓመታት ወዲህ ኬንያዊያን በመካከለኛ ርቀት 
ኢትዮጵያን ሲፋለሙ ተመልክተናል። ኢትዮጵያዊያን 
አትሌቶች ደግሞ በ1500 እና 3000 ሜትር መሰናክል 
ውድድሮች ኬንያዊያንን መፈተን ይዘዋል። በ2019 የዶሃ 
ዓለም ሻምፒዮና በ3 ሺህ ሜትር መሰናክል ኬንያዊው 
ኪፕሩቶ ታዳጊው ኢትዮጵያዊ ለሜቻ ግርማን በሚሊ ሜትር 
ቀድሞ ወርቅ ያጠለቀበት ውድድር የሚዘነጋ አይደለም። 
በነገራችን ላይ ለሜቻ ግርማ በ3000 ሜትር መሰናክል 
ለኢትዮጵያ ሜዳሊያ ያስገኘ የመጀመሪያው ወንድ አትሌት 
ነው ይለናል ቢቢሲ። አትሌት ሶፊያ አሰፋ በ2013 ሞስኮ ላይ 
ያገኘችው   ነሐስ በርቀቱ  ብቸኛው የኢትዮጵያ  ሜዳሊያ 
ነው። በዘንድሮው የኦሪገን ዓለም ሻምፒዮና የታየውም ይህ 
ነው።

ለሜቻ ግርማ በርቀቱ ሁለተኛ ብሩን በተከታታይ 
አጥልቋል። ጉዳፍ ፀጋይ ደግሞ በ1500 ሜትር ለአገሯ ብር 
አስገኝታለች። ኬንያዊቷ ፌይዝ ኪፕየጎን ለአገሯ ወርቅ 
አስገኝታለች። የኬንያ መገናኛ ብዙኃን በዘንድሮው የኦሪገን 
ውጤት ደስተኛ አለመሆናቸውን እየገለጡ ነው። ኬንያ 
ባለፈው የዓለም ሻምፒዮናም ሆነ በኦሊምፒክ መድረክ 
ከኢትዮጵያ ልቃ ብታጠናቅቅም በዓለም የቤት ውስጥ 
ውድድርና በአሜሪካው የዓለም ሻምፒዮና የተመዘገበው 
ውጤት አመርቂ ሆኖ አልተገኘም።

በአሜሪካዋ ኦሪገን ግዛት ሲካሄድ የሰነበተው18ኛው 
የዓለም አትሌቲክስ ሻምፒዮና ባለፈው እሁድ ተጠናቋል። 
በዚህ ውድድር ኢትዮጵያ በወንዶች እና ሴቶች ከ800 
ሜትር እስከ ማራቶን ባሉ የውድድር ዘርፎች ተሳትፋለች። 
አራት የወርቅ፣ አራት የብር እና ሁለት የነሃስ ሜዳልያዎችን 
በመቀዳጀት ከአሜሪካ በመቀጠል ሁለተኛ ሆና በድል 
አጠናቃለች። ኢትዮጵያ በኦሪገን ካሸነፈቻቸው 10 
ሜዳሊያዎች ሰባቱ በሴት አትሌቶች የተገኙ ናቸው። ለእንስት 
አናብስቱ በዚህ አጋጣሚ ከመቀመጫዬ ተነስቼ ባርኔጣዬን 
ከፍ አድርጌያለሁ። የዓለም አትሌቲክስ ቻምፒዮና በፈረንጆቹ 
ከ1983 ጀምሮ በየሁለት ዓመት ልዩነት መካሄድ የጀመረ 
ሲሆን፤ ኢትዮጵያውያን አትሌቶች በ5000 እና በ10000 
ሜትር ውድድሮች ስመ ጥር ሆነውበታል።

ቀደም ሲል በ10 ሺህ ሜትር፣ በ5 ሺህ ሜትር እና በግማሽ 
ማራቶን፤ ሦስት የዓለም ክብረ ወሰን ባለቤት የሆነችው 
አትሌት ለተሰንበት ግደይ በዚህ ታላቅ መድረክ አሸናፊነቷን 
አስጠብቃለች። ለተሰንበት ከውድድሩ በኋላ ለመገናኛ 
ብዙኃን በሰጠችው አስተያየት “ህልሜ እውን ሆኗል። 
ይህ ድል ከዓለም ክብረወሰን በበለጠ ለእኔ ትልቅ ነው። 
በውጤቱ በጣም ደስተኛ ነኝ” ብላለች። አትሌት ጎይተቶም 
ገብረሥላሴም በሴቶች ማራቶን የሻምፒዮናውን ክብረ ወሰን 
በመስበር አሸናፊ መሆኗ ይታወሳል። በኦሪገን መድረክ ደግሞ 
በማራቶን ለኢትዮጵያ የወርቅ ሜዳሊያ አስገኝታለች። ከዚህ 
በፊት ማሬ ዲባባ በ2015 ቤይጂንግ በተካሄደው የዓለም 
ሻምፒዮና የወርቅ ሜዳሊያ አሸናፊ ሆና ነበር ።

ኢትዮጵያ ፤ በተለይ በፈረንጆቹ ከ1999 እስከ 2007 
ባሉት ዓመታት በ10 ሺህ እና በ5 ሺህ ሜትር ከአንድ እስከ 
ሦስተኛ ደረጃ ውድድሩን በማሸነፍ  በርካታ ሜዳሊያ 
አካብታለች።      ጌጤ ዋሚ ፣   ደራርቱ  ቱሉ ፣  ወርቅነሽ  
ኪዳኔ ፣ ጥሩነሽ ዲባባ፣ ብርሃኔ አደሬ፣ አልማዝ አያና  እና 
ሌሎች በአትሌቲክሱ ዓለም አገራቸውና ያስጠሩ ሴት 
አትሌቶች ናቸው ።

አገራችን ኢትዮጵያ በጀግኖች ልጆቿ ታፍራና 
ተከብራ ለዘላለም ትኑር !

አሜን።

ሀገርኛ
ማህበራዊ

በአክበረት ታደለ

       ለብዙዎቻችን መመለስ ከሚከብዱን ጉዳዮች 
ቀዳሚው ኢትዮጵያዊነት ምንድነው?  የሚለው 
ጥያቄ ነው። ብዙዎች በየዘመናቸው  በተረዱበት 
ልክ ሊያብራሩት  ሊገልፁት  የሞከሩ ቢሆንም  
አሁንም ድረስ  በቂ የሚባል  መልስ ያልተገኘለት፡ 
ወደፊትም ደግሞ ጥያቄ ሆኖ  የሚቀጥል ጉዳይ ነው።  
ምክንያቱም ኢትዮጵያዊነት ቅኔ ነው በሰም እና ወርቅ 
የተለበጠ።  ብዙ ምርምር የሚጠይቅ  በዘመናት ውስጥ 
አጥጋቢና ቀጥተኛ ምላሽ  ያልተገኘለት ስውር ቅኔ። 
ኢትዮጵያዊነትን  እንዴት ትገልፁታላችሁ  ተብለን 
ብንጠየቅ መልሳችን የሚሆነው ረጅም ዝምታ ነው። 
ምክንያቱም ኢትዮጵያዊነትን ለመግለፅ  ቃል ያጥረናል፤ 
ቋንቋ ይነጥፍብናል።               
    ኢትዮጵያዊነት ለኛ የምንኖረው ፤ የእለት ተእለት 
ህይወታችን ፤ ሳቃችን፤ ለቅሷችን፤ ሀዘናችን፤ 
መፅናናታችን፤ የብዙ ስሜቶች ቅይጥ ነው። ታዲያ ይህን 
የብዙ ስሜቶች ቅይጥ በቃላት ድርድር ማሳየት በቋንቋ 
ቅንብር  በሙላት መግለጽ አይቻልም።  ቢሆንም ግን  
ስሜትን ለመግለጽ ያህል ትንሽ ነገር ማለት አይከፋምና 
እንደሚከተለው ልግለፀው። 
    ኢትዮጵያዊነት የሚኖር እንጂ የሚወራ አይደለም። 
ኢትዮጵያዊነት የአንዲት ኢትዮጵያ የምትባል 
አገር  ህዝብና አስተዳደር  ማንነት ማለት ነው።  
የኢትዮጵያን ብሄራዊ ቅርፅ የያዘ፣ አቅጣጫና  ይዘት 
የሚነድፍ  የሚመራ ፍልስፍና፣ የህዝቧን አንድነት፣  
የግዛቷን  ሉዓላዊነት፣ የመንግስቷን ቀጣይነት  የዜጎቿን 
እኩልነት፣  የሚሰብክ  አንድ የመሆን አስተሳሰብ  ነው።  
ኢትዮጵያዊነት ባህልና ታሪክ ተሳስረው ያቆሙት 
ማንነት ነው።
         ኢትዮጵያዊነት  ከግላዊነት  የራቀ  ማህበራዊ  ፍቅር 
ወይም  ከራስ ወዳድነት  የተለየ የወገን ተቆርቋሪነት  
ነው። ቁጥብነትን፤ ጨዋነትንና  ግብረ ገብነትን  
መከተሉ፣  ለቃሉ መታመንና አደራ ጠባቂነትን ማንገሱ 
ቀናነትንና የልብ ንፅህናን ማክበሩ ልዩ ያደርገዋል። 
አትዮጵያዊነት ክብር እና ፀጋ ያልተለየው የትህትና 
መንፈስ ነው። ኢትዮጵያዊነት  የሠከነ ስሜት  የነቃ 
ህሊና ነው።
  ኢትዮጵያዊነት የማንነት ፍልስፍና  ባለፈውን 
ተንተርሶ  ወደፊት የሚመጣውን እጣፈንታ  ተስፋ 
የሚያደርግ  ማህበረሰብ፣ ረጅም ርቀት በመጣ ታሪካዊ 
መስተጋብር  ያዳበሩት ቤተሰባዊ ስነልቦና፣  ራሳቸውን 
ከሌሎች የሚለዩበትና  የሚታወቁበት ማህበራዊ እና 
ህሊናዊ  ድንበር ነው።  ነገዳዊ፤ እምነታዊ  ብሄራዊ  
የመሳሰሉ…… የተለያዩና የተሳሰሩ  ድሮችን አካትቶ  
በዘመናት የተሸመነ  ባለህብረ ቀለም ካባ ነው።  የአገር 
ፍቅር የማንነት ክብር፤ አርበኝነት፤ በሚልም ሊገለጽ 
ይችላል። 
          ታድያ በፈጣሪ ጸጋ የተሰጠንን ከጥንት 
ከአባቶቻችን ጀምሮ  የተቀበልነውን  ክቡሩን ማንነት፤ 
ውዱን ስነልቦና  ዘመናዊነት ይሉት ነገር ባመጣብን 
ጣጣ  አደባባይ ላይ ልናዋርደውና  ሸቀጥ ልናደርገው 
አይገባም።  በአሁኑ ወቅት  በስርአት፣ በእምነት  
በባህል ታቅፎ  እዚህ የደረሰን ማንነት የሚያጠፋ፣ 
የሚበርዝ፣  የሚያቃልል አፀያፊ ተግባር  በየሶሻል  
ሚዲያው  እያየን እንገኛለን። በቲክቶክ፤ ዩቲዩብ፤ 
ፌስቡክ፤  ኢንስታግራም በነዚህና በመሳሰሉት ፕላት 
ፎርሞች  የሚታየው ነገር በእውነት ኢትዮጵያዊነትን 
አይመጥንም።   
  ሴትነት ክብር አጥቶ፣ ፆታ የሚባለው ነገር ጭራሹኑ 
ጠፍቶ  ሰውነት ቀሎ ነው የምንመለከተው።  እንደሚታ 
ወቀው ሶሻል ሚዲያ የሚጠቀመው አብዛኛው ወጣቱና 
ታዳጊው የማህበረሰብ ክፍል ነው።  እናም በየሶሻል 
ሚዲያው የሚያጋሩት ምስልም ሆነ ቪድዮ በጣም 
የሚያሳዝን ከመሆኑም ባሻገር  ወዴት እየሄድን ነው፤ 
ባህል ስርአት ክብር የሚባለው ነገር የት ደረሰ? የሚያሰኝ 
ነው።  ሴቶቹ የሚያሳዩት ምስልና ቪድዮ  እርቃናቸውን 
በጡት መያዣና በፓንት  ያልተገቡ እንቅስቃሴዎች 
እያሳዩ ነው።  አንዳንዶቹ የጡት መያዣን ትተውታል።   

የሴት ልጅ ክብርን በማይመጥን  መልኩ ወሲብ ቀስቃሽ  
እንቅስቃሴዎችን ያደርጋሉ። 
    ሴቶቹ የጡትና የመቀመጫ ውድድር ያለ 
እስኪመስል ድረስ  እርቃናቸውን የሚያሳይ ቪድዮ 
ያጋራሉ።   እውነቱን ለመናገር በኢትዮጵያዊ ባህል 
ላደገ ሰው እንደዚህ አይነት ስርአት ያልጠበቀ መረን 
የለቀቀ ነገር መመልከት የሚከብድ ነው።  የወጣቱ 
እንቅስቃሴው ወሬው ሁሉ ወሲብ ብቻ ሆኗል።  
በድፍረት መናገር ይቻላል፤ ሴሰኛ ትውልድ እየተፈጠረ 
ነው። ኢትዮጵያዊነት ጥያቄ ውስጥ ገብቷል።   
በእውነቱ ከሆነ ሚዲያ ላይ  ወጥቶ እርቃንን ማሳየት  
እውቀትም  ጥበብም የሚጠይቅ  ጉዳይ  አይደለም ፤ 
ትንሽ ክብርን መጣል ቢጠይቅ እንጂ።  ታዲያ ትልቅ 
ቁምነገር እንደሰራ፣   ለትውልድ የሚጠቅም፣  ለአገር 
የሚተርፍ ጀብድ እንደፈፀመ  ሰው እርቃንን እያሳዩ  
ቪድዮ በመስራት የሚገኝ ዝናም ሆነ እውቅና የለም።  
ለሰዎች የጥቂት ቀናት የብልግና ምሳሌ ከመሆን በቀር።
    በመሰረቱ ልብስ ያስፈለገው  እርቃን መሆን 
ተገቢም አስፈላጊም ስላልሆነ ነው።  የአብዛኞቻችን 
ኢትዮጵያውያን  የህይወት መመሪያ የሆነው መጽሀፍ 
ቅዱስ ወይም  ቁርዓን  ሴት ልጅ መከናነብ እንዳለባት 
ይናገራል።  እንደው መከናነቡ ቢቀር  እርቃን መሆንን 
ምን አመጣው። በየሶሻል ሚዲያው ያለውን ቪዲዮ  
የሚመለከተው ሰው እርቃናቸውን አደባባይ ለሚያሳዩ 
ሴቶች  የሚያድርበት ክብር ሳይሆን ንቀት ነው። 
     መሸፈን የሚገባውን ነገር፤ በጣም ግላዊ የሆነውን 
ነገር ለአደባባይ ማቅረብ ለሸቀጥ፤  ለሽያጭ  ማቅረብ  
ማለት ነው። ገበያ የወጣ ነገር ደግሞ  የፈለገው ሁሉ 
በገንዘብ ይገዛዋል።    እንደፍላጎቱ ያደርገዋል። እነሱ 
ክብሬን አልፈልገውም ቢሉ  እንዴት ለቤተሰባቸው 
ማሰብ ያቅታቸዋል? ። ቤተሰብ ሲመሰርቱ  ለልጆቻቸው 
የሚያስቀምጡት ታሪክስ ምንድነው?  ምስል፤ ቪዲዮ 
ታሪክ ነው ፋይል ተደርጎ ነው የሚቀመጠው።   ይህንን 
አርቆ ማሰብ እንዴት ያቅታል።  አሁን እያደረጉት 
ያለው ነገር ከሆነ ወቅት በኋላ ሲያዩት ሊፀፀቱ 
እንደሚችሉ እርግጠኛ ነኝ።  የእውነት በጣም አሳፋሪ 
ነገር ነው።  ምንም ያህል ዘመንን ብንል  መጨረሻ ላይ 
ኢትዮጵያውያን ነን።  በባህል ድር እና በእምነት ማግ 
ታስረን ያደግን  የኖርን። 
         ሊሸፈኑ የሚገባቸው የሰውነት ክፍሎቻቸው ላይ 
ንቅሳቶችን በማድረግ  ከእኛ ባህልና ወግ ውጪ  የሆኑ 
ድርጊቶችን  የሚፈጽሙ ወጣቶች ተፈጥረዋል።  በዚህ 
ግዜ ስማርት ስልክ የማይጠቀም  ታዳጊ የለም። ሶሻል 
ሚዲያ የማይጠቀም ወጣት የለም።  በመሆኑም ይህ 
ከባህልም፣ ከእምነትም፣  ከኢትዮጵያዊነትም ያፈነገጠ 
ስራቸው እነዚህ ታዳጊዎችን እየመረዘ ነው ያለው።  
እነዚህ ወጣቶች ቪዲዮውን በተደጋጋሚ  በሚያዩበት 
ወቅት እንደዛ የማድረግ ፍላጎት ውስጥ ይገባሉ  
ትክክለኛ  አግባብ (ኖርማል)   ነገር ይመስላቸዋል። 
እለት እለት የሚያዩት ነገር በመሆኑ ትልቅ ተጽእኖ 
ውስጥ ነው የሚገቡት።   ከባህላቸው ከማንነታቸው 
ያወጣቸዋል። 
        እነዚህ ሰዎች በኢትዮጵያ ባህል፡ ነውር፣ የማይገቡ 
የምንላቸው ነገሮችን አቅልለው ማቅረብ (normalize) 
እያደረጉ ነው ያሉት።  ከትንሽ ጊዜ በኋላ እርቃን መሆን 
የተለመደ (normal) ይሆናል።  ሴሰኝነት ይነግሳል።  
ይኼነው እንግዲህ ትልቁ ኪሳራ። ይህ የጥቂት ወጣቶች 
ጉዳይ ብቻ አይደለም፤ ይህ የትውልድ መጥፋት ጉዳይ 
ነው። ይህ የነገዋ ኢትዮጵያ ጉዳይ ነው። እንግዲህ 
አገር የሚረከበው ይሄ ትውልድ ነው። በሴሰኝነት ልቡ 
የናወዘ በሱስ አእምሮውን የሣተ ትውልድ።  
  በሶሻል ሚዲያው ሴቶቹ በእርቃንነት አባዜ  
ሲናውዙ፣ ወንዶቹ ደግሞ  የተለያዩ  ሱሶችን ፕሮሞት 
(ማስተዋወቂያ) አድርገውታል። ጭሣጭሶችን 
መጠቀም እንደዘመናዊነት ተቆጥሯል። ግብረገብነት 
የሚባል ነገር ጠፍቷል፣  ከሰዎች ጋር የሚኖረንን 
ግንኙነት ስርአት የሌለው ክብር የጎደለው የሚያደርግ 
አስተምህሮ ይዘው መጥተዋል።
   ሌላው ደግሞ በተለይ በአሁኑ ሰአት  በጣም 
እየጎላ  እና እየገነነ  የመጣው በተለይ  ደግሞ በሶሻል  

ኢትዮጵያዊነት  የሠከነ ስሜት  የነቃ ህሊና…
በማህበራዊ ሚዲያዎች እየተሸረሸሩ ያሉ ዕሴቶቻችን

ሚዲያው  በስፋት ለማንፀባረቅ እየተሞከረ  ያለው።  
የግብረሰዶማውያን  ተግባር ነው። 
    ኢትዮጵያውያን  ናቸው ወይ  በሚያስብል ደረጃ 
ግብረሰዶማዊነት  ሲያስፋፉ፣  ሲደግፉ አልፎም 
ተርፎም  የግብረሰዶማውያን መብት ተሟጋቾች ነን 
የሚሉ አካላት ተነስተዋል። ከአለምአቀፍ ድርጅቶች 
ጋር በመሆን   እንዴት ግብረሰዶማዊነትን ኢትዮጵያ 
ውስጥ  ህጋዊ ማድረግ እንደሚችሉ  በግልጽ ይወያያሉ። 
የበለጠ የሚያሳዝነው ደግሞ እዚሁ  ኢትዮጵያ ውስጥ  
የሚኖሩ ግብረሰዶማውያን   ቪድዮ  እየሰሩ  በነጻነት  
ነው የሚለቁት።  የግብረሰዶማውያን  የቀለበት 
ስነስርአት  ሁሉ በቪዲዮ  ማየት  ደረጃ ላይ ደርሰናል።  
ይህ የማንነት ዝቅጠት የስነልቡና ቀውስ ነው።  
ለወንድ ባህሪ የሚገባው ሴት ናት፤ ለሴት ባህሪ ደግሞ 
የሚገባው ወንድ ነው።  ይህንን የተፈጥሮ ህግ በመጣስ  
ለባህሪያቸው የማይገባውን  ነገር ማድረጋቸው ሳያንስ  
ይህንን ድርጊታቸውን  ደግሞ በሚዲያ ያሳዩናል  
አስተሳሰባቸውን ሊጭኑብን ጥረት እያደረጉ ነው። 
    በአሁኑ ሰአት  ከመደበኛ ሚዲያው ይልቅ  በእጅ 
ስልኮቻችን ላይ በምናገኘው ሶሻል ሚዲያ ሁሉንም 
ነገር ይፋ ወጥቷል።   ከተፈጥሮም፤ ከሀይማኖትም፤ 
ከባህልም  ውጪ የሆነ  ነገር በመሆኑ መቼም 
ልንቀበለው እንደማንችልና፣ እንደማይገባ  ግንዛቤ 
ማስጨበጥ የሚገባበት ጊዜ አሁን ነው።  
    ቲክቶክ  የሚባለው ፕላትፎርም ላይ ላይቭ ስትሪም 
(የቀጥታ ስርጭት) የሚባል ፕሮግራም  አለ።  ሰዎች 
ተሰባስበው የተለያዩ ጉዳዮችን እያነሱ የሚወያዩበት 
ፕሮግራም ነው። መልካም እና ገንቢ የሆኑ ሀሳቦችን 
እያነሱ የሚወያዩ ሰዎች ቢኖሩም፣  አብዛኛውን ጊዜ 
ለዛ ቢስ የሆኑ  ጨዋታዎችን የሚጫወቱበት፣ ጥያቄ 
ተጠያይቀው ትእዛዝ መታዘዝ ነው። ትእዛዙ ደግሞ 
መረን  የለቀቀ  አፀያፊ፣ ይሉኝታ፣ ክብር የሚባለውን 
ነገር አሽቀንጥሮ የጣለ  ነገር ነው የሚያደርጉት።  አንዲት 
በውጪ አገር የምትኖር የሶሻል ሚዲያ ተጽእኖ ፈጣሪ 
(influencer)  የሆነች ሴት (እናት) በአንድ ቡድን  
ቀጥታ  ፕሮግራም ላይ ተገኝታ ስትናገር የነበረው ነገር 
በጣም አሳዛኝ ነበር።  ቪድዮው የግብረሰዶማውያን  
አባላት በቀጥታ ስርጭት ተሰባስበው፣  መብታችን 

ነው የሚሉትን ነገር እንዴት  ማስፋፋት እንደሚችሉ፣ 
የሚወያዩበት ፕሮግራም ነበር ።  
    ይህቺ ሴት በቀጥታ ስርጭት ገብታ  የምትናገረው 
ከአንዲት ኢትዮጵያዊ ሴት አንደበት የሚወጣ 
አይመስልም። ስለስነምግባር፤ ስለልጆች የወደፊት 
ህይወት ብሎም ስለ ቀጣይ የአገሪቱ መጻኢ ዕድል 
የምትጨነቅ ሴት አይደለችም። በጓዳ የሚነገረውን 
ሁሉ በአደባባይ እንደመጣላት ትዘረግፈዋለች። ይባሱን 
ብሎም የተሰበሰቡትን ወጣቶች በሷ ጋጠ ወጥ መንገድ 
እንዲጓዙ ትመክራለች፤ ታበረታታለች። 
     ከአንዲት ኢትዮጵያዊት እናት እንደዚህ አይነት 
ንግግር መስማት እጅግ ከባድ ነው።  በጣም የሚከፋው 
ደግሞ ይቺ ሴት ሌሎችም ማህበራዊ፤ ፖለቲካዊ፤ 
ሀይማኖታዊ እና በማናቸውም ወቅታዊ ጉዳዮች ላይ 
አስተያየት የምትሰጥ፤ ሀሳቦችን የምታነሳ፤ በብዙዎች 
የምትታወቅ፤ ብዙ ተከታዮች ያሏት መሆኗ ነው።
     ሶሻል ሚዲያ ያላመጣብን ነገር የለም።  በነገሬ 
ላይ ሶሻል ሚዲያውን ለበጎ ተግባር፣  ለቅዱስ አላማ 
የሚያውሉ፣ ቢዝነስ አድርገውት ብዙ ስራዎችን እየሰሩ: 
በኢኮኖሚ ከቤተሰብ ተላቀው ራሳቸውን ለመቻል 
ጥረት የሚያደርጉ ልጆችን፣  ሰዎችን ሳላመሰግን እና 
ሳላከብር አላልፍም።  ነገር ግን የዚህ ፅሁፍ አላማ  ሶሻል 
ሚዲያውን ለእኩይ አላማ የሚጠቀሙትን መገሰጽ እና  
በዚህ አጀንዳ ዙሪያ ግንዛቤ መስጠት ነው።  
   ጉዳዩን ማለባበስ ከመባባስ፣ ከመስፋፋት 
አላገደውም። በዚህ አጀንዳ  ላይ በተለይ ደግሞ  ቤተ-
እምነቶች ላይ ትልቅ ስራ ሊሰራ ይገባል።  ሁሉም 
ቤተ- እምነቶች  ይህንን የተወገዘና  ርኩስ፣ ከተፈጥሮ 
ውጪ የሆነ  ድርጊት ማውገዝ  አቋማቸውንም ማሳወቅ 
አለባቸው።  ምን ያህል ከእምነትም ከተፈጥሮም ውጪ 
የሆነ ተግባር እንደሆነ  ተከታዮቻቸውን ማስረዳት 
አላባቸው።  የዚህ ምግባር ባለቤቶችም የራሳቸው 
የሆነ ምልክት፣ በአለባበሳቸው፣  ሰውነታቸው ላይ 
በሚያደርጓቸው ነገሮች፣ እንቅስቃሴዎች ማወቅ 
እንደሚቻልና ከነዚህ ሰዎች ራሳችንን  የመጠበቅን 
አስፈላጊነት በአጽንኦት  ማስተማር ይገባቸዋል።  
  እዚህ አጀንዳ ውስጥ የሚገቡ ሰዎች በማወቅም 
ይሁን ባለማወቅ  ይሆናልና፣  ከገቡበት የማንነት 
ቀውስ  እንዲወጡ አካላዊ ህክምናም ይሁን የስነልቦና 
ህክምና  የሚያገኙበትን መንገድ ማመቻቸት ትክክለኛ 
ወደሆነው ማንነታቸው እንዲመለሱ መርዳት ይገባናል።  
የጤና ባለሙያዎችም  በዚህ አጀንዳ ላይ ትልቅ ድርሻ 
ሊኖራቸው  ይገባል። በጤና ላይ ስለሚያመጣቸው 
አካላዊና  ስነልቦናዊ  ችግሮች ማስተማር ተገቢ ነገር 
ነው።
         ማህበራዊ  ሚዲያ በአገራችን ብጥብጥና ሁከት 
እንዲፈጠር ዋነኛ መሳርያ እየሆነ ከመምጣቱም በሻገር 
አገራዊ ዕሴቶቻችንም እያጠፋና በምትኩም ፀያፍ የሆኑ 
መጤ ባህሎችን እያስፋፋ ይገኛል። ማህበራዊ ሚዲያ 
ምን ያህል ትውልድን የመቅጨት ኃይል እንዳለው 
እያየን እንገኛለን። በመሆኑም የሚመለከተው ሁሉ 
በዚህ ጉዳይ ላይ የአቅሙን ብቻ ሳይሆን ከአቅሙ 
በላይ የሆነውን ሁሉ ማድረግ አለበት ምክንያቱም ይህ 
የማንነት ጉዳይ ፤ ሰው የመሆን ጥያቄ ነው።   
           ኢትዮጵያዊነት ርኩሰት የሌለበት  ቅድስና  ነው። 
ሀበሻ ትክክል የመሆን ፍቅር  ልበ ሰፊነት፣ ለትኩረት፤  
አንክሮና ተዘክሮ ያለው ልዩ ቦታ፤ የነግ በኔ ፍቅሩ ፤ 
አስተዋይነቱና ፤ አርቆ አሳቢነቱ ናቸው መገለጫዎቹ። 
በመሆኑም እኛ ስንኖር ኢትዮጵያዊ ስንሞት ኢትዮጵያ 
ነን። ሌላ የምናመጣው ማንነት የምንጨምረው 
ትርክት የለንም።  የኢትዮጵያ ህዝብ  ክርስቲያኑም 
ሙስሊሙም  ሌላውም  የስልጣን ምንጭ የመኖር 
ፀጋ ባለቤት፤ እንደየባህሉ እንደየቋንቋው በሰጠው 
ስም እግዚአብሄር መሆኑን ያምናል።  በመሆኑም 
ፈጣሪ የሰጠንን ተፈጥሮም ጾታም አክብረን ወደን 
የምንኖር ፈሪሀ እግዚአብሔር ያለን  ጨዋ ህዝቦች ነን። 
በዚህ ጉዳይ ላይ ያለንን ተቃውሞ በምንኖርበት ቦታ፡ 
በስራ አከባቢያችን፡  በቤተ እምነታችን  ልናሰማና 
ልናወግዘው ይገባል። ሰላም  

ኢትዮጵያዊነት ርኩሰት 
የሌለበት  ቅድስና  
ነው። ሀበሻ ትክክል 

የመሆን ፍቅር  ልበ ሰፊነት፣ 
ለትኩረት፤  አንክሮና ተዘክሮ 
ያለው ልዩ ቦታ፤ የነግ በኔ 
ፍቅሩ ፤ አስተዋይነቱና ፤ አርቆ 
አሳቢነቱ ናቸው መገለጫዎቹ 

ወጣቶች
ማህበራዊ

አስናቀ ፀጋዬ

በኢትዮጵያ የስራ ፈላጊው ቁጥር ከጊዜ ወደ ጊዜ 
እየጨመረ መጥቷል።ከዚህ በእጅጉ እየተበራከተ 
ከመጣው ስራ አጥ ማህበረሰብ ውስጥ ደግሞ ወጣቱ 
ትልቁን ድርሻ ይወስዳል።በሀገሪቱ ካሉ ከከፍተኛ 
ትምህርት ተቋማት በተለያዩ የሙያ ዘርፎች የሚመረቁ 
ተማሪዎች ቁጥር እያደገ መምጣት ደግሞ የስራ አጥ 
ቁጥሩን ከዚህም በላይ ከፍ እንዲል አድርጎታል፡፡

በስራ እድል ፈጠራ ዙሪያ በመንግስትም ሆነ 
በግሉ ዘርፍ እጅግ በርካታ ስራዎች ቢሰሩበትም 
አሁንም ድረስ ችግሩን ማቃለል አልተቻለም።ከዚህ 
አንፃር በአዳዲስ የስራ እድል ፈጠራ መስኮች ላይ 
ማማተር አስፈላጊ እየሆነ መጥቷል።ነባር የስራ 
እድል ፈጠራ መስኮችንም ማዘመንና ማስፋት የግድ 
ብሏል።ወጣቶችም የራሳቸውን ስራ እንዲፈጥሩና 
እንዲሰሩ የሚያስገድዱ ሁኔታዎች ተፈጥረዋል።

የኢትዮጵያ ፕሬስ ድርጅት በቅርቡ በጅማ ከተማ 
‹‹ስለ ኢትዮጵያ›› በሚል መሪ ቃል ባዘጋጀው የፓናል 
ውይይት ላይ ፅሁፍ ያቀረቡት ወይዘሮ መቅደስ 
ገብረወልድ እንደሚናገሩት፤ ከሁሉ በፊት ሁሌም 
የሚያሳስበው ጉዳይ ኢትዮጵያ በእጇ ላይ ያለውን 
የሰው ሀብት እንዴት ትጠቀም? የሚለው ነው፡፡
ሰውና ክህሎት ሲባል የሚያጠነጥነው ሰው ላይ ነው። 

በአለም አቀፍ ደረጃ በመሻገርና በለውጥ 
ሃሳቦች ዙሪያ 70 ከመቶ ያህሉ ያሰቡትን ማሳካት 
አይችሉም።ውድቅ የሚሆኑበት ምክንያት ደግሞ 
ሰዎች ለውጡን የተረዱበት አተያይ የተለየ ሲሆን 
ነው።በተለይ ሰዎች ለውጡን በደንብ ሳያወቁት ሲቀሩ 
አቅማቸውን መስጠት አይችሉም።እውቀት ብዙ 
አይኖራቸውም፤ ቅንነትም ያጣሉ።

እንደ ኢትዮጵያ ሰፋ ያሉ የለውጥ ሃሳቦችን 
ማውጣት ከተፈለገ ህዝቡ ምን ያህል  ተረድቷል 
የሚለውን ማወቅ ያስፈልጋል።ከዚህ እንፃር 
ስለለውጥ ሲታሰብ መፍጠር መቻል /innovation/ 
የሚለውን ማየት ይገባል።ይህም እንዴት ለችግሮች 
መፍትሄ ላምጣ የሚለውን ሃሳብ ከማምጣት ጋር 
የተያያዘ ነው፡፡

እንደ ወይዘሮ መቅደስ ገለፃ ለውጥና መፍጠር 
አንድን ነገር በጥልቀት ከመረዳት የሚመጣ ሲሆን 
የፈጠራና የለውጥ ሀሳቦች ከእለት ጉርስ እያለፉ 
አይደለም።ወደ ስራ እድል ፈጠራም ሲኬድ 
ቁርስና ምሳ መብላት የሚችል ትውልድ እየተባለ 
ጠቧል።ከዚህ አኳያ ይህን የተረዱ ሰዎች በዓለም 
ላይ የተለያዩ የኢንዱስትሪ ለውጦችን ለማጣት 
ተገደዋል።በተለይም በአግባቡ የማያስብ ትውልድ 
እርሱንም ሀገሩንም ማሻገር አይችልም።

በደንብ ያልሰራ ትውልድ ወደ አራተኛው የስራ 
አብዮት መሻገር አይችልም።ይህ አብዮት አዲስ ነገር 
ይዞ አልመጣም፤ ይልቁንም ያለሰው እንዴት እንኑር 
ነው የሚለው።የአራተኛው የስራ አብዮት አለም 
የሚፈልገው ደግሞ በራሳቸው መረጃ ፈልገው፣ 
በራሳቸው ድርጊቶችን አምጥተው፣ ራሳቸው 
ተቆጣጠርው ሌላ ሰው ሳይጨመርበት ስራውን 
የሚያስፈፅሙ ስማርት ማሽኖችን ነው።

ይህም የሶስተኛውን የስራ አብዮት ያልተረዳ 
ወደ አራተኛው አብዮት መግባት አይችልም ማለት 
ነው።ኢትዮጵያን ጨምሮ ሌሎች ታዳጊ ሀገራት 
ወዴት ይሄዳሉ የሚለው ሌላ ጥያቄ ነው።አራተኛውን 
የስራ አብዮት ለመቀበልም ከኔትዎርክ፣ ከእወቀትና 
ከፍላጎት ችግሮች ጀምሮ በርካታ ውጣ ውረዶች 
አሉ።ከዚህ አንፃር የሰው ሃይሉ ካልነቃ በስተቀር 
ለውጥ ለማምጣት ያስቸግራል። 

በመሆኑም የሰው ሃይል አቅም ላይ መስራት 
ያስፈልጋል።ለዚህ ደግሞ ኢንቨስትመንት 
ያስፈልጋል።የሰው ሃይል አቅም ለማሳደግ እውቀቱ 
ምን አይነት እንደሆነ፣ ልምዱስ ምን እንደሆነና 

ባህርዩ ምን አይነት እንደሆነ መረዳት  ይገባል።አይቶ 
እሴት ለመጨመር የሚሄድ ትውልድን እንዴት 
መፍጠር እንደሚገባም ማጤን ግድ ይላል።እሴት 
ለመጨመር ደግሞ ግንዛቤ ያስፈልጋል።ምን አይነት 
ህዝብ እንደሆንንና የት ደረጃ ላይ እንዳለን ካላወቅን 
መሄጃው ግራ ይገባል።ስለዚህ ነበራዊ ሁኔታዎችን 
ተረድቶና አውቆ ሊያሻግር የሚችል መሪና መሻገር 
የሚፈልግ ህዝብ ያስፈልጋል።

ስለዚህ ዋናው ጥያቄ የሰው ሀብት ልማትን 
እንዴት እንየው ነው? የሚለው  ነው። የሀገር ዋነኛ 
የሀብት ክምችቷ የሰው ሀብት መሆኑን ልብ ማለት 
ይገባል።ከዛም ልምድ፣ ብቃት፣ክህሎት እያለ 
ይቀጥላል።በኢትዮጵያ ደግሞ በሁሉም የእድሜ 
ክልል ውስጥ መስራትና ማምረት የሚችል የሰው 
ሃብት አለ።በዋናነት ደግሞ ወጣቱ ትውልድ ፍጥነትን 
ሊጨምርና ፈጣን ለውጥ ሊያመጣ በሚችል መልኩ 
በሰው ሃይል ሀብት ከፍተኛውን ድርሻ ይይዛል። 

ወይዘሮ መቅደስ እንደሚያስረዱት፤ እንደ 
ኢትዮጵያ ብዙ ከጎደሉ ሀብቶች ውስጥ አንዱና 
ዋነኛው የሰው ሃይል ሃብት ነው።ይህን ሃብት እንዴት 
እንስራው የሚለውም ተረስቷል።በርካታ መስሪያ 
ቤቶች የሚወድቁበት፣ ሰራተኞችም ከነዚህ መስሪያ 
ቤቶች ጋር መቀጠል የማይፈልጉበት ምክንያት የስራ 
ባህሉና ሰው ላይ የበለፀገ ነገር ባለመኖሩ ነው።ስለዚህ 
በሰው ሀብት ላይ መስራትና ወደዛ መሻገር ያስፈልጋል። 

ሽግግሩ እንዳይወድቅ የሰው አቅም ማደግ 
አለበት።ሰዎች የሚበቁበትና የሚሰለጥኑበት 
መንገድም የማስታወስ ችሎታቸውን ከሚሞክር 
አስተምሮ በመውጣት ኢንተለጀንስ ወደሚጨምር 
አስተምሮት መግባት ይኖርበታል። ኢንተለጀንስ 
ደግሞ የሚጨመረው ማንነት ላይ ነው።

ከዚህ ባለፈ በርካታ የስራ ፈጠራ ሃሳቦች፣ ለዚህ 
አጋዥ የሆኑ ፖሊሲዎችና መሰረተ ልማቶች አሉ።የዛኑ 
ያህል በርካታ ስራ አጥ ወጣት አለ።ስለሆነም 
ከማወቅ መጀመር ያስፈልጋል።ለዚህም የመንግስት 
መዋቅሮች መስተካከል አለባቸው።የቴክኒክና ሙያ 
ዩኒቨርሲቲዎችም የት ጋር እንዳሉ፣ ምን መስራት 
እንዳለባቸውና ወደ የሰው ሃይል ልማት መሸጋገር 
እንዳለባቸው ሊያውቁ ይገባል። 

የስራና ክህሎት ሚኒስትር ዶክተር 
ሙፈርያት ካሚል እንደሚሉት፤  ኢኮኖሚው 
ሀገራዊ፣ቀጣናዊ፣አህጉራዊና አለምአቀፋዊ እድሎች 
አሉት።ይህም በተለመደው መስክ ብቻ ሳይሆን ከዚህ 
ቀደም ተሞክረው በማያውቁና  በአዳዲስ መስኮች 
ያሉ እድሎችን ያካትታል።የሚታወቁ መስኮችን 

ደግሞ ለማዘመን የሚያስችሉ እድሎች አሉ። ይህም 
የግብርና፣ ኢንዱስትሪ፣ ቱሪዝምና የማእድን ዘርፎችን 
ያጠቃልላል። 

ከዚህ በፊት ግብርናን በዘመነ መንገድ ለመለወጥ 
የሚያስችል በሆነና ለወጣቶች ሳቢ በሆነ መንገድ፣ 
የአባቶችንና እናቶችን ድካም በሚቀንስ መልኩ፣ 
የልፋታቸውን ውጤት ማግኘት በሚያስችል ልክ 
ለመሄድ የሚያስችሉ እድሎች አልነበሩም።ሆኖም 
ለውጡ ህግ ከማውጣትና ከሚመደብ በጀት ጀምሮ 
እውነተኛ ድጋፍ ለግብርናው ዘርፍ ለማድረግ 
የሚያስችል ርምጃ ተወስዶበታል። ተጨባጭ የሆኑ 
ችግር ፈቺ ስራዎች መስራትም ተጀምረዋል። 

የግብርናው አቅም ገና አልተነካም።ለስራ እድል 
44 ከመቶ አስተዋጽኦ እንዲኖረው ይጠበቃል። 
ነገር ግን እስካሁን ያለው አፈፃፀም 26 ከመቶ ገደማ 
ነው።ከዚህ አንፃር የግብርናው ዘርፍ ገና ያልተነካና 
ረጅም ጉዙ ይዞ መሄድ የሚያስችል ትልቅ አቅም 
አለው።

በተመሳሳይ የኢንዱስትሪው ዘርፍም ከ50 
በመቶ በታች በሆነ አቅም ነው እያመረተ ያለው። 
ነገር ግን በሙሉ አቅሙ ቢያመርት ምን ያህል የስራ 
እድል እንደሚፈጥርና ምን ያህል በክህሎት የሰለጠነ 
የሰው ሃይል እንደሚፈልግ ይታወቃል። ይህ ሆኖ ሳለ 
ታዲያ ግብርናን ጨምሮ በሌሎች መስኮች ውጤት 
ማስመዝገብ ተጀምሯል።

እንደ ሚንስትሯ ማብራሪያ እነዚህን እድሎች 
አሟጦ ለመጠቀም የአሰራር፣ የአደረጃጀት፣ 
ስርአተ ስልጠናዎችን የመቀየር ሰፋፊ ስራዎች 
ተጀምረዋል።በአህጉር ደረጃም ገና ያልተነካ ሰፊ ገበያ 
በመኖሩና በተለይ በኢትዮጵያ 70 ከመቶ ያህሉ ትኩስ 
የወጣቶች ሃይል የሚገኝበት በመሆኑ ይህ ትልቅ 
የመወዳደሪያ አቅም ሆኖ ያገለግላል።

ይህን የመወዳደሪያ አቅም ብቃት ባለው ስርዓተ 
ስልጠና፣  የአስተሳሰብ ለውጥና፣ ለስራና ክህሎት 
ያለውን ክብር ለማጎልበትና እነዚህን ክህሎቶችን 
ለማበልፀግ በአደረጃጀትም በአሰራርም፤ የተቋማትን 
አቅም በመገንባትም የተጀመሩ ሰፋፊ የለውጥ ስራዎች 
አሉ።ይሁንና ገና ረጅም ጉዞ ይቀራል። 

በሌላ በኩል ደግሞ ህጎች የሚታወቁት በመቆለፍ 
እንጂ ምቹ ሁኔታ በመፍጠር አይደለም።ይህንኑ 
ለመፍጠር አዳዲስ ስራ ፈጣሪዎችን ወደገበያው 
ለማስገባት ህግ የማውጣት ስራ ረጅም ርቀት ተሂዷል፤ 
የማፅደቅ ደረጃ ላይ ደርሷል።

እንደ ሚኒስትሯ ማብራሪያ ሁለት ነገሮች ወደፊት 
ለመስፈንጠር ገፊ ምክንያት ሆነው ሊያገለግሉ 

ይችላሉ።እነዚህም በጉጉት የሚጠበቀው የወደፊት 
መፃኢ ሁኔታና አሁን ያለው አስፈሪና አስቸጋሪ ሁኔታ 
ናቸው።ትልቁን ስእል ለማሳካት የሚደረገው ጥረት 
አሁን ላይ አስቸጋሪ የሆኑ ነገሮችን ለመመለስም ትልቅ 
እድል የሚከፍት ይሆናል።

ክህሎት ላይ በደንብ ከተሰራ ጥራት ያለው 
የስራ እድል ለመፍጠር ጉልበት ይሆናል።በባህሪም 
በስነምግባር፣ በስራ ባህል  የታጀበ እጁን ፣ ሃሳቡንና 
አእምሮውን በወጉ ማገናኘት የቻለ ሰው መፍጠር 
ሲቻል የተጀመረውን ኢኮኖሚያዊ የለውጥ እንቅስቃሴ 
ማሳካት ይቻላል።

ይህን በማሳካት ሂደት ደግሞ የእለት ጉርስ ጉዳይ 
መልስ ያገኛል።ስለዚህ ስለስራ ሲወራ በዕለት ጉርስ 
መቆም ሳይሆን ከዚህም በላይ መሻገርን ስለሚጠይቅ 
አጭር መንገድ ለመሄድና ረዘም ያለ ጉዞ ለመጓዝ 
የሚነሳበት ሰአት፣ የሚኬድበት ፍጥነት፣ ጥቅም 
ላይ የሚውለው የመጓጓዣ አይነት፣ የሚዘጋጀውና 
የሚያዘው  ስንቅ ይለያያል።

ትልቁን ሀገራዊ ህልም መሰረት በማድረግ የሚሰራ 
ከሆነ በነዚህ ዘርፎች ላይ የሚፈለገውን ክህሎት፣ 
የሀገር ውስጥ፣ ቀጣናዊና አለማአቀፋዊ ገበያው ምን 
እንደሚፈልግ ደንብ ለመተንበይ፤ እግረመንገዱን 
ደግሞ የዳቦ መሰረታዊ ጥያቄዎችን ለመመለስ ትልቅ 
ትርጉም አለው።የሚወጣው ሃይልና የሚከተልበት 
መንገድ ብሎም የሚወሰደው አማራጭ ላይ ልዩነት 
ይኖራል።

መግቢያው ቴክኒክና ሙያ ሆኖ በአጭርና 
በመካከለኛ ጊዜ የሚሰጡ ጥራት ያላቸው ስልጠናዎች 
በየትኛውም መስክ ወደዚህ ለመድረስ ትልቅ ትርጉም 
አላቸው።

የቴክኒክና ሙያ ተቋማት የእድል በር ይሁኑ 
ስለተባለ በአስተሳሰብም በስነ ምግባርም የተሻሉ 
እንዲሆኑ ይፈለጋል።ባላቸው ትላልቅ ወርክሾፖች፣ 
ማሽነሪዎችና የሰለጠነ የሰው ሃይላቸው ደግሞ 
ሙያተኞች ተገቢውን ክህሎት እንዲጨብጡና 
ወደ ስራው አለም እንዲሰማሩ ስራዎች እየተከናወኑ 
ይገኛሉ።

ከሰላም ጋር በተያያዘም በኢትዮጵያ ተጨባጭ 
ሁኔታ ለሰላም እጦት መንስኤ የሆኑ መዋቅራዊ 
ጉዳዮች ምንድን ናቸው ተብሎ መልስ ካላገኘ 
ያለውን ሃብት በአግባቡ መጠቀም አይቻልም።ከዚህ 
አንፃር የስራ ባህል ላይ መስራት ከተቻለ ግጭቶችን 
የመቀነስ እድል ይኖራል።ስለዚህ ሰላም ውጤትም 
ሂደትም ነው።ሰላም እስኪመጣ ተብሎ ቁጭ ማለትም 
አያስፈልግም።

ስራና የአስተሳሰብ ለውጥ ላይ መስራት 
ከተቻለ ተመልሶ የሰላም ሁኔታ ላይ ትልቅ ፋይዳ 
ይኖረዋል።ስለሆነም ኢትዮጵያን ለመበጥበጥ 
የሚነሳው ሃይል ተቀጣጣይ ቤንዚን አያገኝም ማለት 
ነው።ስለዚህ የሰላም ጉዳይ በኢትዮጵያ ነባራዊ ሁኔታ 
የፍትሃዊነት፣ የስራ አጥነትና የሌሎች መዋቅራዊና 
ዲሞክራሲያዊ እጦት ጉዳይ በመሆኑ በነዚህ ላይ 
ጠንካራ ስራዎችን መስራት ይጠይቃል።አሻፈረኝ 
ለሚለው አካል ደግሞ የህግ ማስከበሩ ጉዳይ 
ተጠናክሮ መቀጠል ይኖርበታል።

የለውጡ ጉዞ አንዳንዴ የተመቸ ሌላ ጊዜ ደግሞ 
ገጭ ገጭ ያለ በመሆኑ ለዚህ የተመቸ ምክክር 
ያስፈልጋል።ከዛ በተረፈ የሰው አስተሳሰብና ብቃት 
ላይ መስራት ከተቻለ በርካታ ባልተነኩ የስራ ዘርፎች 
ላይ ሰፊ የስራ እድል መፍጠር ይቻላል።በአለም አቀፍ 
ገበያ ለመግባት ግን ምርቶችን ተወዳዳሪ ማድረግ ግን 
ከሁሉም ይጠበቃል።  

በወጣቶች ላይ የተጀመሩ ስራዎች አሉ።ነገር 
ግን ረጅም ርቀት መሄድ  ይጠይቃል።በተለይ ከሱስ 
የማላቀቅ ስራ ረጅም ርቀት መሄድ አለበት።ለዚህም 
የሃይማኖት ተቋማት፣ የእምነት አባቶች፣ አባገዳዎች 
እገዛ ያስፈልጋል።    

የሰው ሀብት ልማትና የአስተሳሰብ 
ለውጥ ለሥራ እድል ፈጠራ

የምድር በረከት

‹‹አስራት፣ስጦታውና ጓደኞቹ ሽርክና›› 
በማእድን ልማት የተሰማራ አባላቱን ተጠቃሚ እያደረገ 
ይገኛል።በአማራ ክልል ወገልጤና ወረዳ በማዕድን 
ልማት በማህበር ተደራጅተው በሥራ ላይ ከሚገኙት 
ማህበራት መካከል አንዱ ነው፤ የተመሰረተው 
በ1999ዓ.ም ነው፡፡

 አባላቱ ወደ ልማቱ ሲገቡ  ስልጠና ተሰጥቷቸዋል። 
ስልጠናው የተሰጠን በማዕድን ቁፋሮ ወቅት በሰው ላይ 
ጉዳት እንዳይደርስ ጥንቃቄ እንድናደርግ፣ ግብይቱን 
በደረሰኝ እንድናከናውን፣ አምራቹ ወይንም አልሚው 
የቁጠባ ባህል እንዲያዳብርና ኑሮውን እንዲያሻሽል፣ 
የአካባቢው ሀብት ለአካባቢው ነዋሪዎች የሥራ ዕድል 
እንዲፈጥር በሚል መሰጠቱን የሽርክናው አባል አቶ 
አስራት ሲሳይ ይናገራሉ፡፡

አቶ አስራት ስልጠናው ግን መረጃ ከመስጠት ባለፈ 
ጠንከር ያለ የሙያ ክህሎት የሚያስጨብጥ አልነበረም 
ሲሉ ይጠቁማሉ።ስልጠናው መረጃ ከመስጠት ባለፈ 
የሙያ ክህሎትን የሚያስጨብጥ መሆን እንዳለበት 
ይገልጻሉ።

ከአምራቹ ይልቅ ጥሬ ዕቃውን ከአምራቹ ገዝተው 
እሴት ጨምረው ለገበያ የሚያቀርቡት በተሻለ ስልጠና 
እንደሚያገኙ የሚናገሩት አቶ አስራት፣ በእርሳቸው 
እምነት ግን እንደየሥራ ድርሻቸው ሁለቱም አካላት 
በስልጠና ክህሎት መብቃት አለባቸው።እሴት ጨምረው 
ለገበያ የሚያቀርቡት አካላት ጥሩ ሊሰሩ የሚችሉት 
አምራቹ ምርቱን በጥራት ሊያቀርብላቸው ሲችሉ 
መሆኑን ጠቅሰው፣ ከመሬት ቆፍሮ ማዕድን በማውጣት 
ሥራ ላይ የተሰማራው ወይንም አምራቹ የተለያየ 
ስልጠና እና የመስሪያ መሳሪያ ድጋፍ ያስፈልገዋል ሲሉ 
ያመለክታሉ።

እንደ አቶ አስራት ማብራሪያ፤ በቁፋሮ ወቅት 
ማዕድኑ በጥንቃቄ ከመሬት ውስጥ ካልወጣ ለምርት 
መቀነስና ለጥራት መቀነስ ምክንያት ይሆናል።ገበያ 
ላይም የሚፈለገውን ያህል ገቢ ለማግኘት ተጽእኖ 
ያሳድራል።በመሆኑም በክህሎት እንዲሰራ አምራቹን 
ማብቃት ያስፈልጋል፡፡

ለልማቱ ሥራ የሚያስፈልጉ እንደ አፈር ማስወገጃ፣ 
ባትሪና ማቀዝቀዣ የመሳሰሉት ደግሞ በድጋፍ ቢሟሉ 
የበለጠ ውጤታማ መሆን ይቻላል።መንግሥት የሥራ 
መሳሪያዎችን ገዝቶ ማቅረብ ባይችል እንኳ በተመጣጣኝ 
ዋጋ አቅርቦት እንዲኖር ቢያደርግ አንድ ድጋፍ ነው 
ይላሉ። ማህበሩ ለሚመለከተው አካል በተለይም 
ማህበሩ ለሚገኝበት ወገልጤና ወረዳ ጥያቄ ቢያቀርብም 
ምላሽ አለማግኘቱንም ይናገራሉ።አምራቹ ለቁፋሮ ሥራ 
እየተጠቀመባቸው ካሉ መሳሪያዎች አንዱ ዶማ ሲሆን፣ 
ይህንንም ከነጋዴ አራት መቶ ብርና ከዚያ በላይ በሆነ 
ዋጋ ነው የሚገዙት።አንካሳ የተባለው የአፈር መዛቂያ 
መሳሪያም አምስት መቶ ብርና ከዚያ በላይ በሆነ ዋጋ 
ነው የሚገዛው፡፡

እንደ እሳቸው ገለጻ፤ በአይን ላይ ጉዳት 
እንዳይደርስም መከላከያ መነጽር ያስፈልጋል።ጉድጓዱ 
ጥልቀት ሲኖረው ብርሃን ስለሚያስፈልግ ባትሪ 
ይጠቀማሉ።የአንድ የባትሪ ድንጋይ ዋጋ እስከ ስምንት 
ብር በመድረሱ ወጭው ከፍተኛ ሆኖባቸዋል።ወጭውን 
ለመቀነስ በቻርጅ የሚሰራ ባትሪ ያስፈልጋል።ማዕድኑ 
እስኪገኝ ረዘም ያለ ኪሎ ሜትር ድረስ መቆፈርን 
ይጠይቃል፤ በዚህ ወቅት ሙቀት ይጨምራል።ሙቀቱ 
ደግሞ ለራስ ምታትና ለተለያየ የጤና ችግር ስለሚያጋልጥ 
ማቀዝቀዣ መሳሪያ ያስፈልጋል።ይሄን መሳሪያ 
እንዴት ማግኘት እንደሚቻል በአካባቢው አምራችም 
ሆነ በማህበራቸው እውቀቱ ስለሌለ እየተጠቀሙ 
አይደለም።በሙቀቱ መታፈን ስለሚያጋጥማና ለአደጋም 
ስለሚያጋልጥ የግብአቱ አቅርቦት አስፈላጊ ነው፡፡

የማዕድን መቁረጫ መሳሪያም እንዲሁ እስከ 
አምስት ሺ ብር ዋጋ የሚያወጣ በመሆኑ ወጭው አቅምን 
ይፈትናል።አሁን ባለው የማዕድን ልማት አምራቹ 
በልማድ ነው እየሰራ የሚገኘው።በቁፋሮ ወቅት ጥንቃቄ 
ለማድረግ ጥረት ቢያደርግም ከጉዳት የሚታደገው 

አይነት አይደለም።የተለየ አልባሳትም አይጠቀምም፡፡
ለማዕድን ልማቱ በሚያስፈልጉ እነዚህን መሳሪያዎች 

በመጠቀም ረዘም ላለ ጊዜ  የሰሩ እንደመሆናቸው 
ለአቶ አስራት ጥያቄ አቅርበንላቸው በሰጡት ምላሽ 
እንዳሉት፤ የማዕድን ቁፋሮ ሥራው በሰአትና በቀን 
አይገደብም።በለስ ከቀናው ጥልቀት ያለው ጉድጓድና 
ረዘም ያለ ኪሎ ሜትር መቆፈር ሳይስፈልገው ማዕድኑን 
ሊያገኝ ይችላል።አንዳንዴ ደግሞ ሶስት ቀናትና ከዚያ 
በላይም ጊዜ ሊወስድ ይችላል።ይሄን ያህል ጊዜ ወስዶም 
የማይገኝበት አጋጣሚ ይፈጠራል። መወሰን አይቻልም፡
፡

የዚህ አንዱ ክፍተት የማዕድን ቁፋሮው የሚካሄደው 
በጥናት ተለይቶ አለመሆኑ ላይ ነው፤ ቁፋሮው ሳይንሳዊ 
አይደለም፤ አልሚው በተለምዶ ማእድኑ ይገኝበታል 
ብሎ በሚገምተው አካባቢ የሚከናወን በመሆኑ 
ነው።ከልማዳዊ አሰራር በወጣ ልማቱ እንዲከናወን 
ከክልሉ ከሚመለከታቸው የሥራ ኃላፊዎች ጋር  
በ2012ዓ.ም ላይ ቢወያዩም ለውጥ አልተገኘም  ሲሉ 
ያብራራሉ፡፡

ፍለጋው በሳይንስ የተደገፈ ቢሆን የሚገኘው 
ማዕድን ቀድሞ ስለሚታወቅ በዶማ ተከስክሶ መጠኑ 
ሳያንስና ጥራቱ ሳይጓደል ከመሬት ማውጣት ይቻል 
ነበር።ይህ ባለመሆኑ በተለመደው አሰራር ማዕድን 
አምራቹ በልምድ ከሚያውቀው በመነሳት ማዕድኑ 
የሚገኝበትን ቦታ በማመላከት ፈቃድ ሲያገኙ ነው 
ቦታው ተከልሎ ሲሰጣቸው ልማቱን የሚያከናውኑት። 
የማዕድን ልማቱ በክህሎትና በሚያስፈልጉ መሳሪያዎች 
ቢታገዝ የአምራቹን ድካም ይቀንሳል። በመላ በመቆፈር 
የሚባክነውን ማዕድን መታደግ ይቻላል፡፡

በልማቱ በቆዩባቸው ጊዜያት በአደጋም ሆነ 
በመልካም ጎን የሚያነሱት ካለ? እንዲሁም ከፍተኛ 
መጠን ያለው ማዕድን አግኝተው የተደሰቱበትን 
አጋጣሚ እንዲያስታውሱኝ ላቀረብኩላቸው ጥያቄም 
በምላሻቸው በቁፋሮ ወቅት ናዳ አጋጥሞ የተጎዱ 
አምራቾች እንዳሉ ገለጹልኝ።በተለያየ ተግዳሮት 
ውስጥ ሆነው ልማቱን ቢያከናውኑም የልፋታቸውን 
ያህል ጥቅም ባያገኙም አንድ ወቅት ላይ በአንድ ጊዜ 
ቁፋሮ እስከ 80 ግራም አግኝተው መጥረብና ሌላም 
ተጨማሪ ሥራ ሳያስፈልገው አንድ መቶሺ ብር ሸጠው 
የተጠቀሙበትን ጊዜ እንደማይዘነጉት ነገሩኝ፡፡

እነ አቶ አስራት በተረፈ ግን እንደ ማዕድኑ 
አይነት በግራም ከአንድ ሺ አምስት መቶ ብር 
አንስቶ ያገኛሉ።በቁፋሮ ወቅት በዶማ እየተፈረካከሰ 
ልፋታቸውን ከንቱ እያደረገባቸው የሚያዝኑበት ጊዜ 
የበዛ እንደሆነም አስታውሰዋል።የማዕድን ልማቱ 
ኑሮአቸውን ስለሚደጉምላቸው ምቹ ባልሆነ ሁኔታ 
ውስጥም ሆነው እየሰሩ እንደሆነም ገልጸዋል፡፡

ማህበሩ 190 አባላት ያሉት ሲሆን፣ ከልማቱ 
የሚያገኙት ትርፍም ለአባላቱ ይከፋፈላል ያሉት 
አቶ አስራት፣ ኑሮውን የመለወጥ ጥረት እንደ 
ግለሰቡ የሚወሰን መሆኑን  ሁሉንም ወክሎ መናገር 
እንደማይቻል ይናገራሉ።እሳቸው በግላቸው ግን ከተማ 
ውስጥ መኖሪያ ቤት ገንብተዋል።

አቶ አስራት እንደሚሉት፤ ግብይቱ ላይም 
ሀሳባቸውን ሰጥተውናል። ግብይቱን ከህገወጥ ተግባር  
ለመከላከል የመቆጣጠሪያ ኬላ ያስፈልጋል። በዚህ 

መልኩ የተደራጀ ነገር ባለመኖሩ ህገ ወጥነትን መከላከል 
ተችሏል የሚል እምነት የላቸውም።ሀብቱ በደላላ እጅ 
ላይ ወድቋል።

ደላላው ሳይደክም ሀብት እያካበተ መሆኑን 
በአይናችን እያየን ነው ይላሉ። በተለይም ደላንታ ወረዳ 
ላይ በስፋት እየተመረተ ያለው የኦፓል ማዕድን ሀብት 
በዚህ መልኩ መመዝበሩን ይገልጻሉ።

ትግራይ ክልል ላይ ኬላ በመቋቋሙ በክልሉ 
የሚለማው የሳፋየር ማዕድን ሀብት ለህገወጥ ገበያ 
የተጋለጠ እንዳልነበርም አስታውሰዋል።ይህም ሁኔታ 
በቁጥጥርና ክትትል ግብይቱ በሚከናወንበት የኦፓል 
ማዕድን ሀብትና ሳፋየር ማዕድን ሀብት መካከል የዋጋ 
ልዩነት እንዲፈጠር ምክንያት ሆኗል ሲሉ ያብራራሉ።

የሳፋየር ማዕድን በውድ ዋጋ ነው ለገበያ 
የሚቀርበው። ኦፓል ደግሞ ዋጋው ይቀንሳል።የማምረት 
ሥራው እኩል ልፋትና ድካም እየጠየቀ ነገር ግን 
በቁጥጥርና ክትትል ማነስ ምክንያት አምራቹ እኩል 
ተጠቃሚ መሆን አልቻለም ይላሉ አስራት።

ከፌዴራልና ከክልል የሥራ ኃላፊዎች ጋር በተለያየ 
ጊዜ መድረኮች ሲዘጋጁ ክትትልና ቁጥጥሩ ተጠናክሮ 
ህገወጥነትን የመከላከል ሥራ መስራት እንዳለበት 
መጠቆሙንም አስታውሰዋል።እልባት ሳያገኝ አካባቢው 
የጦርነት ቀጣና ውስጥ መግባቱን ይገልጻሉ።የጦርነቱ 
መከሰት ደግሞ ጥያቄው ምላሽ ሳያገኝ እንዲዘገይ 
እንዳደረገው ገልጸዋል፡፡

በጉዳዩ ዙሪያ በአማራ ክልል ደቡብ ወሎ ዞን ማዕድን 
ጽህፈት ቤት የማዕድን ዘርፍ ቡድን መሪ አቶ ጀማል 
እንድሪስን ጠይቀናቸው በሰጡት ምላሽ እንዳሉት፤ 
እስካሁን ባለው ተሞክሮ ስልጠና የሚመቻቸው እሴት 
ጨምረው ለገበያ ለሚያቀርቡ ነው።እሴት ጨምረው 
ለገበያ በማቅረብ ላይ የሚገኙት በዘርፉ የሰለጠኑና 
ምሩቅ ቢሆኑ ይመረጣል።በሥራቸው የሚይዟቸው 
ሙያተኞችም ስለሚኖሩ ተጨማሪ የሙያ ስልጠና 
ድጋፍ ቢደረግላቸው የበለጠ ውጤታማ ያደርጋቸዋል። 
ማዕድኑን በተለያየ ዘዴ በማስጌጥ ገበያን እንዲስብ 
የሚያስፈልግ በመሆኑ ክህሎታቸውን ከፍ ማድረግ 
ይገባል፡፡

ከዚህ አንጻር ማዕድኑን ከመሬት ለማውጣት የተለየ 
ክህሎት ያስፈልጋል ተብሎ አይታሰብም።እስካሁን 
ባለው አሰራር የማዕድን አምራቾች በእነርሱ እውቀት 
ላይ ተመስርተው ነው እየሰሩ የሚገኙት።ስራው 
ክህሎት የሚጠይቅ አይደለም በሚል እምነት በተደራጀ 
ሁኔታ ለአምራቾች ስልጠና የሚውል በጀት ተመድቦም 
ሆነ በዕቅድ ተይዞ አልተሰራበትም።እሴት ጨምረው 
ለሚሰሩትም ቢሆን በበጀት እጥረትና በተለያየ ምክንያት 
በሚፈለገው ልክ ስልጠናውን እንዲያገኙ እየተደረገ 
እንዳልሆነ አቶ ጀማል ተናግረዋል፡፡

አምራቾቹ በስልጠና ባይታገዙ እንኳን በመላምት 
ማዕድኑን ለማውጣት ጥረት ከሚያደርጉ ድካማቸውን 
ለመቀነስ ሳይንሳዊ በሆነ መንገድ የሚታገዙበት 
ሁኔታ መመቻቸት የለበትም ወይ ለሚለው ጥያቄ አቶ 
ጀማል በሰጡት ምላሽ፤ ጽህፈት ቤቱ በአወቃቀርም 
ገና የተደራጀ ባለመሆኑ እንዲህ ያሉ አሰራሮችን 
ለማስተካከል አልተቻለም።ለቁፋሮ ሥራ የሚውሉ 
የሥራ መሳሪያዎችና አስፈላጊ የሆኑ ግብአቶች 
የሚቀርቡበትን ሁኔታ ለማስተሳሰር እንኳን አልተቻለም 

ብለዋል፡፡
በዚህ ረገድ ቀደም ሲል የፌዴራል ማዕድን ሚኒስቴር 

የጀመረው ድጎማ ነበር፡፡በአጥጋቢ ሁኔታ ሳይከናወን 
ተቋርጧል።የክልሉ መንግሥትም በአቅም ውስኑነት 
ምቹ ሁኔታ አልተፈጠረም። አምራቾቹ በራሳቸው አቅም 
በግዥ ነው እየተጠቀሙ የሚገኙት። ሀገራዊ ወቅታዊ 
ሁኔታም ለዘርፉ ትኩረት እንዳይሰጥ ምክንያት መሆኑን  
አቶ ጀማል ይጠቁማሉ፡፡ከችግሩ በፊትም ቢሆን ዘርፉ 
ትኩረት አግኝቷል የሚል እምነት የላቸውም፡፡

በባህላዊ መንገድም ቢሆን የተሻለ ግንዛቤ ባላቸው 
እየተከናወነ እንዳልሆነና እየባከነ መሆኑን በተለያየ 
ጊዜ በሚከናወን የአፈፃፀም ግምገማ መድረኮች ላይ 
እንደሚነሳም አስታውሰዋል።በዚህ ረገድ ለቀጣይ 
አመትም ቢሆን በተለየ ሁኔታ የተቀመጠ ነገር 
አለመኖሩንም ነው ያመለከቱት፡፡

በአዲስ አበባ ዩኒቨርሲቲ የተፈጥሮ ምድር 
ሳይንስ ትምህርት ክፍል መምህር ፕሮፌሰር 
ገዛኸኝ ይርጉ በጉዳዩ ላይ በሰጡት ማብራሪያ፤                                                                                        
በማዕድን አልሚዎች ላይ የሚስተዋለው ችግር 
በኢትዮጵያ ብቻ ሳይሆን፣በሌሎች ሀገሮች ላይም 
ያጋጥማል። በማዕድን ቁፋሮ ወይንም ልማት ሥራ ላይ 
ሥራዎቹ መለየት ይኖርባቸዋል፡፡ ለምሳሌ እንደወርቅ 
ማዕድኖች ላይ በመካከለኛና በትላልቅ ኩባንያዎች 
በዘመናዊ መሳሪያ ታግዘው የሚሰሩት በጥናትና ምርምር 
መደገፍ ይኖርባቸዋል።

የተቀሩት በባህላዊ መንገድ የሚከናወኑትን ከፍተኛ 
በጀት መድቦ ስልጠና በመስጠት እንዲሰሩ ለማድረግ 
አቅም ላይኖር ይችላል። ደግሞም የሚገኘው የሀብት 
መጠንና የሚደረገው ድጋፍ ካልተመጣጠነ ጉዳቱ 
ያመዝናል። ባህላዊው የአመራረት ዘዴ ከነስሙም 
የጉልበት ሥራ ነው የሚባለው። ማዕድኑ ሲገኝ ይገኛል፤ 
ሳይገኝም እንደገና ይሞከራል። ለዚህም ነው ከፍተኛ 
ክህሎት አያስፈልጋቸውም የሚባለው ሲሉ ያብራራሉ።

ስራው በአደረጃጀት፣በተከታታይ ክትትልና ድጋፍ 
መታገዝ እንዳለበትም ፕሮፌሰር ገዛኸኝ ያስገነዝባሉ። 
ከዘርፉ ኢኮኖሚያዊ ተጠቃሚነትን ለማሳደግ እንዲቻል 
ጥሩ የሆነ ፖሊሲ መቅረጽ ይጠበቃል።በዚህ ላይ 
ድጋፍ የሚያደርጉ ዓለምአቀፍ ድርጅቶችም ስለሚኖሩ 
ከነዚህ ተቋማት ጋር መስራት ያስፈልጋል። ግንዛቤም 
እንዲኖራቸው ቢደረግ አምራቾቹ ሥራቸው ልፋት ብቻ 
ሆኖ እንዳይቀር ያግዛቸዋል። ባህላዊ የማዕድን አምራቾች 
በማህበር ተደራጅተው እንዲሰሩ መንግሥት እያከናወነ 
ያለው ተግባርም ያሉባቸውን ክፍተቶች ለመሙላት ነው 
ሲሉ ፕሮፌሰር ገዛኸኝ ያብራራሉ፡፡

በባህላዊ መንገድ የሚከናወን ማዕድን የማውጣት 
ሥራ በዘመናዊ መንገድ አቀላጥፎ ለመሥራት 
እንዲያስችልና በአዲስ አበባ ዩኒቨርሲቲ በኩልም 
የጥናትና ምርምር ሥራዎች እንዲሰሩ በማዕድን 
ሚኒስቴርና በአዲስአበባ ዩኒቨርሲቲ መካከል የካቲት 
25ቀን 2014ዓም የመግባቢያ ሰነድ መፈራረማቸው 
ይታወሳል፡፡

ሚኒስቴር መስሪያ ቤቱ አዲስ አበባ ዩኒቨርሲቲን 
ጨምሮ በተለይም የማዕድን ሀብቱ በስፋት በሚገኝባቸው 
የሀገሪቱ አካባቢዎች ከሚገኙ ከፍተኛ ትምህርት ተቋማት 
(ዩኒቨርሲቲዎች)ጋር አብሮ ለመሥራት እንቅስቃሴዎች 
እያደረገ መሆኑ መገለጹም ይታወሳል። አላማው 
የትምህርት ተቋማቱ በማዕድን ዘርፍ ላይ ያተኮሩ 
የትምህርት ክፍሎችን (ዲፓርትመንቶች) በመክፈት 
ሙያተኞችን እንዲያፈሩ ማስቻል፣በሌላ በኩል ደግሞ 
በጥናትና ምርምርም አበርክቶ እንዲኖራቸው ማድረግ 
ነው።  በዚሁ መሠረት የትምህርት ተቋማቱ ከሚኒስቴር 
መስሪያ ቤቱ ጋር በትብብር የሚሰሩበት ሥርአት 
ተዘርግቷል።በአሁኑ ጊዜም ቁጥራቸው ወደ 45 የሚሆኑ 
ተማሪዎች በትምህርት ላይ ይገኛሉ፡፡

ለግንባታ የሚውለው ማርብል የተባለው ግብአት 
ላይ ስልጠና ለመስጠት በአሶሳ ዩኒቨርሲቲ የስልጠና 
ማዕከል ለማቋቋምም የመጨረሻው ምዕራፍ ላይ 
መድረሱን ከዚህ ቀደም ከሚኒስቴሩ የኮሙኒኬሽን 
ዳይሬክተር ያገኘነው መረጃ ያመለክታል።እንዲህ ያሉ 
እንቅስቃሴዎች በባህላዊ መንገድ ማእድን የሚያመርቱ 
ወገኖች አቅም በማጎልበት ይበልጥ ምርታማ እንዲሆኑ 
አመራረታቸውም ለጉዳት የማይዳርጋቸው እንዲሆን 
ለማድረግ እንደመሆኑ በቀጣይ በዘርፉ ለውጥ 
እንደሚያሰገኙ ተስፋ ይደረጋል፡፡

 የማዕድን አልሚውን ያልተመለከተው አቅምና ክህሎት የማጎልበት ስራ
 ለምለም መንግሥቱ

ባህላዊ የጌጣጌጥ ማዕድን አምራቾች በሥልጠናና በማምረቻ መሣሪያዎች ሊደገፉ ይገባል

ዓለም አቀፍ

መዝናኛ

የብዕር ጠብታ
 በትረ ሙሴ (መልከ ኢትዮጵያ)

ለየት ማለት ስትወድ..
ሁሉ ነገር እሷ ጋ አዲስ ነው..
የቤታቸው ልዩዋ ሴት እሷ ናት።ከጓደኞቿ መሀል ደምቃ 

የምትታየው እሷ ናት።ለጠየቃት ሁሉ የምትመልሰው 
ትርፍ መልስ አላት፡፡

ኩራት..ንቀት ያደገችባቸው ናቸው።ትህትና ምን 
እንደሆነ መልኩን አታውቀውም።ለድሀ የተሳቀ ሳቅ 
የላትም።ሄዳ..ሄዳ ማረፊያዋ ማን አለብኝነት ላይ 
ነው።የአባቷ ልጅ ናት።የአባቷ ልጅ ናትም እየተባለች 
ነው ያደገችው።ሲበዛ ኩራተኛ፣ ሲበዛ ትምክህተኛ 
ናት።ኩራተኛ ባትሆን ኖሮ ከሰፈር ጓደኞቿ ቀድማ ታገባ 
ነበር።ኩራተኛ ባትሆን ኖሮ እሄኔ የአንዱ ባለጸጋ ሚስት 
ሆና ነበር።እሄኔ ዘበናይ ነበረች።በመንገድ ስትሄድ 
የማያያት የለም..በረጅም ታኮ ጫማ፣ ሰንደቅ አካሏን 
ሰቅላ ስትውረገረግ ማንም ያያታል።ረጅም ጸጉሯን 
ጀርባዋ ላይ እያስጨፈረች፣ ማስቲካዋን ቀጭ እያደረገች 
ወዳሻት ስትራመድ የሚከጅላት ብዙ ነው።በውብ ሽቶ፣ 
በድንቅ አለባበስ ከግሪክ ጣኦቶች አንዷን መስላ በጎዳናው 
ስታገድም ሁሉም ይመኛታል።ኩል ባጌጡ፣ ቀለም በጠጡ 
አይንና ከንፈር ታጅባ፣ እንደ ግንቦት ጸሀይ በሚፋጅ 
ውበታማ ገጽ አደባባይ ስትወጣ የማንም አይን ማረፊያ 
ናት። ግን ኩራተኛ ናት የማንም አይደለችም፡፡

አባቷ በሽምግልና እድሜው ነው የወለዳት።በስልሳ 
አምስት ዓመቱ። ለሞት በቀረበ ወንድነት ውስጥ እንዲች 
አይነቷ ቆንጆ ሴት መጸነሷ ለመንደሩ ሰዎች ሁሉ ቡና 
መጠጫ ሆኖ ነበር።አባቷ በመንደሩ የሚታወቀው በኩራቱ 
ነው..ሰው ሲንቅ ልክ የለውም።ወንድ ሆነ እንጂ ሴት ቢሆን 
ኖሮ አርጦ ያለ ልጅ በቀረ ነበር እየተባለ ይታማል።ቁርጥ 

እሱን የሆነች ልጅ ወልዷል..ርዕግበን
እማማ ሸጌ እሷን ሲያዩ ነው መሀንነታቸው ትዝ 

የሚላቸው።ስንት ዘመን አብሯቸው የኖረ ብቸኝነታቸው 
እሷን ያየ ቀን ነው ነፍስ የሚዘራው።ስንቱን የዘመድና 
የጎረቤት ልጅ አጥብተውና አጥበው እንዳላሳደጉ፣ ስንቱን 
የመንደሩን ልጅ ኩለውና ድረው ጎጆ እንዳላወጡ  ዛሬ 
በርዕግበ መሀንነታቸው ተሰማቸው።ጎረቤት ናቸው አጥር 
በሌለው ሁለት የተለያየ ግቢ ውስጥ ነው የሚኖሩት።እንደ 
ጀምበር ስትወጣና ስትገባ ያዩዋታል።መጥለቂያዋ እሳቸው 
ገጽ ላይ ነው።ሲያዩዋት ‹ምነው ለአይኔ ማረፊያ አንድ 
ወልጄ ቢሆን› ሲሉ ይቆጫሉ። ኩራቷ ትዝ ሲላቸው 
ወዲያው ‹ኤዲያ ይቺን ከመውለድ እንደ እኔ መሀን መሆን 
ይሻላል› ይላሉ፡፡

ጠዋትና ማታ በአጠገባቸው ስታገድም አንድም ቀን 
እንዴት አደሩና እንዴት ዋሉ ብላቸው አታውቅም።ከቤቷ 
ወጥታ ቤቷ ትገባለች።ከማርያም ስም አንዱን ወርሳ ክፉ 
መሆኗ ያስገርማቸዋል።ርዕግበ ሆና ርዐግበ ተብላ በወርቅ 
ጫማዋ ለድሀ አለማጠጣቷ ይገርማቸዋል።ከጨዋ 
እናቷ አንድ ሳትወርስ አባቷን ሆና መፈጠሯ ይሄም ሌላ 
ትዝብታቸው ነበር፡፡

እማማ ሸጌ የህይወታቸውን ግማሹን ያሳለፉት 
ከከብቶች ጋር ነው።አዛባ እየዛቁ።ከጥጃ ጋር እየተባረሩ..
እየተናነቁ።በዚህ የህይወት አብራክ ውስጥ ሆነው 
በተኮላ አይንና ከንፈር ማስቲካዋን እያላመጠች፣ በትልቅ 
ጫማ ላይ ሰንደቅ አካሏን ይዛ በአጠገባቸው ስታልፍ 
ሽቶዋ ይሸታቸዋል።ሽቶዋ አጥር ዘሎ በአዛባ ከተወዳጀ 
አፍንጫቸው ውስጥ ይማገዳል..።ያኔ ቀና ይላሉ..ያኔ 
ያስተውሏታል። ያኔ ሰበር ሰካዋን ማየት እጣ ፈንታቸው 
ይሆናል። መሬት የነካ..አፈር የሚልስ የመቀነታቸውን 
ጫፍ ከአዛባ በጸዳ አውራ ጣትና ሌባ ጣታቸው ታግዘው 

ወገባቸው ስር እየወሸቁ እስክትታጠፍ ድረስ ቆመው 
ያስተውሏታል።‹እንዴት አደሩ እማማ ሸጌ? ብትላቸው 
የሚመልሱላት ብዙ መልስ ነበራቸው።በዚያ ማለዳ፣ በዚያ 
ከሰዐት የእሷን የእንዴት አደሩ ድምጽ የናፈቁትን ያክል 
ምንም ናፍቀው አያውቁም።ግን አትላቸውም..ብላቸውም 
አታውቅም።ቀና ባሉበት ሀሳብ ይወስዳቸዋል..ከሀሳብ 
የሚመልሳቸው የከብቶቻቸው እምቡዋ ነው።‹ይቺንስ 
ከመውለድ..እያሉ እያጎረመረሙ ወደአዛባቸው ይመለሳሉ። 
ማታ ሲሆን መመለሻዋ በደጃቸው ነው..ጎናቸውን 
ለመታከክ ምንም ባልቀረው ርምጃ በአጠገባቸው አልፋ 
ወደ ቤቷ ትገባለች።ያኔም ዝም ነው..‹ይቺንስ ከመውለድ..
ሲሉ እያጎረመረሙ በታዘበ አይን ወደ ቤቷ ይሸኙዋታል፡፡

እማማ ሸጌ ሁሌም አንድ አይነት ናቸው።ላሞቻቸው 
ጉያ ውስጥ ሆነው፣ ጭኖቻቸው ላይ ማለቢያ አስቀምጠው 
እያለቡ አሊያም አዛባ እየዛቁ፣ አሊያም ኩበት እያኮበቱ 
እንደዚህ።ቀና የሚሉት አንዴ ነው..ወይ ጠዋት ወይም 
ማታ አጥር ዘሎ የገባ የቆንጆ ልጅ ጠረን ከአዛባ መሀል 
ሲያውዳቸው።በድንቅ ርምጃ የተቃኘ ሰበር ሰካ በጆሯቸው 
ላይ ሲሞዝቅ እና እየጮኸ የሚላመጥ የማስቲካ ርችት 
ሲሰማቸው።‹ምነው አንድ እንኳን አይን ማረፊያ ወልጄ 
ቢሆን..እዲያ ይቺስ ተወለደች ቀረች ምን ልትሰራ?

ከአዛባ የዋለ አፍንጫቸው ጠረኗ እስኪርቀው ድረስ፣ 
ሰበር ሰካዋ በከብቶች እምቧ እስኪዋጥ ድረስ፣ የማስቲካዋ 
ጩኸት ተረት እስኪሆን ድረስ ማረመሚያቸው 
ናት።ተቀይመዋታል..ጡታቸውን እያጠቡ ነበር ያሳደጓት። 
ከአባቷ ሽሽት መደበቂያዋ የእሳቸው ጉያና ቤት ነበር። 
እንዴት አደሩ ብላቸው ዘሀር መስኬን ብለዋት አያውቁም፡፡

ርዕግበ..ከተመረቀች ስምንት ወሯ ነው..ዛሬም ድረስ 
ስራ ፈላጊ ናት።እርግጥ አብዛኞቹ ጓደኞቿ እንደ እሷ 
ስራ ፈላጊ ቢሆኑም የእሷን ያክል በማጣት የተሰቃየ ግን 

አልነበረም።እማማ ሸጌን ረግጣ ሄዳ ጥሩ ነገር ያምራታል? 
እንደ አመዳይ በሸበተ እውነት ላይ ተረማምዳ አርነት 
መውጣት ያምራታል? ብታውቀው ኖሮ እድሏ ሁሉ 
የተዘጋው በእኚያ አሮጊት አርምሞ ነበር፡፡

ከሰሞኑ ይቀጥረኛል ብላ ተስፋ ወደጣለችበት 
አንድ ድርጅት ጠዋት ነው የሄደችው።የትምህርት 
ማስረጃዋን ታቅፋ..ወደ መዝጋቢው ተጠጋች፡፡

‹ስምሽ ማነው? አላት መዝጋቢው ሽቅብና ቁልቁል 
እየቀላወጣት፡፡

‹ርዕግበ ይቤላ› ስትል መለሰችለት።ስሟ እኮ 
ርዕግበ ነው፡፡

‹ይሄ ሁሉ ስምሽ ነው? አልበዛም?
‹ላካፍልህ? በማያስቅ ወሬ ውስጥ ጥርሷ ፈገገ። 

ብሬሷ ታየ፡፡
መስጠት አትወጂም ማለት ነው› አላት 

መዝጋቢው። ‹እንዴት? ስትል ጠየቀችው፡፡
‹በሁለት ፊደል የሚጠሩ የስም ችግረኞች ባሉበት 

አገር ላይ ይሄን ሁሉ ስም ለብቻሽ መያዝሽ ነዋ›
አሳቃት..ማንም እንደዛ አስቋት አያውቅም።የጥርሷ 

ማብቂያ እስኪታይ ድረስ መንጋጋዋን በረገደችለት። 
በብሬስ የታሰሩ ጥርሶቿ ተገለጡ።ለነገሩ በሄደችበት 
ሁሉ እንዳገጠጠች ነው።ለብሬስ ካላት ፍቅር የተነሳ 
የመውለቂያ ጊዜው አልፏል።ከሳቋ መልስ..

‹ለአንተ በማዋስ ብጀምር ምን ይመስልሀል? 
አለችው። ‹መልሰሽ የማትወስጂብኝ ከሆነ ደስ ይለኛል..

‹አልወስድብህም..
ለድሀ የሚሆን ሳቅ የላትም..ሳቋ ሁሉ ለባለጸጋ 

የተሳቀና የሚሳቅ ነው፡፡
ማታ ሲሆን ወደ ቤቷ ተመለሰች…በእማማ ሸጌ 

አጠገብ ወጥታ ገባች፡፡

በሶማሊያዋ የታችኛው ሸበሌ ግዛት የደረሱ 
ሁለት የቦምብ ጥቃቶች የግዛቲቱን ዋና ከተማ 
ከንቲባ ጨምሮ 18 ሰዎች መገደላቸውን 
ባለሥልጣናት ተናገሩ። እጅግ የከፋ መሆኑ 
ለተነገረው ጥቃት አልሸባብ ኃላፊነት ወስዷል።

የመጀመሪያው በሶማሊያ የታችኛው ሸበሌ 
ግዛት ዋና ከተማ በሆነችው መርካ ከተማ 
ባለሥልጣናት ላይ የተነጣጠረ በአጥፍቶ ጠፊ 
የተሰነዘረ የቦምብ ጥቃት ነው። በጥቃቱም 
የከተማይቱ ከንቲባ አብዱላሂ አሊ ዋፎ እና ሌሎች 
10 ሰዎች ሲገደሉ በርካታ የከንቲባው ጠባቂዎችም 
የመቁሰል አደጋ ደርሶባቸዋል።

አንድ የግዛቲቱ የጸጥታ ጉዳዮች ባለሥልጣን 
ለአሜሪካ ድምፅ በሰጡት አስተያየት የቦምብ 
ጥቃቱ የተፈፀመው ከመርካ አስተዳደር ዋና 
መሥሪያ ቤት አቅራቢያ ነው።

ከፍንዳታው መጠን አንጻር የሟቾች ቁጥር 
ገና ሊጨምር እንደሚችል በጉዳዩ ላይ አስተያየት 
ለመስጠት ፍቃድ ስለሌላቸው ስማቸው 
እንዳይገለጽ የጠየቁ አንድ የግዛቲቱ ባለሥልጣን 
ተናግረዋል።

መርካ ከሶማሊያ ዋና ከተማ ሞቃዲሾ በ92 
ኪሎ ሜትር ርቀት ላይ የምትገኝ የወደብ ከተማ 
ናት።

በሌላ ያልተያያዘ ድንገት በዛሬው ዕለት አፍጎዬ 
ከተማ ውስጥ ከሚገኝ የተጨናነቀ የእንስሳት 
መሸጫ ሥፍራ የደረሰ የቦምብ ፍንዳታ፤ የዓይን 
እማኞች እና የህክምና ምንጮች ለአሜሪካ 
እንደተናገሩት፣ ሰባት ሰዎች ሲገደሉ ሌሎች 14 
ሰዎች የመቁሰል አደጋ ደርሶባቸዋል። ፖሊስ 
እንዳመለከተው ፍንዳታው የደረሰው መሬት 
ውስጥ በተቀበረ ፈንጂ ነው።

አልሸባብ በበኩሉ በፍንዳታው ሁለት የኬንያ 
ወታደሮች መገደላቸውን ቢያመለክትም “ጥቃቱን 
የፈጸምኩት እኔ ነኝ” በሚል ግን ኃላፊነት 
አልወሰደም።

ሆኖም በሰሜን ምስራቅ ኬንያ ከምትገኘው 
የማንዴራ ከተማ አቅራቢያ የኬንያ ወታደሮችን 
በጫነ ተሽከርካሪ ላይ የቦምብ ጥቃት መፈጸሙን 
ተናግሯል።

በተያያዘ ዜና እስላማዊው ሸማቂ ቡድን 
ከቅርብ ቀናት ወዲህ የጥቃቱን መጠንና ስፋት 
እየጨመረ መምጣቱ ተዘግቧል። በመቶዎች 
የሚቆጠሩ የቡድኑ ታጣቂዎች ባለፈው ሳምንት 
ወደ ምስራቅ ኢትዮጵያ ገብተው ከኢትዮጵያ 
የፀጥታ ኃይሎች ጋር ግጭት መፍጠራቸው 
ይታወሳል ሲል የዘገበው ቪኦኤ ነው።

 

በጋዜጣው ሪፖርተር

አዲስ አበባ፡- ጆርጅ ፍሎይድን በመግደል 
ክስ ከተመሠረተባቸው የቀድሞ ፖሊሶች መካከል 
የመጨረሻዎቹ ፍርደኞች ላይ ብይን ተላለፈ።

የቀድሞ የሚኒያፖሊስ ፓሊስ ጄ አሌክሳንደር 
ኬይንግ ሦስት ዓመት፣ ቶ ታዎ የተባለው የቀድሞ 
ፖሊስ ደግሞ 42 ወራት እስራት ተፈርዶባቸዋል።

የፖሊስ አባላቱ እስር የተፈረደባቸው በጆርጅ 
ፍሎይድ ግድያ ውስጥ ተባብረዋል ተብሎ ነው።

ጥቁር አሜሪካዊው ጆርጅ ፍሎይድን ፖሊሶች 
ካስቆሙት በኋላ ዴሬክ ሻውቪን የተባለው ፖሊስ 
አንገቱ ላይ በጉልበቱ ተንበርክኮ በማፈን ገድሎታል።

እነዚህ የቀድሞ ፖሊስ አባላት ፍሎይድ ላይ 
የደረሰውን እንግልት ጣልቃ ገብተው ባለማስቆማቸው 
ነው ፍርድ ቤት እስራት የፈረደባቸው።

ፍሎይድ በፖሊሶች ሲገደል የሚያሳየው ቪድዮ 
በአንዲት መንገደኛ ተቀርጾ ከተለቀቀ በኋላ ከአሜሪካ 
አልፎ ዓለም አቀፍ ተቃውሞ ቀስቅሷል።

መሣሪያ ያልታጠቀውን ፍሎይድ ያስቆሙት 
ፖሊሶች መሪ የነበረው ዴሬክ ሻውቪን ፍሎይድ አንገት 
ላይ ተንበርክኮ ሲያፍነው፣ ጄ አሌክሳንደር ኬይንግ 
የፍሎይድን እግር በመያዝ ተባብሯል። ቶ ታዎ ደግሞ 
መንገደኞች ጣልቃ እንዳይገቡ ሲከላከል ነበር።

ዴሬክ ሻውቪን በግድያ ተከሶ አምና እስራት 
ተፈርዶበታል። ሌላው የቀድሞ ፖሊስ ቶማስ ኬ 
ሌን ባለፈው ሳምንት የሁለት ዓመት ተኩል እስር 
ተወስኖበታል።

በቦታው የነበሩ ፖሊሶች የፍሎይድን ተማጽኖ 
ችላ በማለትና የሚያስፈልገውን፣ የሕክምና እርዳታ 
በመንፈግ ተፈርዶባቸዋል።

    ከራስ ሽሽት

በሶማሊያ በቦምብ ጥቃት 
በርካታ ሰዎች ተገደሉ

በጆርጅ ፍሎይድ ግድያ የተከሰሱት 
ፖሊሶች ተፈረደባቸው

ፍሎይድ ለመተንፈስ ተቸግሮ ሲያጣጥር ዴሬክ 
ሻውቪን ጉልበቱን ከአንገቱ ላይ አላነሳም ነበር።

ፍሎይድ ደጋግሞ “መተንፈስ አልቻልኩም” 
በማለት ፖሊሱ ጉልበቱን ከአንገቱ ላይ እንዲያነሳለት 
ቢለምነውም ፖሊሱ ተማጽኖውን ችላ ብሏል።

በወቅቱ ቶማስ ኬ ሌን እና ጄ አሌክሳንደር ኬይንግ 
በዋና ፖሊሱ ዴሬክ ሻውቪን ሥር የመስክ ሥልጠና 
እየወሰዱ ነበር። ፍሎይድ ሲታፈን ግን አንዳችም 
እርዳታ አልሰጡትም።

እስር ሲበየንባቸው ምንም ባይሉም፣ ጄ 
አሌክሳንደር ኬይንግ በፍሎይድ ግድያ ከታሰረ በኋላ 
“ተለውጫለሁ” ብሏል።

“እስር ቤት እንደገባሁ መጽሐፍ ቅዱስ ነው 
ያነሳሁት። ለዚህ ሁሉ ሰቆቃ ምክንያቱ ምን እንደሆነ 
ፈለግኩ፣ ፈለግኩ። ግን መልሱም አላገኘሁም” ሲልም 
ተደምጧል።

የፍሎይድ ፍቅረኛ ኮርኒ ሮስ የፍርድ ውሳኔው 
ሲተላለፍ “ጆርጅ የሕይወቴ ሕይወት ነበር። ያን 
ቀን ፖሊሶቹን እየታገላቸው አልነበረም። በትንሽዬ 
እስር ቤት ክፍል ሲገቡ፣ ጆርጅን የገደሉት ቀን ምን 
እንደተሰማው ያስታውሳሉ” ብላለች ሲል የዘገበው 
ቢቢሲ ነው።

ስፖርት

የግልጽ ጨረታ ማስታወቂያ
የግዥ መለያ ቁጥር፤ AAU/COBE/Mg/NCB/01/2014

ሎት፡1 የጤፍ ዱቄት፣ ዳቦ፣ዳቦ ቆሎ፣ቆሎ ገብስ እና ኩኪስ ሎት2፡ የፋብሪካ ውጤቶች ሎት3፡

ጥራጥሬ (የባልትና ውጤቶች) እና ቅመማ ቅመም ሎት4፡የእንሰሳት ተዋጽዖ ሎት 5 አትክልትና 

ፍራፍሬ ሎት 6፡- የታሸገ ውሃና ሎት 7፡-  ከሰልና እንጨት ግዥ ጨረታ

1.	 አዲስ አበባ ዩኒቨርሲቲ ቢዝነስና ኢኮኖሚክስ ኮሌጅ በሎት ከዚህ በላይ የተጠቀሱትን ምግብ እና 
ተያያዥ ግብዓቶች በግልጽ ጨረታ አወዳድሮ መግዛት ይፈልጋል፡፡

2. አዲስ አበባ ዩኒቨርሲቲ ቢዝነስና ኢኮኖሚክስ ኮሌጅ ከዚህ በላይ በሎት የተጠቀሱትን የምግብ 

እና ተያያዥ ግብዓቶች ለማቅረብ ብቃት ያላችሁ ድርጅቶች በታሸገ ኢንቬሎፕ የጨረታ ሰነድ 

እንድታቀርቡ ተጋብዛችኋል፡፡

3. ጨረታዉ የሚከናወነው በኢትዮጵያ ፌዴራላዊ ዲሞክራሲያዊ ሪፐብሊክ መንግሥት የመንግሥት 

ግዥ አዋጅ በተገለጸው ብሄራዊ ግልጽ የጨረታ ሥነ-ሥርዓት መሠረት ይፈጸማል፡፡ የምግብ እና 

ተያያዥ ግብዓቶች ግዥ ጨረታ የሚከናወነው ብቁ ከሆነ ተጫራች እና ከስራው ጋር አግባብነት ያለው 

ሆኖ የ2014 ዓ.ም የታደሰ ህጋዊ የንግድ ስራ ፍቃድ ያለው፤ የዘመኑ ግብር መክፈላቸውን የሚገልጽ 

ወቅታዊ ደብዳቤ ከአገር ውስጥ ገቢ ባለስልጣን፣ በግዥና ንብረት አስተዳደር ኤጀንሲ የአቅራቢዎች 

ዝርዝር ውሰጥ መመዝገባቸውን የሚገልጽ  ማስረጃ ከገንዘብና ኢኮኖሚ ልማት ሚኒስቴር ዌብሳይት 

ላይ ፕሪንት አርጋችሁ እንዲሁም ቲን ሰርተፍኬት ኮፒውን ማቅረብ የሚችል ይሆናል፡፡ ጥቃቅንና 

አነስተኛ ተቋማት ካደራጃቸው አካል ደብዳቤ በማጻፍና በማቅረብ የጨረታ ሰነዱን በነጻ መውሰድ 

ይችላሉ፡፡

4. ፍላጎት ያላቸው ተጫራቾች የተዘጋጀውን የጨረታ ሰነድ ለመግዛት ከዚህ በታች በቁጥር 7(ሀ) 

በተገለፀው አድራሻ የማይመለስ የኢትዮጵያ ብር 400.00 (አራት መቶ ብር) በኢትዮጵያ ንግድ ባንክ 

ሒሳብ ቁጥር 1000087400078 ከፍለው ደረሰኝ በማምጣት ከሰኞ እስከ ቅዳሜ ጨምሮ በስራ 

ሰዓት መውሰድ ይችላሉ፡፡

5. የጨረታ ሰነዱን ከዚህ በታች በተራ ቁጥር 7 (ለ) በተገለጸው አድራሻ ነሀሴ 17 ቀን 2014 ዓ.ም. አስከ 

8:00 ሰዓት ድረስ ማስገባት ይችላሉ፡፡ የጨረታ ማስከበሪያው በተጫራቾች መመሪያ በተዘረዘረው 

መሠረት አያይዘው ያቀርባሉ፡፡ ዘግይተው የቀረቡ የጨረታ መልሶች ተቀባይነት የላቸውም፡፡ 

በጨረታው ላይ ለመገኘት የፈለጉ ተጫራቾች ወይም ህጋዊ ወኪሎቻቸው በተገኙበት በቁጥር 7 (ሐ) 

በተጠቀሰው አድራሻ ነሀሴ 17 ቀን 2014 ዓ.ም. በ8:30 ሰዓት ይከፈታል::በተጨማሪም ለቀረቡት 

የምግብ እና ተያያዥ ግብዓቶች ግዥ ጨረታ ሳፕል ማቅረብ አለባቸው፡፡

6. ተጫራቾች ከዚህ በታች በተራ ቁጥር 7 (ለ) በተገለጸው አድራሻ ነሀሴ 17 ቀን 2014 ዓ.ም በ8:00 

ሰዓት ወይም በፊት በተዘጋጀው የጨረታ ሣጥን ውስጥ የጨረታ ሠነዱን አዲስ አበባ ዩኒቨርሲቲ 

ቢዝነስና ኢኮኖሚክስ ኮሌጅ ከጨረታ መክፈቻ ጊዜ በፊት ማስገባት ይኖርባቸዋል፡፡ ተጫራቾች 

በጨረታው ለመሳተፍ የጨረታ ማስከበሪያ መጠን በሚከተለው ሰንጠረዥ ውስጥ

ተ.ቁ ሎቶች የጨረታ ዋስትና ብር
መጠን

ብር ሣ.

1 የጤፍ ዱቄት፣ዳቦ፣ዳቦ ቆሎ፣ቆሎ ገብስ እና ኩኪስ 10,000 00

2 የፋብሪካ ውጤቶች 10,000 00

3 የእንሰሳት ተዋጽዖ 10,000 00

4 ጥራጥሬ( የባልትና ውጤቶች) ቅመም እና ቅመማ 10,000 00

ተ.ቁ ሎቶች የጨረታ ዋስትና ብር
መጠን

ብር ሣ.

5 አትክልትና ፍራፍሬ 10,000 00

6 የጽዳት ዕቃዎች 5,000 00

7 የታሸገ ውሃ 1/2 ሊትር  እና 1 ሊትር 10,000 00

8 ከሰልና እንጨት 5,000 00

በተቀመጠው መሰረት ለሚወዳደሩበት ሎት የተገለጸውን የገንዘብ መጠን በሲፒኦ ወይም በሁኔታ ላይ 

ያልተመሰረተ የባንክ ዋስትና አያይዘው ማቅረብ አለባቸው፡፡

7. ሀ/ ሰነዶቹ የሚወጡበት አድራሻ አዲስ አበባ ዩኒቨርሲቲ ቢዝነስና ኢኮኖሚክስ ኮሌጅ ላይብረሪው 

ፊት ለፊት ያለው ግዥ ክፍል ቢሮ ቁጥር 001 ይሆናል፡፡ ጨረታው ነሐሴ 17 ቀን 2014 ዓ.ም 

ከሰዓት 8፡00 ሰዓት ታሽጎ 8፡30 ሰዓት ተጫራቾች ወይንም ህጋዊ ወኪሎቻቸው በተገኙበት በኮሌጅ 

ግዥ ክፍል ቢሮ ውስጥ ይከፈታል፡፡

8. መ/ቤቱ የተሻለ አማራጭ ካገኘ ጨረታውን በከፊልም ሆነ በሙሉ የመሠረዝ መብቱ የተጠበቀ ነው፡፡

ለበለጠ ማብራሪያ ስልክ ቁጥር 0111260568/0111542227

አዲስ አበባ ዩኒቨርሲቲ ቢዝነስና ኢኮኖሚክስ ኮሌጅ

ቻምፒዮና ኢትዮጵያ ስሟ በተደጋጋሚ በክብር ሊጠራ 
ችሏል። 179 ሃገራት በተሳተፉበት የአትሌቲክስ ስፖርት 
ትልቁ ውድድር የዓለም አትሌቲክስ ቻምፒዮና 29 ሃገራት 
ብቻ የወርቅ ሜዳሊያውን ማጥለቅ ችለዋል። ከእነዚህ 
መካከል ኢትዮጵያ አራት ወርቅ  በጀግኖች አትሌቶቿ 
በማሳካት ባንዲራዋን ከፍ አድርጋለች። ለአሸናፊነት 
ከፍተኛ ተጋድሎ ያደረጉ ሌሎች አራት አትሌቶች ደግሞ 
ለጥቂት ተቀድመው የብር ሜዳሊያዎችን ሲያስመዘግቡ፤ 
ሁለቱ ደግሞ የነሃስ ሜዳሊያ ባለቤቶች ሆነዋል። ከእነዚህ 
10 ሜዳሊያዎች መካከል 7ቱ የተገኙት ደግሞ በሴት 
አትሌቶች ነው። 

በሜዳልያ ሰንጠረዥ ባልገቡ ነገር ግን ከ4-87ኛ ባለው 
ደረጃ በወጡ አትሌቶች ደግሞ 11 የሚሆኑ ዲፕሎማዎች 
ተገኝተዋል። ይህም ኢትዮጵያን ከዓለም ሁለተኛ ከአፍሪካ 
ደግሞ ቀዳሚ በሆነ ታሪካዊ ድል ውድድሩን እንድታጠናቅቅ 
አድርጓታል። ይኸውም ከቅርብ ጊዜ ወዲህ መቀዛቀዝ 
እያሳየ በቆየው የኢትዮጵያ አትሌቲክስ ውጤት እንዲሁም 
የቶኪዮ 2020 ኦሊምፒክን ጨምሮ በተለያዩ ውድድሮች 
ላይ ይታይ በነበረው የግለኝነት ስሜትና አለመግባባት 
ምክንያት አዝኖ የቆየውን ስሜት ዳግም ወደነበረበት 
የመለሰ ሆኗል። 

እአአ 1983 ሄልሲንኪ ላይ በተጀመረው የዓለም 
አትሌቲክስ ቻምፒዮና ተሳታፊ የነበረችው ኢትዮጵያ 
በአትሌት ከበደ ባልቻ የማራቶን ብቸኛ የብር ሜዳሊያ 
ነበር ያጠናቀቀችው። ይህ የሜዳሊያ ቁጥር በየጊዜው 
እያደገ በመምጣት እአአ 2013 ሞስኮ ላይ 10 ሜዳሊያዎችን 
በማስቆጠር ከፍተኛው ቁጥር ተመዝግቦ ነበር። ይሁንና 
ኦሪጎን ኢትዮጵያ ያገኘችው ሜዳሊያ በወርቅና ብር 
ሜዳሊያዎች ቁጥር ብልጫ በመያዙ ከ18ቱ የመድረኩ 
ተሳትፎዎች ቀዳሚው ሆኖ በታሪክ ሊመዘገብ ችሏል። 
ከዚህ ቀደም ኢትዮጵያ እምብዛም በማትታወቅበት 

ርቀትም በሁለቱም ጾታ በጥቅሉ ሶስት ሜዳሊያዎችን 
በማስመዝገብም አዲስ አቅጣጫ ያሳየ ውድድር ነው።     

ይህንን ድል ያስመዘገበው የኢትዮጵያ ብሄራዊ 
ቡድንም ከትናንት በስቲያ ምሽት ከፍተኛ የመንግስት የስራ 
ኃላፊዎች እንዲሁም የኢትዮጵያ አትሌቲክስ ፌዴሬሽን ስራ 
አስፈጻሚ አባላት በመገኘት አቀባበል አድርገውላቸዋል። 
አትሌቶቹ ማረፊያቸውን በስካይላይት ሆቴል ካደረጉ 
በኋላም ትናንት ከማለዳ ጀምሮ በአዲስ አበባ ከተማ ዋና 
ዋና ጎዳናዎች ላይ በክፍት መኪና በመሆን በህዝብ የጀግና 
አቀባበል ተደርጎላቸዋል። 

በመቀጠልም በብሄራዊ ቤተመንግስት በተዘጋጀው 
መርሃ ግብር መሰረት ሽልማት ተበርክቶላቸዋል። 
በዚህም ውድድራቸውን በቀዳሚነት አጠናቀው የወርቅ 
ሜዳሊያ ተሸላሚ የሆኑት አትሌቶች የ1ነጥብ 5 ሚሊየን 
ብር ሽልማት ከኢፌዴሪ ፕሬዚዳንት ሳህለወርቅ ዘውዴ 
እጅ ወስደዋል። ሁለተኛ በመሆን የብር ሜዳሊያ ያገኙ 
አትሌቶች እያንዳንዳቸው 1ሚሊየን ብር ሲበረከትላቸው፤ 
የነሃስ ሜዳሊያ ባለቤቶች ደግሞ የ700ሺ ብር ተሸላሚ 
ሆነዋል። የዓለም አትሌቲክስ ቻምፒዮናውን ክብረወሰን 
ያሻሻሉ አትሌቶች ተጨማሪ 250ሺ ብር ሲያገኙ፤ ለተገኙት 
ሜዳሊያዎች በቡድን በመስራት ምክንያት የሆኑ አትሌቶች 
ደግሞ 500 ሺ ብር ተበርክቶላቸዋል። የሜዳሊያ ሰንጠረዥ 
ውስጥ ባይካተቱም ዲፕሎማ ያገኙ እንዲሁም በተለያየ 
የስራ ኃላፊነት ከቡድኑ ጋር ለተጓዙም እንደየደረጃቸው 
የገንዘብ ተሸላሚዎች ሆነዋል።  በአጠቃላይ ልኡኩ ከ1ነጥብ 
5 ሚሊየን እስከ 50ሺ ብር ድረስ ተሸላሚ ሊሆን ችሏል። 

በሽልማት መድረኩ ላይ ንግግር ያደረጉት የኢ.ፌ.ዴ.ሪ 
ፕሬዚዳንት ሳህለወርቅ ዘውዴ፤ ‹‹በሃምሌ ክረምት ጭጋግ 
ለሃገራችን ደማቅ ጸሃይ እንዲያበራልን አድርገውልናል›› ሲሉ 
የጀግኖቹን ጣፋጭ ውጤት ገልፀውታል። ‹‹የሃገርን ስም 
በበጎ በማስነሳት ኢትዮጵያዊያን በያሉበት አንገታቸውን 

ቀና እንዲያደርጉ አድርገዋል። ይህ ድል ከሜዳሊያም 
ያለፈ ነው፤ ይህ ድል የኢትዮጵያ ሰንደቅ ዓለማ ከሌሎች 
ሃገራት በላይ እንዲውለበለብ ከማድረግ ያለፈ ነው። የሃገር 
መዝሙር በውጪ ሃገር እንዲዘመር ከማድረግ ያለፈ ነው። 
ለተጨነቀው፣ ላዘነው ለተከዘው፣ ኑሮ ለከበደው፣ እንደሃገር 
የት ነን ለሚለው ፈገግታን ያስገኘ ነው።›› ብለዋል። 

ፕሬዚዳንቷ አክለውም ‹‹እኔ ላሸንፍ ብቻም ሳይሆን 
በመተባበርና በቡድን በመስራት ሌሎች ለሌሎች በር 
ሲከፍቱም አይተናል። ይህም ትልቅ ትምህርት ነው። ጀግኖች 
አትሌቶቻችን በኦሪጎን የዓለም አትሌቲክስ ውድድር ላይ 
በአፍሪካ አንደኛ በዓለም ሁለተኛ በመውጣት ለሃገራችን 
ላስገኙት ድል አትሌቶች እንዲሁም መላው ኢትዮጵያውያን  
እንኳን ደስ አላችሁ። ዛሬ እናንተ ያሳያችሁት የአሸናፊዋን 
ኢትዮጵያ ገጽታ ነው›› ሲሉ ተናግረዋል። 

የኢ.ፌ.ዴ.ሪ ባህልና ስፖርት ሚኒስትር ቀጄላ መርዳሳ 
በንግግራቸው፤ በጋራ መስራት ውጤታማ የሚያደርግ 
መሆኑ የተረጋገጠበት ውድድር መሆኑን ጠቁመዋል። 
‹‹አንድ ሆነን እንስራ ኢትዮጵያ ታሸንፍ›› የሚለው 
መሪ ሃሳብ የሆነበት ምክንያትም ለአንድ ዓላማ በቡድን 
በመስራት ስኬታማ በመሆናቸው ነው። ከድል አድራጊ 
አትሌቶች የህብረት ስራ ኢትዮጵያዊያን ብቻም ሳይሆኑ 
የዓለም ህዝብም ተጨማሪ ልምድ እንደቀሰመም ገልጸዋል።   

ድል አድራጊ አትሌቶች ሽኝት ሲደረግላቸው 
የተባሉትን በመፈጸም እጅግ ስኬታማ በሆነ ሁኔታ የሃገርና 
የህዝባቸውን ስም፣ ክብርና ዝና በአለም አደባባይ ከፍ 
ብሎ እንዲሰማና እንዲታወቅ በማድረጋቸው ህዝቡ 
በእጅጉ ተደስቷል ኮርቷልም። ኢትዮጵያ በዚህ ውድድር 
ከፍተኛውን የሜዳሊያ ቁጥርና ዓይነት ማግኘቷ፣ በማራቶን 
በሁለቱም ጾታ የወርቅ ሜዳሊያ ባለቤት መሆኗ እንዲሁም 
የአትሌቶች የቡድን ስራ ከምንጊዜውም በላይ ተጠናክሮ 
የታየበት ውድድሩን ከሌላ ጊዜ የተለየ እንደሚያደርገውም 

ጠቁመዋል። ኦሪጎን ላይ የተሰራው ታሪክ በሃገሪቷ 
የሚታዩትን የከፋፋይ ድርጊት ጉም የበተነ ሲሆን፤ 
ሁሉም እንደ ሃገር ቢያስብ የማንሻገረው ፈተና እንደሌለ 
የሚያስተምር መሆኑንም ሚኒስትሩ አስገንዝበዋል። 

የኢትዮጵያ አትሌቲክስ ፌዴሬሽን ፕሬዚዳንት 
ኮማንደር ደራርቱ ቱሉ፤ ስለተደረገው አቀባበልና ድጋፍ 
ምስጋናዋን አቅርባለች። አክላም የኢትዮጵያ ህዝብ 10 ብቻ 
ሳይሆን ከዚያም በላይ ሜዳሊያ እንደሚፈልግ ጠቁማለች። 
በመሆኑም የአትሌቲክስ ስፖርት ባለድርሻ አካላት የሆኑ 
ሁሉ በቀጣዩ ውድድር ከዚህ በላይ ሜዳሊያ ለማምጣት 
ጥረት ማድረግ አለብን ብላለች። በቶኪዮ ኦሊምፒክ 
ውጤት አምጥተው በዚህ ቻምፒዮና ያልተሳካላቸው 
አትሌቶችም በቀጣይ ዓመት ሕዝብ እንደሚክሱ ያላትን 
ተስፋ ገልፃለች። 

የኢትዮጵያ አትሌቲክስ ቡድንን እየመሩ ወደ ኦሪጎን 
የተጓዙት አቶ ተፈራ ሞላ፤ ቡድኑን ወክለው መልዕክት 
አስተላልፈዋል። በዚህም ‹‹ኢትዮጵያ በዓለም አደባባይ 
ከፍ ብላ እንድትታይ እንደ ሃገር መሪ ጠንካራ አመራር 
ሰጥታችሁ፣ እንደ አትሌቲክሱ ባለቤትነታችሁም እንቅልፍ 
አጥታችሁ፤ ከሚሮጡት ጋር እየሮጣችሁ ድጋፍ ለሰጣችሁን 
ሁሉ ይህ ውጤት የእናንተ በመሆኑ በልኡኩ ስም ምስጋና 
አቀርባለሁ›› ብለዋል። ከአትሌቶቹ ጥንካሬ ባሻገር 
የቡድኑ አባላት ስራዎችን በመከፋፈልና በቅንጅት ተናቦ 
በመስራት እንዲሁም ከውድድር በኋላ ጉድለትና ጥንካሬን 
ለይቶ አቅጣጫ በማስቀመጥ ይህ ውጤት መምጣቱን 
ጠቁመዋል። 

አያይዘውም የኢትዮጵያ መገለጫ በሆኑት የ5ሺ እና 
10ሺ ሜትር ርቀቶች በወንዶች በኩል የታዩትን ክፍተቶች 
በማረም በቀጣዩ የዓለም ቻምፒዮና እንዲሁም በፓሪሱ 
ኦሊምፒክ የተሻለ ውጤት ለማምጣት ከወዲሁ የቤትስራ 
አድርገው መውሰዳቸውም ቡድን መሪው ጠቁመዋል።

«አትሌቶቻችን በሐምሌ...
ከ24ኛው ገፅ የዞረ

